
			ལོ་རྒྱུས་ནི་ཐ་སྙད་རང་སྟེང་གི་ཆ་ནས་དཔྱད་ནའང་འདས་པའི་རྣམ་ཅན་དུ་འདོད་པའི་སྟབས་ཀྱིས་ལྐོག་གྱུར་དུ་ཕྱིན་པའི་འདས་པའི་དུས་ལ་དཔྱད་པའི་ཚེ་ནའང་རིགས་པ་ཁོ་ན་ཙམ་གྱིས་མི་ཆོག་པར་དཔྱད་པ་འཇུག་ཡུལ་གྱི་གཞི་གང་དེར་འབྲེལ་བའི་ཡིག་ཚང་ཚད་ལྡན་ཡིན་མིན་གྱི་བརྟག་དཔྱད་ཅིས་ཀྱང་སྔོན་དུ་འགྲོ་འོས་པ་ཞིག་རེད། དེ་མ་གཏོགས་གཉིས་འཛིན་ཀུན་རྟོག་ལ་ཆེས་ཆེར་གོམས་པའི་བློའི་གཡོ་བ་དང་དེ་འབྲེལ་གྱི་འཁྱེར་སོ་ལྟར་བཀོད་པའི་ལོ་རྒྱུས་ཡིག་ཚང་སོགས་བདེན་དོན་དང་དངོས་ཡོད་ཀྱི་ལོ་རྒྱུས་སྒྲུབ་པའི་རྟགས་ཡང་དག་ཏུ་འགོད་མི་ནུས་ལ་ཕྱོགས་རེ་བའི་ཆགས་སྡང་ལྟར་བཀོད་པའི་ཡིག་ཚངས་ཀྱང་སྦལ་བ་རྨ་ཅན་བཞིན་དུ་དོར་འོས་པ་ཞིག་རེད། འོ་ན་ཁ་ཅིག་གིས་དེ་ལྟར་ན་ཡིད་ཆེས་ཤིང་ཡང་དག་པའི་ལོ་རྒྱུས་ཀྱི་ཡིག་ཆ་མེད་དམ་ཟེར་ན་མེད་པ་ཡང་མ་ཡིན་ཏེ་ཏུན་ཧོང་ས་ཆ་ནས་ཐོན་པའི་གནའ་བོའི་བོད་ཀྱི་ཡིག་ཚང་རྙིང་བ་དང་ཁ་རུབ་སོགས་ནས་ཐོན་པའི་བོད་ཀྱི་གནའ་རྫས་རིན་ཐང་བྲལ་བ་དག་ནི་དཔྱད་གཞིའི་ཡིག་རིགས་ཨང་དང་པོའི་གྲས་དང་། བཙན་པོའི་དུས་སུ་བཞེངས་པའི་རྡོ་རིང་དང་བྲག་བརྐོས་ཡི་གེ་ཡི་རིགས་ནི་དཔྱད་ཡིག་ཨང་གཉིས་པའི་གྲས་དང་། དཔེ་ཆའི་རྒྱུན་དང་བརྒྱུད་པའི་བར་མ་ཆད་པའི་དཔེ་རྙིང་དག་ནི་དཔྱད་ཡིག་ཨང་གསུམ་པའི་གྲས་སུ་ཡོད་ལ་དེ་དག་ནི་ལོ་རྒྱུས་ཉམས་ཞིབ་བྱེད་པའི་ཚེ་ན་ཅིས་ཀྱང་ཁུངས་བཅོལ་གཞི་འཛིན་གནང་འོས་པ་ཞིག་རེད། དེ་དག་ལ་དབྱེ་ཞིབ་བྱེད་པའི་ཚེ་ནའང་དད་པ་དག་སྣང་དང་ཉེ་རིང་ཆགས་སྡང་གི་བློའི་གཡོ་བ་སྔོན་དུ་བཏང་ནས་བལྟས་ན་རང་གི་བློ་སྐྱོན་དུ་སོང་ནས་ཡང་དག་པའི་ལོ་རྒྱུས་ཀྱི་བདེན་པའི་ཞལ་རས་དང་ཞིབ་འཇུག་གི་འབྲས་བུ་ནམ་ཡང་རེག་ཐུབ་མེད་དེ་སྣང་ཚུལ་འདི་དག་གི་སྐབས་སུ་“བྱང་ཆུབ་ཤིང་ལོ་སྤུ་གྲིས་གཅོད་པ”འི་དགོས་པ་བྱུང་ནའང་ཐེ་ཚོམ་འཆང་བར་མི་རིགས་སོ།འདི་ནི་ལོ་རྒྱུས་ལ་ཉམས་ཞིབ་བྱེད་པའི་དུས་སུ་དད་པ་དང་ཞིབ་འཇུག་སོ་སོར་དབྱེ་དགོས་པའི་རྩ་བའི་ཆ་རྐྱེན་ཞིག་ཀྱང་ཡིན།

			དེ་ལྟར་ལོ་རྒྱུས་ཉམས་ཞིབ་ལ་བཟུང་བའི་རྣམ་འགྱུར་ཁ་ཤས་སྔོན་དུ་བསྟན་ནས་སྐབས་སུ་བབས་པའི་གླེང་བྱ་ནི་<<བོད་ཀྱི་ལོ་རྒྱུས་ཀྱི་གསར་བརྗེ།>>ཞེས་པའི་དེབ་གཞི་འདི་ཡིན་ཡང་འདིའི་ནང་དོན་སོགས་གསལ་བོར་ངོ་སྤྲོད་པ་ནི་སྐབས་འདིར་དགོས་མེད་དུ་འགྱུར་བ་ཞིག་སྟེ་ཀློག་མཁན་དག་གིས་བརྗོད་དོན་རྣམས་མཐར་ཆགས་སུ་བཀླག་ན་གོ་བར་འགྱུར་ཞིང་དེ་ལས་དེབ་འདིའི་ཞིབ་འཇུག་བྱེད་སྟངས་ཀྱི་ཐབས་ལམ་ཁ་ཤས་གསལ་བཤད་བྱེད་འོས་པར་བསམ་སྟེ།

			[1] དེབ་གཞི་འདིའི་ཁ་ཡིག་ལ་བོད་ཀྱི་ལོ་རྒྱུས་ཀྱི་གསར་བརྗེ་ཞེས་འབོད་པ་སྟེ་མདོ་དོན་གསར་བརྗེ་ཞེས་བཤད་ནའང་ཐབས་ཤེས་ཤིག་ཡིན། རིགས་ལམ་ལ་བྱང་བར་ངོམས་པ་ཁ་ཤས་ནས་འུར་བཤད་བརྒྱ་ཕྲག་གིས་གནམ་ས་འགེངས་ནའང་ཨུ་ཚུགས་ནི་ནམ་ཡང་ཨུ་ཚུགས་རང་ཡིན་པས་བདག་གིས་སྔར་བཞིན་བོད་ཀྱི་ལོ་རྒྱུས་ཀྱི་ཁྱབ་ཁོངས་སུ་གསར་བརྗེ་ཞེས་པའི་འཕྲུལ་ཆས་ཤིག་བཀོལ་བཞིན་ཡོད། གསར་བརྗེ་ཡི་འཕྲུལ་ཆས་འདི་ནི་རིག་གནས་གསར་བརྗེ་ཡི་ཟླས་དྲངས་པའི་གསར་བརྗེ་ཡི་གོ་དོན་དེ་གཏན་ནས་མ་ཡིན་པར་འདིས་སྔོན་འདས་པའི་དུས་ཀྱི་བདེན་དོན་དྲང་པོ་དང་བླངས་བྱར་འོས་པའི་བརྗོད་དོན་རྣམས་རང་སོར་འཇོག་ཅིང་དེ་ལས་མངོན་པའི་སྐྱག་རྫུན་ལ་གསང་རྒྱར་བཏགས་པ་དང་ཆགས་སྡང་ལ་བཀའ་རྒྱར་བཏགས་པའི་གནས་ཚུལ་འཁྱོག་པོ་སོགས་ཡོངས་སུ་འཆོས་ནས་ཡང་བསྐྱར་ཁ་གསབ་ཀྱི་ཚུལ་དུ་གསར་བ་གསར་བར་བརྗེ་འོས་པ་ཞིག་རེད། ཐབས་ལམ་འདི་དག་སྤྱད་ནས་དུས་རབས་ཉི་ཤུ་རྩ་གཅིག་པའི་ནང་འདི་ལ་བོད་ཀྱི་ལོ་རྒྱུས་ཀྱི་གསར་བརྗེ་ཡི་དབུ་བརྩམས་ནས་ནམ་ཞིག་ཚེ་ན་འདིར་རྒྱལ་ཁ་ཡོངས་སུ་ཐོབ་སྲིད་པ་ཞིག་རེད། 

			[2] དེབ་གཞི་འདིའི་བརྗོད་དོན་རྣམས་ནི་དད་པ་དག་སྣང་གི་སྒོ་ནས་གཅིག་ཀྱང་བྲིས་མེད་ལ་འགྲོ་བ་མིའི་རིགས་ཀྱི་སྤྱིར་བཏང་གི་འགྲོ་འདུག་སྤྱོད་གསུམ་སོགས་ཀྱི་གནས་ཚུལ་ཏེ་མིག་ལ་བསྟན་ཡོད་དུ་སྣང་བ་རྣམས་གཙོར་བཟུང་ནས་བྲིས་ཡོད། དེ་ནི་དད་པ་མེད་པའི་རྒྱུ་མཚན་མིན་ཀྱང་འདིར་སྒེར་ངོས་ཀྱི་གནས་ཚུལ་འབྲེལ་མེད་དུ་སྣང་བས་བཞག་ལ་སྤྱིར་ཡང་མིའི་རིགས་ཀྱི་ལོ་རྒྱུས་དད་པ་དག་སྣང་གིས་བསླད་ན་མི་འགྲིག་སྟེ་དཔེར་ན་ར་ས་འཕྲུལ་སྣང་གཙུག་ལག་ཁང་སྲོང་བཙན་སྒམ་པོའི་སྤྱན་ནས་འོད་ཅིག་འཕྲོས་ཏེ་གྲུབ་པར་བྱས་ཡོད་པ་ལྟ་བུ་རེད། ལོ་རྒྱུས་དངོས་གཙོ་ལ་ཆ་མཚོན་ནས་བཤད་ན་འདི་དག་ནི་གཙོ་བོ་མིན་དེ་ར་ས་འཕྲུལ་སྣང་གཙུག་ལག་ཁང་བཞེངས་པའི་སྐབས་དེར་བོད་རྒྱ་ཆེའི་མི་དམངས་ཀྱིས་རྡོ་ཁྲལ་དང་ཤིང་ཁྲལ་སོགས་ཁྲལ་རིགས་སྣ་ཚོགས་ཁུར་ཏེ་དཀའ་བ་བརྒྱ་ཕྲག་དུ་མ་ཁྱད་དུ་བསལ་ནས་བཞེངས་པའི་ལོ་རྒྱུས་བསྙད་ན་ཧ་ཅང་གོ་རྒྱུ་ཡོད་པ་ཞིག་རེད་བསམ་ཡོད། མདོ་དོན་དད་པ་ནི་བོད་ཀྱི་ཐུན་མོང་མ་ཡིན་པའི་རིག་གནས་ཤིག་ཡིན་པ་བསྙོན་དུ་མེད་ཀྱང་དད་པའི་སྒོ་ནས་མིའི་རིགས་ཀྱི་ལོ་རྒྱུས་འབྲི་བ་དང་འཆད་པ་ནི་དགེ་མཚན་ཅི་ཡང་མེད་པར་འདོད་པས་དེབ་གཞི་འདི་ཉིད་དད་པས་བྲིས་པར་ནམ་ཡང་ཁས་ལེན་མེད་དོ། །

			[3] ལོ་རྒྱུས་ཉམས་ཞིབ་པ་རང་སྟེང་ན་ལྷན་སྐྱེས་གཤིས་སུ་སྣང་བའི་ལོ་རྒྱུས་ཀྱི་ལྟ་ཚུལ་ཅུང་ཟད་ཀྱང་མེད་དེ་ལོ་རྒྱུས་ཀྱི་ལྟ་ཚུལ་ནི་ལོ་རྒྱུས་ཀྱི་དཔྱད་ཡིག་སྣ་ཚོགས་ལ་ཉམས་ཞིབ་བརྒྱུད་ནས་སྐྱེ་འོས་པ་ཞིག་རེད། རང་གི་བློ་ཐོག་ནས་ལོ་རྒྱུས་ཀྱི་ལྟ་ཚུལ་འཚོལ་བ་མ་ཡིན་པར་ལོ་རྒྱུས་ཀྱི་དཔྱད་ཡིག་གི་སྟེང་ནས་ལོ་རྒྱུས་ཀྱི་ལྟ་ཚུལ་འཚོལ་དགོས་པ་རེད། དེབ་གཞི་འདིའི་ནང་དོན་དང་ལོ་རྒྱུས་ཀྱི་ལྟ་ཚུལ་རྣམས་ལོ་རྒྱུས་ཀྱི་དཔྱད་ཡིག་སྣ་ཚོགས་ལ་ཉམས་ཞིབ་དང་དཔྱད་བསྡུར་བརྒྱུད་ནས་ཐོན་པ་ཞིག་ལས་རང་ངོས་ན་ལྷན་སྐྱེས་གཤིས་སུ་གྲུབ་པའི་ལོ་རྒྱུས་ཀྱི་ལྟ་ཚུལ་ཞིག་ཡོད་པར་ངོས་འཛིན་མེད་དོ། །

			ད་འདི་འདྲའི་ལོ་རྒྱུས་ཀྱི་རྒྱུན་རིང་ཞིང་རིག་གནས་ཀྱི་རྫོང་མཐུག་པའི་མི་རིགས་རླབས་ཆེན་ཞིག་ལ་སངས་རྒྱས་ཆོས་ལུགས་ཁོ་ན་མ་གཏོགས་རིག་གནས་ཤིག་དར་མྱོང་མེད་ཟེར་ན་རྩ་བ་ནས་འགྲིག་གི་མ་རེད། ཡ་ཐོག་རིང་མོའི་དུས་ནས་བཟུང་སངས་རྒྱས་ཆོས་ལུགས་བོད་ལ་མ་དར་བའི་ཡར་སྔོན་གྱི་དུས་ཚོད་ནང་ཤེས་རིག་རབ་དང་རིམ་པ་མང་པོ་ཞིག་དར་ཡོད་པ་ཁ་ཚོན་བཅད་ནས་བཤད་ཆོག་པ་ཞིག་རེད། ང་ཚོས་རིག་གནས་སམ་ཆོས་ལུགས་ཟེར་དུས་ཀྱང་ཡིན་གཅིག་མིན་གཉིས་སྨྱུ་གུས་བྲིས་པའི་དཔེ་ཆ་ཁ་ཤས་དང་གཞུང་ལུགས་ཁོ་ནར་གོ་བ་བླངས་ན་ནོར་འཁྲུལ་ཐོན་ཡོང་གི་རེད། ཨེ་དིས་ཧྭ་ཐེ་ལི་ཡི་<<གདོད་མའི་རིག་གནས།>>[4]ཞེས་པའི་དེབ་ཀྱི་ནང་དུ་མི་རིགས་རིག་པའི་ཁྱབ་ཁོངས་ནས་རིག་གནས་ཀྱི་མཚན་ཉིད་ཡག་པོ་ཞིག་བཞག་འདུག སྒྲ་ཡངས་འཇུག་གི་རིག་གནས་ཀྱི་མཚན་ཉིད་ཅིག་བཞག་འདུག་ལ་དེར་དཔྱད་རྒྱུ་ཆེན་པོ་ཡོད་པར་སྣང་། ཁོང་གིས་སྒྲ་ཡངས་འཇུག་གི་རིག་གནས་དེའི་ནང་ལ་ཤེས་རིག་དང་དད་མོས། སྒྱུ་རྩལ། ཀུན་སྤྱོད། ཁྲིམས་ལུགས། ཡུལ་སྲོལ་སོགས་མང་བོ་ཞིག་བསྡུས་ཡོད་པ་རེད་ལ་དེ་ཆ་ཚང་གི་སྤྱི་མིང་ལ་སྒྲ་ཡངས་འཇུག་གི་རིག་གནས་ཞེས་བརྗོད་པ་རེད། མཚན་ཉིད་འདིའི་ཆ་ནས་བོད་མི་རིགས་ཀྱི་ཤེས་རིག་གི་ཁྱབ་ཁོངས་ལ་བལྟས་པ་ཡིན་ན་མཐུན་རྐྱེན་དེ་དག་ལྷག་འཛོམས་བྱེད་ཐུབ་ཀྱི་རེད། བོད་མི་རིགས་ལའང་ཡི་གེ་ཡོད་པ་རེད། དད་མོས་ཡོད་པ་རེད། སྒྱུ་རྩལ་ཡོད་པ་རེད། ཀུན་སྤྱོད་ཡོད་པ་རེད། ཁྲིམས་ལུགས། ཡུལ་སྲོལ། ཆོ་ག རིག་གཞུང་སོགས་ཆ་ཚང་ཡོད་པ་རེད། དེ་དག་གི་སྤྱི་མིང་ལ་ང་ཚོས་ཀྱང་སྒྲ་ཡངས་འཇུག་གི་རིག་གནས་ཞེས་འདོགས་འོས་པ་ཞིག་རེད། དེ་བཞིན་སྒྲ་དོག་འཇུག་གི་རིག་གནས་ཟེར་བ་ནི་རིག་གཞུང་ཁོ་ནར་གོ་དགོས་པ་རེད། སྒྲ་ཚད་བཟོ་གསོ་སོགས་ཀྱིས་མཚོན་པའི་རིག་པའི་གཞུང་ལུགས་མཐའ་དག་ལ་གོ་བ་རེད། ད་ཆ་མི་མང་པོ་ཞིག་ཞིག་གིས་ཡི་གེ་ཟེར་བ་ནི་རིག་གནས་ཤིག་ཡིན་ནམ་སྙམ་པའི་དོགས་པ་འཆངས་བཞིན་ཡོད། ཡི་གེ་ནི་རིག་གནས་ཁོ་ན་རེད་དེ་མོར་ཀྭན་གྱིས་བྲིས་པའི<<གནའ་བོའི་སྤྱི་ཚོགས།>>[5]ཞེས་པའི་དེབ་གཞིའི་ནང་དུ་ཤེས་རྨོངས་ཀྱི་དུས་རབས་དང་དམུ་རྒོད་ཀྱི་དུས་རབས། ཤེས་རིག་གི་དུས་རབས་ཞེས་འགྲོ་བ་མིའི་རིགས་ཀྱི་སྤྱི་ཚོགས་དེ་རྣམ་པ་གསུམ་དུ་ཕྱེས་ཡོད་པ་རེད། དེའི་ནང་གི་ཤེས་རིག་གི་དུས་རབས་ལ་ཐོན་པའི་མཚོན་རྟགས་གཙོ་བོ་དེ་ལ་ཡི་གེ་འཇོག་པ་རེད། ང་ཚོ་བོད་མི་རིགས་ལ་ཆ་མཚོན་ན་ཡོངས་གྲགས་ཀྱི་ལུགས་ནི་སྲོང་བཙན་སྒམ་པོའི་དུས་སུ་ཐོན་མིས་ཡི་གེ་བཟོས་པ་ཡིན་ཞེས་བཤད་པ་དེ་རེད། ཡིན་ནའང་སློབ་དཔོན་ཐོན་མིའི་ཡར་སྔོན་དུའང་བོད་ལ་ཡི་གེ་ཞིག་ཡོད་ཤག་ཤག་རེད། དེ་ནི་ཁ་ཚོན་བཅད་ནས་བཤད་ཆོག་པ་ཞིག་རེད། སངས་རྒྱས་ཆོས་ལུགས་ཀྱི་རྗེས་འཇུག་པ་མང་བོས་བོད་ལ་སྲོང་བཙན་ཡར་སྔོན་དུ་ཡི་གེ་མེད་པའི་ཐད་ཀྱི་ལྟ་ཚུལ་སྲ་མཁྲེག་ལྡན་པའི་ངང་འཛིན་གྱི་ཡོད་པ་དང་ཁོང་ཚོས་དེའི་ཡར་སྔོན་དུ་ཡོད་པར་ཆ་འཇོག་བྱེད་དགོས་ན་ཁ་ཆེ་ཡི་ཆོས་འདོན་བྱེད་དུ་སྤྱོད་པའི་ཡི་གེ་དེ་ཙམ་མམ་ཡང་ན་ཐག་ལ་མདུད་པ་སོགས་རྒྱག་པའི་བརྡ་རྟགས་དེ་ཙམ་ལས་མེད་པར་འདོད་ཀྱང་དོན་དངོས་སུ་ཚད་དེ་ལས་བརྒལ་བའི་ཡི་གེ་ཞིག་ཡོད་པ་ཤིན་ཏུ་གསལ་ཏེ་དེའི་སྒྲུབ་བྱེད་མང་པོ་ཡོད་ཀྱང་ལུང་རིགས་དཔེ་གསུམ་གྱི་སྒྲུབ་བྱེད་འཐད་ལྡན་ལས་ལུང་གི་སྒྲུབ་བྱེད་ནི་<<ལྡེའུ་ཆོས་འབྱུང།>>[6]ལས་དྲི་གུམ་བཙན་པོའི་སྐབས་སུ་ཡི་གེ་དང་བོན་བྱུང་ཞེས་པའི་ལོ་རྒྱུས་ཀྱི་ཟིན་ཐོ་དང་རྒྱལ་པོ་སྲོང་བཙན་སྒམ་པོས་མཛད་ཟེར་བའི་<<མ་ཎི་བཀའ་འབུམ།>>[7]བྱ་བར་ཡང་གསེར་གྱི་ལྒིགས་བམ་ལ་བཻཌཱུརྱ་ཞུན་མའི་བོད་ཡིག་གིས་བྲིས་པའི་མདོ་སྡེ་ཟ་མ་ཏོག་དང་སྤང་ཀོང་ཕྱག་རྒྱ་སོགས་གཉན་པོ་གསང་བ་བོད་ཡིག་གིས་བྲིས་པར་བཤད་པ་རྣམས་གུང་བསྒྲིགས་ནས་སྲོང་བཙན་ཡར་སྔོན་དུ་བོད་ཡིག་ཡོད་མེད་ལ་དཔྱད་དགོས་ཤིང་གཡུ་སྒྲ་སྙིང་བོའི<<བཻ་རོའི་འདྲ་འབག་ཆེན་མོ།>>[8]ནའང་མཐོན་མི་ཆུང་གིས་ཡི་གེ་བསྒྱུར་ཞེས་བཀོད་ཡོད་ཅིང་ཡི་གེ་གསར་གཏོད་བྱས་པའི་རྒྱུ་མཚན་གང་ཡང་བཤད་ཡོད་པ་མ་རེད། སྐབས་འདིའི་བསྒྱུར་ཞེས་པའི་གོ་དོན་ནི་ཞང་ཞུང་གི་ཡིག་རྒན་ནམ་ཞང་ཡིག་གི་ཡིག་གཟུགས་བོད་ཡིག་གི་ཡིག་གཟུགས་ལ་བསྒྱུར་ཞེས་པའི་གོ་དོན་རེད་ལ་སྨར་ཆེན་སྨར་ཆུང་ཞེས་པའང་མདོ་དོན་ཞང་ཞུང་གི་ཡིག་གཟུགས་རང་རེད། ཐོན་མིས་ཞང་ཞུང་གི་ཡིག་གཟུགས་དེ་དག་ལས་མཁོ་བ་བླངས་པ་དང་མི་མཁོ་བ་དོར་བ་སོགས་བྱས་ནས་བོད་ཀྱི་ལུགས་དང་མཐུན་པའི་ཡིག་གཟུགས་ཞིག་བསྒྱུར་བའི་གོ་དོན་རང་རེད་ལ་སློབ་དཔོན་པདྨའི་ཞལ་ནས་རྒྱ་གར་ཆོས་རྣམས་བོད་ལ་བསྒྱུར་བའི་ཚེ།རྒྱ་གར་ཡི་གེ་བོད་ལ་བསྒྱུར་མ་གཏུབ།ཀ་ཁ་སུམ་ཅུ་བོད་ལ་དཔེ་རུ་བླངས་ཞེས་པར་ཡང་བརྟག་བྱ་ཆེན་པོ་ཡོད་དེ་སྨར་ཡིག་ལ་དཔེ་བླངས་ནས་བོད་ཀྱི་ཡིག་གཟུགས་བཟོས་པའི་འདོད་ཚུལ་དེ་ཉིད་དོན་ལྡན་དུ་གྱུར་ཡོད་པ་ཞིག་རེད། དེ་འདྲ་ཡིན་ཙང་ང་ཚོའི་སློབ་དཔོན་ཐོན་མི་ནི་བོད་ཀྱི་ཡི་གེར་བཅོས་བསྒྱུར་གཏོང་མཁན་ཞིག་ལས་གསར་གཏོད་བྱེད་མཁན་ཞིག་རྩ་བ་ཉིད་ནས་མ་རེད། འདིའི་སྐོར་ལ་སྒྲུབ་བྱེད་འཐད་ལྡན་མང་པོ་འགོད་རྒྱུ་ཡོད་ཀྱང་ད་དེ་ཙམ་གྱིས་ཆོག་པར་བྱོས་ལ་འདིའི་ཐད་དུ་ཁྱེད་རང་ཚོར་རྗེས་མར་སྒྲུབ་བྱེད་དང་དགག་པ་གཏོང་རྒྱུ་ཡོད་ན་བགྲོ་གླེང་བྱས་ཆོག་ཆོག་རེད། གོང་གི་དེ་ནི་ལུང་གི་སྟེང་ནས་སྲོང་བཙན་ཡན་ཆོད་དུ་ཡི་གེ་ཡོད་པའི་སྒྲུབ་བྱེད་ཅིག་རེད། ད་རིགས་པའི་སྟེང་ནས་དཔྱད་ནའང་མིང་ཚིག་གཉིས་ཀྱི་རྩོམ་གཞིར་གྱུར་བའི་སྐད་ཀྱི་གདངས་ལ་ཡི་གེ་ཟེར་གྱི་ཡོད་པ་རེད། གལ་ཏེ་ཐོན་མིས་གདངས་ལ་ཡི་གེར་བཏགས་པའི་ཡི་གེ་དེ་གསར་གཏོད་བྱས་པར་འདོད་ན་འོ་ན་ཐོན་མི་སམ་བྷོ་ཊའི་ཡན་ཆོད་དུ་བོད་ལ་ངག་དང་གདངས་མེད་པར་ཐལ་བས་དེའི་ཡན་ཆོད་ཀྱི་བོད་མི་ཚང་མ་སྐད་ཆ་བཤད་མི་ཤེས་པའི་ལྐུགས་པར་ཁས་ལེན་དགོས་པ་ནི་ཧ་ཅང་དགོད་བྲོ་བ་ཞིག་མ་རེད་དམ། དེ་དུས་ང་ཚོའི་བོད་རིགས་ཡང་མེས་ཚང་མས་རྐང་བརྡ་ལག་བརྡ་བརྒྱབ་ནས་བསྡད་པ་རེད་དམ།(ཉན་མཁན་གྱི་བཞད་སྒྲ)འོ་ན་བོད་ཀྱི་ཡི་གེ་དེ་གཟུགས་ཁོ་ནར་འདོད་ཅིང་ཐོན་མིས་གཟུགས་ལ་ཡི་གེར་བཏགས་པའི་ཡི་གེ་དེ་གསར་གཏོད་བྱས་པར་འདོད་ན་དེའི་ཡན་ཆོད་དུ་བོད་ཀྱི་ཡི་གེ་ཡི་གཟུགས་ཡོད་དེ་གཟི་ཡིག་གི་སྟེང་ན་ཀ་ཁ་སུམ་ཅུའི་གཟུགས་ཡོད་པའི་ཕྱིར། མངའ་རིས་རུ་ཐོག་ནས་རྙེད་པའི་གཟི་ཡིག་ཀ་ཁ་སུམ་ཅུ་ཅན་ཞིག་ལ་ལོ་ལྔ་སྟོང་ལྷག་གི་ལོ་རྒྱུས་ཡོད་པར་ནུབ་ཕྱོགས་ཀྱི་རིག་རྫས་བརྟག་དཔྱད་པས་ཐག་བཅད་ཟིན་པས་ཐོན་མིའི་ཡན་ཆོད་ཀྱི་དུས་རབས་ནང་དུ་ཀ་ཁ་སུམ་ཅུའི་གཟུགས་ཡོད་པས་ཧ་ཅང་བཤད་ཐབས་དཀའ་བ་ཞིག་མ་རེད་དམ། ཐོན་མི་འཁྲུངས་ནས་ད་བར་དུ་ལོ་ཆིག་སྟོང་སུམ་བརྒྱ་ལྷག་ཟིན་ཡོད་པ་དང་དེའི་ཡར་སྔོན་གྱི་ལོ་སུམ་སྟོང་བདུན་བརྒྱ་ལྷག་གི་གོང་རོལ་ནས་ཀ་ཁ་སུམ་ཅུའི་ཡིག་གཟུགས་ཡོད་ན་ཐོན་མིས་བོད་ཀྱི་སྒྲ་གཟུགས་གཉིས་སུ་བཏགས་པའི་ཡི་གེ་གཉིས་པོ་གང་ཡང་བཟོས་མེད་ཙང་ང་ཚོས་ཡང་བསྐྱར་དེའི་སྐོར་ལ་བསམ་གཞིགས་དང་དབྱེ་ཞིབ་མི་བྱེད་ག་མེད་བྱུང་ཡོད་པ་རེད། དཔེ་མིག་ལ་བསྟན་ཡོད་ཅིག་གི་སྟེང་ནས་བཤད་ན་བོན་གྱི་ཆོ་གའི་དཔེ་རྙིང་<<སྲིད་པ་སྤྱི་མདོས་སྣང་སྲིད་སྤྱི་སྐོང།>>[9]ཞེས་པའི་དཔེ་ཆ་རྙིང་བ་ཞིག་གི་མཇུག་བྱང་ནའང་སངས་པོ་ཁྲི་ནེ་ཁོད་བདག་གིས་ཡི་གེར་བཏབ་པ་ཞེས་བཀོད་ཡོད་ལ་ཁྲི་ནེ་ཁོད་ནི་སྟག་རི་གཉན་གཟིགས་ཀྱི་བློན་པོ་ཞིག་ཡིན་པས་སྟག་རི་གཉན་གཟིགས་ཀྱི་དུས་སྐབས་སུ་སྲིད་པ་སྤྱི་མདོས་ཟིན་བྲིས་སུ་འགོད་པའི་ཡི་གེ་ཡོད་པ་ནི་དཔེ་ཡི་སྟེང་ནས་སྲོང་བཙན་ཡན་ཆོད་དུ་ཡི་གེ་ཡོད་པའི་སྒྲུབ་བྱེད་ཅིག་རེད། དེ་འདྲ་ཡིན་ཙང་ང་ཚོས་དོན་དངོས་སུ་སྲོང་བཙན་ཡན་ཆོད་དུ་ཡི་གེ་ཡོད་མེད་དེ་བདེན་རྫུན་གང་ཡིན་ལ་ཡང་བསྐྱར་དབྱེ་ཞིབ་དང་དཔྱད་པ་མང་བོ་ཞིག་བརྒྱབ་དགོས་རྒྱུ་རེད། ཚུལ་འདི་དག་ལ་ངེས་ཤེས་འདྲོངས་མ་ཐུབ་པར་ང་ཚོས་མིག་བཙུམ་ནས་ཐོན་མི་སམ་བྷོ་ཊ་བོད་ཡིག་གསར་གཏོད་མཛད་མཁན་ཡིན་ཤག་ཤག་རེད་ཅེས་བསྡད་ན་དགེ་མཚན་མེད་ལ་ཡིན་ཐག་ཆོད་ཡིན་ཞེས་གཙུག་ལག་ཁང་གི་ཇོ་བོའི་སྐུ་མདུན་ནས་མནའ་བསྐྱལ་ནའང་(ཉན་མཁན་གྱི་བཞད་སྒྲ)དགེ་མཚན་ཅི་ཡང་ཡོད་པ་མ་རེད། གཙོ་བོ་དཔྱད་པའི་སྒོ་ནས་ཐག་གཅོད་གནང་ཐུབ་ན་ཡག་ཤོས་རེད། ང་ཚོས་རིག་གཞུང་ལ་ཞིབ་འཇུག་བྱེད་དུས་མནའ་བསྐྱལ་ནས་སྒྲུབ་བྱེད་(ཉན་མཁན་གྱི་བཞད་སྒྲ)དུ་རེ་བ་དང་དད་པ་ཁོ་ནས་ཐག་གཅོད་བྱེད་པ་དེ་ཤིན་ཏུ་མི་འོས་ཤིང་རིག་གཞུང་ཞིབ་འཇུག་གི་ཁྱབ་ཁོངས་ནས་དེ་དག་ནི་དོར་བྱ་ཉག་གཅིག་རེད་བསམ་བྱུང་། རིག་གཞུང་ཞིབ་འཇུག་གི་ཁྱབ་ཁོངས་སུ་གནས་པའི་གནད་དོན་ཡོད་རིགས་ལ་ཇོ་བོ་རིན་པོ་ཞེས་མནའ་བསྐྱལ་བའི་ངང་ཚུལ་(ཉན་མཁན་གྱི་བཞད་སྒྲ)དེ་ནི་བླུན་པོའི་སྤྱོད་སྟངས་ཁོ་ན་ཡིན་པས་ཤིན་ཏུ་ནས་དོར་འོས་པ་ཞིག་རེད།

			དེ་འདྲ་ཡིན་ཙང་ང་ཚོས་ཡི་གེ་ཡི་སྐོར་དེ་ལའང་ཡང་བསྐྱར་བསམ་གཞིགས་བྱས་ནས་དབྱེ་ཞིབ་དང་ཞིབ་འཇུག་བྱེད་ཐུབ་ན་རབ་རེད། ངས་བོན་པོའི་ཡིག་ཚངས་དང་བསྟན་བཅོས་མང་པོ་ཞིག་ཞིབ་ཀློག་བྱས་པ་ཡིན་ལ་དེ་དག་ཆ་ཚང་གི་དབུར་ཞང་ཞུང་གི་སྐད་དུ་ཞེས་བཀོད་ཡོད་པའང་དཔྱད་པ་གཏོང་རྒྱུའི་གནས་གལ་ཆེན་ཞིག་རེད་བསམ་བྱུང་། དེ་ལས་ཀྱང་ང་རང་ཧང་སངས་བ་ཞིག་ནི་<<སྲིད་པའི་མཛོད་ཕུག།>>[10]ཅེས་པའི་བོན་གྱི་དཔེ་རྙིང་དེ་རེད། དེ་ནི་ཞང་ཞུང་གི་སྐད་ཆ་དང་བོད་སྐད་ཤན་སྦྱར་བྱས་ནས་གྲུབ་པའི་བསྟན་བཅོས་ཞིག་རེད་ལ་དེར་ཤོ་ལོ་ཀ་ཧ་ཅང་མང་པོ་ཡོད་པ་རེད། ཚིག་རྐང་རེ་རེ་ཡི་ཐོག་མར་ཞུང་ཞུང་གི་སྐད་བཀོད་ནས་དེའི་རྗེས་སུ་བོད་སྐད་ཀྱིས་དེའི་དོན་བཀོད་པའི་ཞང་བོད་ཤན་སྦྱར་གྱི་དཔེ་ཆ་རྙིང་བ་ཞིག་རེད། འདིར་བལྟས་ན་སྔོན་གྱི་དུས་སུ་ཞང་ཞུང་གི་སྐད་ཡིག་ཅིག་ཡོད་ཤག་ཤག་རེད། དེ་མ་གཏོགས་འདི་ལྟ་བུའི་ཞང་བོད་ཤན་སྦྱར་གྱི་བསྟན་བཅོས་ཤིག་དུས་ཡུན་ཉི་མ་ཁ་ཤས་དང་ཟླ་བ་ཁ་ཤས་ཀྱི་རིང་ལ་བོན་པོ་ཚོས་རྫུན་སྒྲུང་ལྟར་སྒྲུབ་ཐུབ་པའི་དོན་དག་ཅིག་མ་རེད། དེ་ལས་གཞན་<<ཤ་རིའི་སྒྲ་མདོ།>>[11]ཞེས་པའི་བོན་པོའི་དཔེ་རྙིང་ཧ་ཅང་དཀོན་གྲས་ཤིག་ཡོད་པ་རེད། དེ་ནི་བོད་ཁམས་ན་དེབ་རྒྱུན་གཅིག་གཉིས་ཙམ་མ་གཏོགས་ཕལ་ཆེར་ཉམས་མེད་དུ་ཕྱིན་ཚར་བའི་ཁ་འཕྲོ་རེད། དེའི་ནང་ན་ཞང་བོད་ཀྱི་སྐད་ཆ་བཀོད་ཡོད་པ་མ་ཟད་ཞང་བོད་སྒྲ་སྡེབ་བྱེད་སྟངས་ཀྱི་སྐོར་ཡང་གསུངས་ཡོད་པ་རེད་ལ་འདི་ནི་ང་ཚོ་བོད་ཀྱི་ཡིག་སྒྱུར་གྱི་གཞུང་ལུགས་ཀྱི་ཐོག་མར་བཞག་ཀྱང་དོན་ལ་གནས་པ་ཞིག་རེད་བསམ་བྱུང་། དེ་འདྲ་ཡིན་ཙང་ང་ཚོས་ཡང་དང་བསྐྱར་དུ་བོད་ཀྱི་ཡི་གེ་སུས་བཟོས་མིན་སོགས་ཀྱི་སྐོར་ལ་བསམ་གཞིགས་ནན་ཏན་གྱིས་བྱེད་འོས་པ་ཞིག་རེད། དེ་ཚང་མས་ཐུགས་ལ་འཛིན་རོགས།

			ད་སྒྱུ་རྩལ་ཟེར་བ་དེ་རེད། སྒྱུ་རྩལ་ཟེར་བ་ནི་དངོས་པོའི་བཟོ་སྐྲུན་དང་བསམ་པའི་འཁྱེར་སོ་སོགས་དེ་དག་གི་ཆེས་མཐོ་བའི་ཚད་གཞི་དང་ཁྱད་ཆོས་ཤིག་ལ་བཤད་པ་ཡིན། ང་ཚོ་བོད་ལ་གནའ་བོའི་དུས་ནས་སྒྱུ་རྩལ་གྱི་འབྲས་བུ་དང་དེའི་ལོ་རྒྱུས་ཡ་མཚན་པ་ཡོད། མངའ་རིས་རུ་ཐོག་གི་བྲག་བརྐོས་དང་ཆུ་ཤུར་དང་མཁར་རོའི་གནའ་ཤུལ་གྱི་སྒྱུ་རྩལ་སོགས་ཀྱིས་ལོ་ངོ་ལྔ་སྟོང་ལྷག་གི་ཡན་ཆོད་ནས་སྒྱུ་རྩལ་གྱི་འབྲས་བུ་ངོ་མཚར་བ་ཡོད་པ་གསལ་སྟོན་བྱེད་ནུས་པ་ཡིན་པས་མང་དུ་བཤད་ན་དུས་ཚོད་འགོར་འགྱངས་ཀྱིས་བརྗོད་བྱའི་དོན་སྒྲིབ་པའི་ཉེན་ཁ་ཡོད་པས་དེའི་སྐོར་གཡུགས་ཞོག ཕོ་བྲང་པོ་ཏ་ལ་གཅིག་པུར་མཚོན་ན་ནའང་ཕྱི་རྣམ་པའི་བཟོ་བཀོད་དང་ནང་གི་ལྡེབས་རིས། ལྷ་རྟེན། ལྒིགས་བམ་སོགས་འཛམ་གླིང་གི་ཡིད་དབང་འཕྲོག་པའི་ཆེས་མཐོའི་སྒྱུ་རྩལ་ཞིག་ཡིན། ཕྱིའི་རྣམ་པའི་ཨར་ལས་སོགས་བཟོ་སྐྲུན་གྱི་ཆ་ནས་བཤད་ན་སྐབས་དེའི་ལག་རྩལ་རྩེར་སོན་ཞིག་དང་ནང་གི་རིན་ཐང་བྲལ་བའི་ལྡེབ་རིས་སོགས་ཕུད་དུས་རབས་རིམ་བྱོན་གྱི་གསུང་འབུམ་ཉར་ཚགས་ཀྱི་ཆ་ཁོ་ནའི་ཐད་ནས་གླེང་ནའང་འཛམ་གླིང་གི་དཔེ་མཛོད་ཁང་ཆེན་པོ་ཞིག་རེད། ང་རང་ཕོ་བྲང་པོ་ཏ་ལའི་ནང་དུ་བཞུགས་ཡོད་པའི་<<གསུང་འབུམ་དཀར་ཆག།>>[12]ཞིག་ལ་མཇལ་པ་ཡིན། བོད་ཀྱི་གྲུབ་མཐའ་སྣ་ཚོགས་ལས་དགེ་ལུགས་པ་ཁོ་ནའི་གསུང་འབུམ་གྱི་ཁ་བྱང་ཕྱོགས་གཅིག་ཏུ་བསྒྲིགས་ནའང་པོད་རྒན་ཆེན་པོ་ཞིག་ཡོད། རྒྱ་གར་གྱི་རྩོམ་པ་པོ་ལ་དྭགས་པ་ལིས་ཞིས་ནན་གྱི་<<རྒྱ་གར་དེང་རབས་ཀྱི་མཚན་ཉིད་རིག་པ་ལས་མིའི་བསམ་བློ།>>[13]ཞེས་པའི་དེབ་གཞི་ལས་སྒྱུ་རྩལ་གྱིས་འཚོ་བ་མཚོན་པར་བྱེད་པ་ཡིན་ཞེས་གསུངས་པ་ལྟར་བོད་མི་རིགས་ཀྱི་དུས་རབས་རིམ་པའི་ནང་དུ་བྱུང་བའི་དངོས་པོ་དང་བསམ་པའི་སྒྱུ་རྩལ་ཕུང་བོར་གཅིག་ཏུ་སྤུངས་པའི་མཚོན་བྱེད་གཙོ་བོ་ཕོ་བྲང་པོ་ཏ་ལའི་སྒྱུ་རྩལ་འདི་དག་ནི་བོད་མིའི་མི་རབས་རིམ་བྱོན་གྱི་འཚོ་བའི་ཉམས་མྱོང་དང་བློ་གྲོས་ཀྱི་རྩལ་ལས་འཁྲུངས་པའི་སྒྱུ་རྩལ་རིན་ཐང་བྲལ་བ་ཤ་སྟག་ཡིན། དེ་ལས་གཞན་མངའ་རིས་མཐོ་ལྡིང་དགོན་པའི་ལྡེབ་རིས་དང་རུ་ཐོག་གི་གདོད་མའི་བྲག་བརྐོས། ལོ་ལྔ་སྟོང་ལྷག་གི་ལོ་རྒྱུས་ལྡན་པའི་ཁ་རུབ་དང་ཆུ་ཤུར་གྱི་གནའ་ཤུལ་སོགས་དངོས་པོའི་སྒྱུ་རྩལ་དང་། རྩོམ་རིག གེ་སར་སྒྲུང་། བོད་མིའི་སྐྱེ་འཆིའི་ལྟ་ཚུལ་སོགས་བསམ་པའི་སྒྱུ་རྩལ་རིན་ཐང་བྲལ་བ་དེ་དག་ནི་འགྲོ་བ་མིའི་རིགས་ཀྱི་སྒྱུ་རྩལ་ཟིན་ཐོ་ལས་འོད་ཟེར་འཕྲོ་བའི་དོན་དངོས་ཀྱི་སྒྱུ་རྩལ་རིན་ཐང་བྲལ་བ་དེ་ཡིན། འཇར་མན་གྱི་རོལ་དབྱངས་པ་གྲགས་ཆེན<<པེ་ཏོ་ཧྥུན་གྱི་གསུང་གི་རེག་ཟིན།>>[14]ཞེས་པ་ལས་དོན་དངོས་ཀྱི་སྒྱུ་རྩལ་ལ་འཇིག་པ་མེད་ཅེས་གསུངས་པ་ལྟར་ང་ཚོ་བོད་མི་རིགས་ཀྱི་སྒྱུ་རྩལ་གྱི་ཞིང་བཀོད་རེ་རེ་ནི་ནམ་ཡང་འགྲོ་བ་མིའི་རིགས་ཀྱི་སྒྱུ་རྩལ་ཟིན་ཐོ་ལས་འཇིག་པ་མེད་པ་ཞིག་རེད།

			ད་ཁྲིམས་ལུགས་རེད། སྒྲ་ཡངས་འཇུག་གི་ཁོངས་སུ་འདུས་པའི་ཁྲིམས་ལུགས་དེ་རེད། བོད་ལའང་མི་རིགས་གཞན་པ་ནང་བཞིན་གནའ་བོའི་དུས་ནས་བཟུང་ཁྲིམས་དང་དེའི་ལོ་རྒྱུས་ཡོད་པ་རེད། རི་རྒྱ་དང་ཀློང་རྒྱ། ལམ་རྒྱ་སྡོམ་པའི་ཁྲིམས་དེ་ནི་གནའ་བོའི་བོད་ཀྱི་ཚོ་བ་ཁག་ལས་བརྒྱུད་ཡོང་བ་རེད། དེས་ད་ལྟའི་བར་བོད་ཀྱི་སྐྱེས་ཁམས་སོགས་ལ་ནུས་པ་ཆེན་པོ་ཐོན་ཡོད་ལ་མ་འོངས་པ་ནའང་ཐོན་པར་འགྱུར་བ་ཞིག་རེད། དེར་མ་ཟད་བོན་ཁྲིམས་སྲིད་པའི་ཐོ་ཡིག་སོགས་དང་བསང་གི་བྱེད་ནུས་སོགས་ལ་འབྲེལ་བའི་ཁྲིམས་ཧ་ཅང་མང་པོ་ཡོད་པས་འདིར་རེ་རེ་བཞིན་མི་བཤད་ལ་གང་ལྟར་སྔོན་གྱི་མཁས་པའི་བསྟན་བཅོས་ལས་ཁྲིམས་ནི་རྒྱུ་དང་མི་རྒྱུ་ས་བཞིན་དུ་ཡོན་ཏན་ཀུན་གྱི་གཞི་རྟེན་ལེགས་པར་འཕེལ་ཞེས་ཁྲིམས་ནི་ཡོན་ཏན་ཀུན་གྱི་གཞི་རྟེན་འཕེལ་བྱེད་ཅིག་ལ་ངོས་བཟུང་ཡོད་པ་རེད། ང་ཚོ་བོད་ལྗོངས་སློབ་གྲྭ་ཆེན་མོ་ལྟ་བུ་ཞིག་ལ་མཚོན་ནའང་ཁྲིམས་མེད་ན་ལ་འཐོར་ལུང་འཐོར་དུ་སོང་ནས་རིག་གནས་སྦྱངས་སའི་ཁོར་ཡུག་ཅིག་ཆགས་ཐུབ་ཀྱི་མ་རེད། བོད་ཀྱི་ལོ་རྒྱུས་ཡིག་ཚངས་ལས་ཀྱང་སྔོན་གྱི་རྒྱལ་ཕྲན་སིལ་མ་དེ་དག་ལའང་ཁྲིམས་མེད་པས་ཁ་འཐོར་དགུ་འཐོར་དུ་ཕྱིན་ནས་སིལ་བུར་འཐོར་བ་རེད་ཅེས་ཤོད་བཞིན་ཡོད་པ་དེ་རང་རེད། དེར་བརྟེན་ཁྲིམས་ཞེས་པ་ཧ་ཅང་གལ་ཆེན་པོ་རེད། ཁྲིམས་ཞེས་པ་དེས་སྤྱི་ཚོགས་འཕེལ་རྒྱས་དང་མིའི་ཡོན་ཏན་གོང་འཕེལ་ལ་ཕན་ཐོགས་ཡག་པོ་ཡོང་གི་རེད། སངས་རྒྱས་ཆོས་ལུགས་ཀྱི་འདུལ་བ་ཞེས་པ་དེའང་དོན་དངོས་སུ་ཁྲིམས་ཤ་སྟག་རེད་ལ་དེར་གནས་པའི་མི་ལ་ང་ཚོས་ཚུལ་ཁྲིམས་སྲུང་མཁན་དང་འདུལ་འཛིན་པ་ཞེས་ཀྱང་འབོད་པ་རེད། བདག་ལ་ལུང་སོགས་མེད་ཀྱང་པཎ་ཆེན་བདེ་ལེགས་ཉི་མའི་<<འདུལ་བའི་ལེགས་བཤད་སྐལ་བཟང་ནོར་བུའི་ཕྲེང་བ།>>[15]ཞེས་པའི་གསུང་རྩོམ་དང་རྗེ་དགེ་འདུན་གྲུབ་ཀྱི་<<འདུལ་བའི་གླེང་འབུམ་ཆེན་མོ།>>[16]ལ་མཇལ་བ་ཡིན། དོན་ངོ་མས་བོད་ཀྱི་འདུལ་བ་ཞེས་པ་ནི་ཡ་རབས་ཚུལ་ལྡན་གྱི་ལམ་ལ་འཇུག་པའི་ཁྲིམས་ལུགས་ཁོ་ན་རེད་ལ་འཛམ་གླིང་གི་མི་སོ་སོས་བོད་ཀྱི་འདུལ་ཁྲིམས་བརྩིས་པ་ཡིན་ན་བཙོན་རྭ་དང་ལྕགས་སྒྲོག་གིས་གཅུན་པའི་ལམ་སྲོལ་ཟེར་བ་ཞིག་གཏན་ནས་མི་མཁོ་བར་སེམས། ང་ཚོ་བོད་ཀྱི་ཁྲིམས་ལུགས་ཀྱི་ངོས་ནས་བཤད་ནའང་སྲོང་བཙན་སྒམ་པོའི་དུས་སུ་དགེ་བ་བཅུའི་ཁྲིམས་ལ་སོགས་ཀུན་སྤྱོད་ཀྱི་ཁྲིམས་གཙང་མ་ཞིག་བཀོད་ཡོད་པ་རེད་ལ་དེ་ལས་གཞན་པའི་དགོན་པའི་བཅའ་ཁྲིམས་དང་དུས་རབས་རིམ་བྱོན་གྱི་ཁྲིམས་ལུགས་མང་པོ་ཡོད་པ་དེ་རེད། དོན་དངོས་སུ་ཁྲིམས་ཞེས་པའང་རིག་གནས་ཤིག་ཡིན་པ་ཚིག་ཐག་བཅད་ནས་བཤད་ཆོག་པ་ཞིག་རེད།

			དེ་ནས་སྒྲ་ཡངས་འཇུག་གི་རིག་གནས་ནང་གི་ཆོ་ག་ཟེར་བ་དེ་རེད། ཆོ་ག་ཞེས་པ་ནི་ཆོས་ལུགས་ཀྱི་ཁྲོད་དང་དེ་མ་ཡིན་པའི་རིག་གནས་ཀྱི་ཁྱབ་ཁོངས་ཁ་ཤས་སུ་དར་ཁྱབ་ཏུ་སོང་ཡོད་པའི་བྱ་འགུལ་ཞིག་རེད། བོན་པོའི་རིག་གནས་ཁྲོད་དུ་གནའ་བོའི་དུས་ནས་བཟུང་ད་ལྟར་ཐུག་པའི་བར་ལ་ཆོ་གའི་སྐོར་ཕུན་སུམ་ཚོགས་པ་ཡོད་པ་རེད། སྐབས་ཁ་ཤས་སུ་དམངས་ཁྲོད་དུ་ཁྱབ་པའི་ཆོ་ག་ཁ་ཤས་ནི་ཆོས་ལུགས་ལ་འབྲེལ་མེད་པ་ལྟར་སྣང་ཡང་དོན་ལ་དེའི་ཕུགས་སུ་ཆོས་ལུགས་ཀྱི་རྫས་རྒྱུན་ཞིག་ཡོད་པ་བཤད་མི་དགོས་པ་ཞིག་རེད། སངས་རྒྱས་ཆོས་ལུགས་ཀྱིས་ལྟ་གྲུབ་གཙོ་བོར་འཛིན་གྱི་ཡོད། བྱས་ཙང་དེའི་ཁྲོད་དུ་ཆོ་ག་ནི་དེ་འདྲའི་རྒྱུགས་ཆེ་བའི་རིག་གནས་ཤིག་མ་རེད། ཡིན་ནའང་བོན་པོའི་ཆོ་ག་ལ་མིག་ལྟོས་བྱས་ནས་ནང་འདྲེན་བྱས་ཡོད་པ་གསལ་བོར་ཤེས་ཐུབ་པ་ཞིག་རེད། དཔའ་བོ་གཙུག་ལག་ཕྲེང་བའི<<ཆོས་འབྱུང་མཁས་པའི་དགའ་སྟོན།>>[17]ན་བོད་སིལ་བུའི་དུས་སྐབས་སུ་སྔགས་པ་ཕལ་ཆེར་ཡང་སྒྲུབ་ཐབས་ཆད་པ་དང་སྒོམ་པ་ཡང་མེད་པར་བོན་པོའི་ཆོ་ག་ལ་མིག་ལྟོས་བྱས་ཏེ་སྒྲུབ་ལ་གཞུང་ངག་འདོན་དུ་གྱེར་ནས་གྲོང་ཆོག་འགྲིམ་ཞེས་བོན་པོའི་ཆོ་གར་མིག་ལྟོས་བྱས་པའི་གནས་ཚུལ་གསུངས་ཡོད། དེ་ནི་བདེན་ཤས་ཆེ་སྟེ་བན་བོན་གྱི་འདོན་ཆོག་མང་པོ་ཞིག་ལ་གཅིག་དཔེ་གཅིག་གིས་བཤུས་པའི་སྣང་ཚུལ་དུས་རྒྱུན་དུ་ཐོན་བཞིན་ཡོད། ངས་ཉར་ཚགས་བྱས་པའི་དམངས་ཁྲོད་ཀྱི་ཆོ་གའི་དཔེ་རྙིང་ལ་སྣ་ཁ་བརྒྱ་དང་བདུན་ཅུ་ལྷག་ཡོད་ལ་དེའི་ནང་གི་བརྗོད་བྱ་ནི་འདྲ་མི་འདྲ་སྣ་ཚོགས་ཤིག་ཡིན་ཞིང་དེ་ནི་གནའ་བོའི་བོད་མིའི་ཐུན་མོང་མ་ཡིན་པའི་བསམ་བློ་དང་ཤེས་རིག་ལ་འབྲེལ་བ་དམ་པོ་ཡོད་པ་ཞིག་རེད། ང་ཚོའི་གནའ་བོའི་ཆོ་གའི་སྐོར་ལ་རྒྱུས་ལོན་མ་བྱས་ན་གནའ་བོའི་ལོ་རྒྱུས་ལ་རྒྱུས་ལོན་ཟབ་མོ་ཞིག་གནང་རྒྱུ་ནི་ཧ་ཅང་ཁག་པོ་རེད། དཔེར་ན་གཉའ་ཁྲི་བཙན་པོར་ཐེའུ་རངས་སྐྱས་འདེབས་བྱས་པའི་ཆོ་ག་དང་དྲི་གུམ་བཙན་པོ་གྲོངས་དུས་ཀྱི་ཆོ་ག་དེ་རིགས་ལ་འགྲེལ་བཤད་ཞིབ་རྒྱས་ཤིག་རྒྱག་དཀའ་བ་རེད། བྱས་ཙང་ང་ཚོས་བོད་མིའི་ཆོ་གའི་སྐོར་ལ་རྒྱུས་ལོན་གཏིང་ཐག་ཆོད་པ་དང་ཞིབ་འཇུག་བྱེད་རྒྱུ་དེ་གལ་ཆེན་པོར་མཐོང་གི་འདུག དཔེ་བཞག་ནས་བཤད་ན་བོན་གྱི་ཆོ་གའི་དཔེ་རྙིང<<མུ་ཡེ་པྲ་ཕུད་ཕྱའི་མཐར་ཐུག།>>[18]ཅེས་པ་ང་ཚོའི་རིག་གནས་ཀྱི་ཁྱབ་ཁོངས་མང་པོར་ས་འདྲེས་རྡོ་འདྲེས་སུ་སོང་བའི་ཕྱའི་སྐོར་ལ་ཞིབ་འཇུག་བྱེད་པའི་ཡིག་ཚངས་གལ་ཆེན་ཞིག་རེད། དེའི་ནང་ལ་ཕྱའི་མཚན་ཉིད་སོགས་བཤད་ཡོད་པ་རེད། <<དབུ་ནག་མིའུ་འདྲ་ཆགས།>>[19]ཞེས་པ་ནི་བོད་མིའི་མཆེད་ཁུངས་དང་རིགས་རུས་ལ་དཔྱད་པ་གཏོང་བར་མཁོ་བའི་ཡིག་རྙིང་ཉག་གཅིག་རེད། དེའི་ནང་ལ་སྲིད་པ་སྐོས་དྲུག་དང་རུས་སྣ་ཚོགས་ཀྱི་འབྱུང་ཁུངས་ཞིབ་རྒྱས་སུ་བཀོད་ཡོད་པ་རེད། <<སྲིད་པ་སྤྱི་མདོས།>>[20]ནི་བོན་གྱི་སྟོན་པ་གཤེན་རབ་མི་བོས་དམར་མཆོད་བཅད་ནས་དེའི་ཚབ་ཏུ་འབྲུ་རིགས་ཀྱིས་མཆོད་པ་བྱེད་པའི་སྲོལ་གནང་བ་བརྗོད་བྱ་གཙོ་བོ་ཡིན་པའི་ཆོ་གའི་དཔེ་རྙིང་ཞིག་རེད། དེ་ནི་བོད་རིག་པའི་ཁྱབ་ཁོངས་སུ་གོ་གནས་དང་རིན་ཐང་ཆེན་པོ་ལྡན་པའི་ཡིག་ཚངས་ཤིག་རེད། ང་ཚོས་བོན་པོའི་ཆོ་ག་ཞེས་དམའ་འབེབས་གཏོང་རྒྱུ་མེད་པར་དེའི་སྐོར་ལ་ཞིབ་འཇུག་གནང་དགོས་གི་རེད། ད་ལྟ་རྒྱལ་སྤྱིའི་སྟེང་ན་བོན་གྱི་ཆོ་གའི་སྐོར་ལ་ཞིབ་འཇུག་གཏོང་མཁན་ཞེ་དྲག་མང་པོ་ཡོད་པ་རེད། ང་ཚོ་ད་དུང་གྲུབ་མཐའི་ཕྱོགས་རིས་ཀྱི་ཀློང་ནས་མགོ་བོ་འཁོར་ནས་བསྡད་ན་ཧ་ཅང་བློ་ཕམ་མ་རེད་དམ། ང་ཚོས་ཆོ་ག་ཟེར་བ་དེ་ནི་གྲྭ་བ་འགའ་ཤས་དང་སྔགས་རྒན་འགའ་ཤས་ཀྱིས་ངག་འདོན་བྱས་ནས་གཏོར་མ་བཤམས་རྒྱུ་ཙམ་ལ་ངོས་བཟུང་ན་ཤིན་ཏུ་ནོར་འཁྲུལ་ཞིག་རེད། ཆོ་གའི་དཔེ་ཆའི་ནང་གི་བརྗོད་བྱ་དེ་ཚོ་ལ་བསམ་གཞིགས་དང་དབྱེ་ཞིབ་བྱེད་ཐུབ་ན་ཧ་ཅང་ཡག་པོ་རེད། དེ་ཚོའི་ནང་ལ་སྐབས་ཁ་ཤས་སུ་འདྲ་མི་འདྲའི་རིག་གནས་ཀྱི་སྣང་ཚུལ་སྣ་ཚོགས་མཆེད་ཀྱི་ཡོད་པ་རེད། ད་ནས་བཟུང་དེའི་སྐོར་ལ་ཐུགས་གཟབ་དང་མདོ་དོན་ཆོ་ག་ཟེར་བ་དེའང་གནའ་བོའི་དུས་ནས་བཟུང་བོད་མི་རིགས་ཀྱི་རིག་གནས་ཐུན་མོང་མ་ཡིན་པ་ཞིག་ཡིན་པའི་སྣང་ཚུལ་དེར་དཔྱད་འཇོག་ཡོད་པར་ངས་ཁྱེད་ཚོར་འབོད་སྐུལ་བྱེད་རྒྱུ་ཡིན། 

			ད་ནི་བོད་ཀྱི་རིག་གནས་ལས་སྒྲ་ཡངས་འཇུག་གི་རིག་གནས་ལ་ངོས་འཛིན་བྱེད་སྟངས་ཉུང་བསྡུས་ཤིག་དེ་འདྲ་རེད། དེ་ནི་དུས་རབས་འདྲ་མི་འདྲའི་ནང་བྱུང་བའི་རིག་གནས་ཀྱི་རྣམ་གྲངས་ཁག་ཉིང་བསྡུས་སྒོས་བྱུང་བ་ཞིག་རེད་མ་གཏོགས་རྒྱལ་རབས་ག་གེ་མོའི་རིང་ལ་གློ་བུར་དུ་བྱུང་བ་ཞིག་གཏན་ནས་མ་རེད། དེ་འདྲ་ཡིན་ཙང་ང་ཚོས་ཀྱང་ལོ་ལྔ་སྟོང་ལྷག་གི་གོང་རོལ་ནས་བཟུང་ཡང་མེས་རྣམས་ཀྱི་བློ་གྲོས་རྩལ་ལས་བྱུང་བའི་རིག་གནས་སྣ་ཚོགས་ཤིག་ཡོད་པར་ངོས་འཛིན་དང་དེའི་ཐད་ལ་ཡང་བསྐྱར་དབྱེ་ཞིབ་དང་བསམ་གཞིགས་བྱས་ཆོག་པ་ཞིག་རེད།

			སྒྲ་དོག་འཇུག་གི་རིག་གནས་ཟེར་བ་དེ་གཙོ་བོ་རིག་གཞུང་ལ་གོ་དགོས་པ་རེད། སྒྲ་ཚད་བཟོ་གསོ་སོགས་རིག་གནས་ཆེ་ཆུང་བཅུ་བོ་དེར་ངོས་འཛིན་བྱེད་དགོས་རྒྱུ་རེད། དེ་དག་ནི་བོད་མིའི་ཐུན་མོང་མ་ཡིན་པའི་རིག་པའི་གཞུང་ལུགས་ཁོ་ན་རེད། ད་དེའི་སྐོར་ལ་དོགས་པ་འདྲ་མི་འདྲ་དང་མཐའ་དཔྱོད་སོགས་བྱེད་རྒྱུ་ཡོད་མོད་དེ་རིང་དུས་ཚོད་ཀྱི་དབང་གིས་ཞིབ་པ་ཞིག་གཞི་ནས་གླེང་ཐུབ་གི་མ་རེད། དེའི་སྐོར་ཉུང་བསྡུས་རེ་བཙུན་པ་ཚུལ་ཁྲིམས་རིན་ཆེན་གྱི་<<བོད་ཀྱི་རིག་གནས་ལྔའི་རྣམ་གཞག།>>[21]དང་སྟག་ཚང་ལོ་ཙཱ་བའི<<རིག་གནས་ཀུན་ཤེས།>>[22]སོགས་ལ་གཟིགས་རྟོགས་གནང་ན་རྒྱུས་ལོན་བྱེད་ཐུབ་གི་རེད། ད་ལྟའི་ཆར་བོད་ཀྱི་རིག་གནས་ལྔའི་རྣམ་གཞག་ཐོག་མར་ཕྱེས་མཁན་དེ་ས་སྐྱ་པཎྚིཏ་ཀུན་རྒྱལ་མཚན་ཡིན་ཞེས་ཀུན་གྱི་ཁ་ན་རླུང་ལྟར་གྲགས་ཀྱི་ཡོད་པས་མ་ཚད་འདར་སྟོན་དགྲ་འདུལ་དབང་པོའི་<<ཐ་སྙད་རིག་གནས་ལྔའི་བྱུང་ཚུལ་བློ་གསལ་མགྲིན་རྒྱན།>>[23]ཞེས་པར་བོད་ཀྱི་ཐ་སྙད་རིག་གནས་ལྔའི་འབྱུང་ཁུངས་ཀྱང་རྒྱ་གར་ལ་བཅོལ་ནས་ཞུ་སྲོལ་བྱུང་ཡོད། ཡིན་ནའང་དེར་དཔྱད་པ་འདི་ཙམ་ལུས་ཡོད་དེ་ས་པཎ་ཡར་སྔོན་ལ་རིག་གནས་ལྔའི་རྣམ་གཞག་ཅིག་ཡོད་པ་འདྲ་སྟེ་<<རྒྱལ་རབས་གསལ་བའི་མེ་ལོང།>>[24]ན་དེར་རྒྱལ་བུ་ནར་ལོན་དུས་བཟོ་དང་། རྩིས་དང་། སྒྱུ་རྩལ་དང་། རིག་པའི་གནས་ལྔ་ལ་མཁས་ཤིང་ཡོན་ཏན་དང་ལྡན་པར་གྱུར་བས་ཞེས་སྲོང་བཙན་སྒམ་པོའི་དུས་ནས་བཟུང་རིག་པའི་གནས་ལྔ་ཞེས་པའི་རྣམ་གཞག་ཅིག་ཡོད་པར་འདོད་པས་དཔྱད་རྒྱུར་སྣང་ལ་བདག་གིས་ས་པཎ་གྱི་ཡར་སྔོན་ལའང་རིག་པའི་གནས་ལྔའི་རྣམ་གཞག་ཅིག་ཡོད་ཀྱང་གྲངས་འདྲེན་པ་ཙམ་ལས་ཧ་ཅང་ཞིབ་རྒྱས་མིན་སྟབས་ཁོང་ཉིད་ནས་དེའི་རྣམ་གཞག་ཆ་ཇེ་ཚང་དང་ཧ་ཅང་རྒྱས་པར་བྱས་སྟབས་ཕྱིས་ཀྱི་བསྟན་བཅོས་དག་ལས་ཆོས་རྗེ་ས་པཎ་ནས་བཟུང་ལྔ་རིག་གི་རྣམ་གཞག་སྲོལ་ཕྱེ་བ་ལྟ་བུའི་རྩིང་གཏམ་ཐོན་པར་སྣང་ཞིང་དེའི་ཚུལ་ལ་མི་འཐད་པའི་ལྟ་བ་བཀོད་ཡོད་པའང་<<བཀའ་བརྒྱུད་ཀྱི་མཁས་པ་བསོད་ནམས་རྒྱལ་མཚན་ཚང་གི་དྲིས་ལན་བཻཌཱུརྱའི་ཕྲེང་བ།>>[25]ན་ཁྱེད་རང་གི་པཎ་ཊི་ཏ་ཞེས་པའང་སྔོན་ཆད་བོད་དུ་བྱོན་པའི་ཉིད་ལས་ཆེས་ཆེར་ལྷག་པའི་བཻ་རོ་ཙ་ན། ཀ་ཅོག རྔོག་ལོ་སོགས་ལ་དེ་ལྟར་མ་གྲགས་པར་ཁྱེད་ཉིད་གྲགས་པ་བཞེད་པས་དེ་ལྟར་མ་གྲགས་བཞིན་དུ་རང་གིས་ནན་ཏན་དུ་བཏགས་ནས་ཅི་མཛད་ཅེས་མང་དུ་བཀོད་ཡོད་པ་སོགས་ཀྱང་ཆགས་སྡང་གི་བློའི་གཡོ་བ་སྔོན་ལ་མ་གཡོས་པར་དཔྱད་པའི་གནས་སུ་རིགས་ལ་བསྟན་པ་དང་རིག་གནས་སྤྱིའི་འཕེལ་རིམ་ལ་གཞིགས་ན་ཆོས་རྗེ་ས་ས་པཎ་ཡར་སྔོན་གྱི་དུས་རིམ་ནང་དུ་པཎ་གྲུབ་ཕལ་ཆེ་བས་སྔོན་གྱི་བསྟན་བཅོས་ལ་སློབ་སྦྱོང་དང་སྒྲུབ་པ་ཉམས་ལེན་གཙོ་ཆེར་བྱེད་པ་ལས་གསུང་རྩོམ་མཛད་པའི་ལམ་སྲོལ་དེ་འདྲ་རྒྱུགས་ཆེ་བ་ཞིག་མིན་པར་འདོད་ལ་ཆོས་རྗེ་ས་པཎ་གྱིས་བོད་རང་གི་རིག་གནས་ཆ་ཚང་ཇེ་ཚང་དུ་གཏོང་དགོས་པར་གཟིགས་ནས་རིགས་པའི་རྣམ་དཔྱོད་ལ་བརྟེན་པའི་རིག་གནས་ཆེ་ཆུང་ཀུན་འདུས་ཀྱི་གསུང་རྩོམ་མང་པོ་མཛད་སྟབས་སྐབས་དེར་སྙན་པའི་གྲགས་པ་ཀུན་ལ་གཡོས་པས་ལྔ་རིག་པཎ་ཆེན་གྱི་ཐོག་མ་སོགས་དམིགས་བསལ་གྱི་མཚན་གནས་དེ་འདྲ་ཞིག་གནང་བ་རེད་སྙམ་པས་འདིའི་ཐད་དུ་རྣམ་པ་ཚོར་ཡང་དཔྱད་པ་ཡོད་པར་རེ་ཞུ།

			ད་ནི་བོད་ཀྱི་མི་རིགས་དང་མི་རིགས་དེར་ལྡན་པའི་ཤེས་རིག་གི་སྐོར་ནས་ཅུང་ཙམ་གླེང་ཟིན་ལ་ང་ཚོས་ད་ལྟའི་དུས་མཚམས་ནས་བཟུང་བོད་མི་རིགས་ནི་ཤེས་རིག་གིས་ཕོངས་པའི་མི་རིགས་ཤིག་ཡིན་པའི་སྐོར་གྱི་དོགས་པ་དེ་སེལ་བར་འོས་ལ་སྲོང་བཙན་ཡན་ཆོད་དུ་བོད་ཡུལ་མུན་པའི་གླིང་ཞེས་བརྗོད་པའི་སྤྱི་བརྟོལ་གྱི་སྡོམ་ཚིག་དེའང་དོར་བར་འོས། བོད་མི་རིགས་ནི་གནའ་བོའི་དུས་ནས་བཟུང་ངོ་བོ་ཤེས་རིག་གིས་གྲུབ་པའི་མི་རིགས་ལོ་རྒྱུས་ལྡན་པ་ཞིག་ལ་ངོས་འཛིན་དང་དེའི་ཆར་དཔྱད་པ་གནང་རྒྱུ་ནི་ང་ཚོར་དུས་རབས་ཀྱིས་སྤྲད་པའི་འོས་འགན་དུ་མཐོང་དགོས་གི་རེད།

			 རྒྱལ་པོ་ཐོག་མ་ཉག་ཁྲི་བཙན་པོའི་སྐོར།

			བོད་མི་རིགས་ནི་ཆེས་ཐོག་མར་ཉག་ཁྲི་བཙན་པོའི་དུས་དེ་ནས་གྲུབ་པར་འདོད་དེ་དེའི་ཡན་ཆད་དུ་རུས་རྒྱུད་ཚོ་བའི་ལམ་ལུགས་ལྟར་ཡུལ་གྲུ་ཁག་ན་སིལ་བུར་གནས་ཡོད། ཉག་ཁྲི་བཙན་པོའི་དུས་ནས་བཟུང་སྟེ་བཙན་པོའི་སྲིད་དབང་ཐོག་མར་དབུ་བརྙེས་སོང་བ་རེད་ལ་བོད་མིའི་གཅིག་གྱུར་གྱི་བསམ་བློའང་སྐབས་དེ་དུས་ནས་བཟུང་དབུ་ཚུགས་སོང་བ་རེད། དེའི་ཡན་ཆོད་དུ་རྒྱལ་ཕྲན་སིལ་མ་བཅུ་གཉིས་སོགས་བོད་ཀྱི་རུས་རྒྱུད་ཚོ་བ་མང་བོར་གཅིག་གྱུར་གྱི་དབུ་ཁྲིད་མེད་ཅིང་ཁྲིམས་ཀྱང་མེད་པས་གཅིག་ཟེར་གཅིག་གིས་མ་ཉན་ནས་འཐབ་རྩོད་དང་དཀའ་རྙོག་ཞེ་དྲག་མང་པོ་བཟོས་ཡོད་ས་རེད། སྐབས་དེ་འདྲའི་ཁོར་ཡུག་གི་ཁྲོད་དུ་མི་ཀུན་གྱི་ཡིད་ལ་ཐུན་མོང་གིས་འདོད་པ་ནི་འཁྲུག་རྩོད་ཞི་འཇགས་སུ་སོང་ནས་འཚོ་བ་བདེ་འཇགས་ཡོང་བ་དང་དབུ་ཁྲིད་བཙན་པོ་ཞིག་དགོས་པའི་འདོད་པ་དེ་རེད། དེ་ནས་རྒྱལ་ཕྲན་སིལ་མ་བཅུ་གཉིས་ཀྱི་མི་དམངས་རྣམས་ལས་འཐུས་ཚབ་ཐུབ་པའི་མི་བཅུ་གཉིས་བདམས་ནས་གཅིག་གྱུར་གྱི་རྒྱལ་པོ་འདེམས་པའི་ཚུལ་ལ་གྲོས་མོལ་བྱས་ཡོད་པ་རེད། དེའི་སྐབས་ཀྱི་མི་བཅུ་གཉིས་ནི་བོན་ཤེས་པ་ཅན་བཅུ་གཉིས་ཡིན་ལ་འདིར་བོན་གྱི་<<བྱམས་མ།>>[26]ཡི་ལུགས་དང་སངས་རྒྱས་ཆོས་ལུགས་པའི་ཆོས་འབྱུང་ཁ་ཤས་ལས་གྲངས་འདྲེན་བྱེད་སྟངས་མི་གཅིག་ནའང་དེ་དག་ནི་གང་ལྟར་ཕྱུགས་རྫི་ཁ་ཤས་མ་ཡིན་པར་ཡོན་ཏན་ལྡན་པའི་མི་བཅུ་གཉིས་ཡིན་པ་ནི་ཚིག་ཐག་བཅད་ནས་བཤད་ཆོག་པ་ཞིག་རེད། སྐབས་དེའི་བོད་རིགས་མི་དམངས་ཀྱི་བསམ་བློ་དང་འཐབ་ཕྱོགས་གཅིག་གྱུར་ཡོང་བའི་ཕྱིར་དུ་བོན་ཤེས་པ་ཅན་བཅུ་གཉིས་ཀྱིས་འདུན་མ་བསྡུས་ནས་གྲོས་བསྡུར་བྱས་པ་དང་དམ་བཅའ་མི་ནུབ་པའི་ཕྱིར་དུ་ལྷ་གསོལ་ནས་ཆོ་ག་སྒྲུབ་སྟེ་ཉག་ཁྲི་བཙན་པོ་བོད་ཀྱི་གཅིག་གྱུར་གྱི་རྒྱལ་པོར་བརྐོས་པ་རེད། དུས་དེ་ནས་བཟུང་དེ་བསམ་བློ་གཅིག་གྱུར་ལྡན་པའི་བོད་མི་རིགས་ཀྱི་རྩ་བ་གཞི་ནས་ཚུགས་སོང་བ་དང་གཅིག་གྱུར་གྱི་སྲིད་དབང་ཡང་དེ་ནས་དབུ་ཚུགས་སོང་བ་རེད། ཕྱིས་ཀྱི་ལོ་རྒྱུས་ཡིག་ཚངས་མང་བོར་གྲུབ་མཐའི་ཕྱོགས་ཞེན་སོགས་རྐྱེན་དུ་མའི་དབང་གིས་ཉག་ཁྲི་བཙན་པོའི་འབྱུང་ཁུངས་སྐོར་ལ་བཟོ་བཅོས་རབ་དང་རིམ་པ་མང་པོ་ཞིག་བརྒྱབ་སོང་བ་རེད། ལ་ལས་རྒྱ་གར་གྱི་རྒྱལ་པོ་དམག་བརྒྱ་བའི་སྲས་ཡིན་པ་དང་ལ་ལས་རྒྱ་གར་གྱི་ཆུ་བོ་གང་གཱར་བསྐྱུར་ནས་ཐོན་པ་སོགས་ཡང་སྙིང་གང་ཡིན་སྐོར་ཆ་འཇོག་བྱེད་མི་ཤེས་པའི་བཤད་སྟངས་བརྒྱད་ལྷག་ཙམ་བྱུང་ཡོད་པ་རེད། དེ་དག་ནི་ང་ཚོས་སྙིགས་དོར་བཅུད་ལེན་སྒོས་དཔྱད་ཞིབ་གནང་རྒྱུ་ཞིག་རེད་མ་གཏོགས་མིག་བཙུམ་ནས་ཡིད་ཆེས་བྱེད་རྒྱུ་ཞིག་མ་རེད།　ངའི་ལྟ་ཚུལ་ལ་དེ་དག་ནི་ནམ་ཡང་རྫུན་སྒྲུང་ཤ་སྟག་རེད་བསམ་སོང་། རྒྱུ་མཚན་ནི་དཔེ་གཅིག་གིས་གསལ་བཤད་བྱས་ན་ཉག་ཁྲི་བཙན་པོ་རྒྱ་གར་གྱི་ཆུ་བོ་གང་གཱར་བསྐུར་ནས་བོད་དུ་ཐོན་པར་བཤད་པ་དེ་རེད། ང་ཚོས་བསམ་གཞིགས་ཞིབ་མོར་བྱས་ན་ཆུ་ནི་མཐོ་ས་ནས་དམའ་སར་འབབ་པ་ཞིག་རེད་མ་གཏོགས་དམའ་ས་ནས་ཕྱིར་མཐོ་སར་འབབ་པའི་ཆོས་ཉིད་ཁྱོན་ནས་མེད་པ་ཞིག་རེད། ཡིན་ཙང་ང་ཚོ་བོད་ཀྱི་ས་མཐོ་ས་ནས་ཆུ་མར་རྒྱ་གར་ལུང་པའི་གཞུང་ལ་འབབ་ཀྱི་རེད་མ་གཏོགས་རྒྱ་གར་ནས་བོད་ལ་འབབ་པའི་ཆུ་བོ་རྐང་གཅིག་མེད་པས་ཉག་ཁྲི་བཙན་པོ་རྒྱ་གར་གྱི་ཆུ་བོ་གང་གཱས་ཁུར་ཡོང་ཟེར་བ་ནི་རྫུན་གཏམ་མ་རེད་དམ།（ཉན་མཁན་གྱི་བཞད་སྒྲ）དེ་ནི་ལོ་རྒྱུས་མཁས་པ་ས་རྒྱུས་ལ་མ་བྱང་བའི་རྟགས་ཤིག་རེད། དེ་འདྲ་ཡིན་ཙང་ང་ཚོས་ཉག་ཁྲི་བཙན་པོའི་སྐོར་ལ་ཡང་བསྐྱར་དབྱེ་ཞིབ་བྱས་ནས་ལོ་རྒྱུས་ཀྱི་བཤད་སྟངས་རྙིང་བ་དེ་ཚོར་དག་སེལ་དང་གསར་བརྗེ་བྱེད་དགོས་གི་རེད། དཔྱོད་ལྡན་ལྡོང་ཕྲུག་གིས་<<གཉའ་ཁྲི་བཙན་པོ་ནི་གོ་ལ་གཞན་པའི་མི་ཞིག་རེད།>>[27]ཟེར་བའི་ལྟ་ཚུལ་ནི་ད་ལྟའི་དུས་མཚམས་སུ་བོད་ཀྱི་སེར་མོ་བས་བོད་ཀྱི་ལོ་རྒྱུས་ཀྱི་ལྟ་སྟངས་ལ་འཛིན་པའི་འཐུས་ཚབ་ཅན་གྱི་རྣམ་འགྱུར་གསར་བ་ཞིག་ཡིན་པ་དང་བོད་ཀྱི་ལོ་རྒྱུས་ཞིབ་འཇུག་པ་ཆབ་སྤེལ་ཚེ་བརྟན་ཕུན་ཚོགས་མཆོག་གིས་ཉག་ཁྲི་བཙན་པོ་སྤོ་བོའི་ཡུལ་གྱི་རེད་གསུངས་གི་ཡོད་པ་རེད། ཁོང་གི་དཔྱད་རྩོམ་ནི་<<གཉའ་ཁྲི་བཙན་པོ་བོད་རང་གི་མི་ཞིག་ཡིན།>>[28]ཞེས་པ་དེ་རེད། དེ་ནི་རྩ་བའི་ཆ་ནས་བལྟས་ན་ཉག་ཁྲི་བཙན་པོའི་སྐོར་གྱི་ངོས་འཛིན་བྱེད་སྟངས་ཡག་པོ་ཞིག་རེད། ཡིན་ནའང་རྒྱལ་སྤྱིའི་བོན་པོའི་རིག་གནས་ཀྱི་མཁས་པ་གྲགས་ཆེན་མཁར་རྨེའུ་བསམ་གཏན་མཆོག་གིས་ལྟ་ཚུལ་དེར་མོས་མཐུན་གནང་གི་མེད་པ་འདྲ་བས་དཔྱད་པར་རིགས་ལ་གང་ལྟར་ང་རང་གིས་ཡུལ་སའི་རིག་གནས་དང་དེའི་ལྟ་བའི་ཆ་ནས་བལྟས་ན་ཆབ་སྤེལ་ལགས་ཀྱི་ལྟ་ཚུལ་དེ་ཡག་པོ་ཞིག་རེད་བསམ་སོང་། ཡིན་ཡང་ཁོང་གིས་ཡིན་རབས་ཀྱི་སྒྲུབ་བྱེད་མང་པོ་ཞིག་དྲངས་མི་འདུག་པས་ང་ཚོས་ཆབ་སྤེལ་ལགས་ཀྱི་ལྟ་ཚུལ་དེར་ཡང་བསྐྱར་དབྱེ་ཞིབ་བྱས་ནས་དེའི་སྐོར་ལ་དཔྱད་པ་མང་པོ་རྒྱག་དགོས་གི་རེད། དོན་ལ་བོད་རྗེ་ཉག་ཁྲི་བཙན་པོ་ཡར་ཀླུང་ཕྭ་ཡུལ་སྣང་ལྡན་དང་སྤུ་བོ་དམུ་ཡུལ་ངམ་འབྲང་ལྕང་འབྲང་གཉིས་ཀྱི་ས་ཆ་གང་ནས་ཡིན་མིན་གསལ་བོར་ཤེས་ཐུབ་མེད་པ་རེད། དེར་བརྟེན་མཁས་པ་ཆེན་པོའི་གསུང་ཡིན་པས་ཡིན་ཤག་ཤག་གིས་བཞག་ན་འགྲིག་གི་མ་རེད། <<ལྡེའུ་ཆོས་འབྱུང།>>[29]ལས་བྱུང་བའི་སྤུ་བོའི་ཡུལ་དང་ད་ལྟའི་སྤོ་བོའི་ཡུལ་དོན་གཅིག་ཡིན་མིན་དང་བཙན་པོ་ནོ་མོ་ཧན་སྐུ་ཕྲེང་བཞི་བའི་<<འཛམ་གླིང་རྒྱས་བཤད།>>[30]བྱ་བར་ཀོང་པོའི་ཡུལ་ནས་ཤར་ཕྱོགས་སུ་ལ་ཆེན་པོ་ཞིག་བརྒྱབ་སྟེ་སོང་བ་ན་ཁམས་སྟོད་ལྷོ་རྒྱུད་ཀྱི་ཆར་གཏོགས་སྤོ་བོའི་ཡུལ་ཟེར་བ་ཡོད་ཅེས་འབྱུང་བའི་དོན་ལ་དཔྱད་ན་སྤོ་བོ་ནི་སྔོན་ཆད་ཁམས་པའི་ས་ཆའི་ཁོངས་སུ་གཏོགས་ཤིང་ཁམས་པའི་མིའི་དཔའ་རྩལ་དང་གཉའ་ཁྲི་བཙན་པོའང་གཤིས་ཀ་གཏུམ་ཞིང་དཔའ་རྩལ་ལྡན་པ་སོགས་ཀྱི་ཁྱད་ཆོས་རྣམས་གུང་བསྒྲིགས་ནས་དཔྱད་བསྡུར་བྱེད་དགོས་པའི་གནད་དོན་མང་པོ་ཞིག་ད་དུང་ལོ་རྒྱུས་ཞིབ་འཇུག་གི་ཁྲོད་ན་སྦས་པའི་ཚུལ་དུ་ལྷག་ཡོད། དོན་དངོས་སུ་བཤད་ན་ཉག་ཁྲི་བཙན་པོ་བོད་རང་སའི་མི་ཞིག་ཡིན་པར་ཐེ་ཚོམ་མེད་ཀྱང་གང་ཡིན་འདི་ཡིན་སྐོར་ལ་ཚིག་ཐག་བཅད་ནས་བཤད་རྒྱུ་ཡོད་པ་མ་རེད། ཉིན་ཁ་ཤས་ཀྱི་སྔོན་ལ་དངོས་གཞིའི་སློབ་ཕྲུག་ཅིག་གིས་ང་ལ་གཉའ་ཁྲི་བཙན་པོ་ནི་མིག་བྱ་ལྟར་ཡས་འགེབས་པ། སོ་དུང་སོ་འཁོར་མོར་ཡོད་པ། རྐང་ལག་དྲ་བས་འབྲེལ་བ་ཞིག་ཡིན་པས་ཁོ་རང་དངོས་ནས་བོད་མི་ཞིག་ཡིན་ནམ་ཞེས་དོགས་འདྲི་བྱས་བྱུང་། （ཉན་མཁན་གྱི་བཞད་སྒྲ）དངོས་ནས་དེའང་བསམ་བློ་གཏོང་ཡུལ་ཉག་ཅིག་རེད། ད་ལྟའི་ཆར་དེའི་ཐད་ལ་དཔྱད་པ་འདྲ་རྒྱག་མཁན་གཅིག་ཀྱང་ཐོན་མ་སོང་། བོད་རྒྱལ་ཉག་ཁྲིའི་སྣང་བརྙན་དེའི་ཁྱད་ཆོས་ཁ་ཤས་ཤིག་བོན་གྱི་སྟོན་པ་གཤེན་རབས་མི་བོའི་མཚན་དཔེ་ཡི་ནང་དུ་གསལ་ནའང་དེས་ཤུགས་རྐྱེན་ཐེབས་སོང་ཞེས་བཤད་མ་ཤེས་ལ་ང་རང་གིས་དེ་ནི་བྱ་རྒྱལ་ཁྱུང་ཆེན་གྱི་སྣང་བརྙན་དེས་ཤུགས་རྐྱེན་ཐེབས་སོང་བར་དཔྱད་བཞིན་ཡོད། རྒྱུ་མཚན་ནི་སྐབས་དེ་དུས་བྱ་རྒྱལ་ཁྱུང་ཆེན་ལ་དད་མོས་དང་དེའི་གཟུགས་བརྙན་ཁ་ཤས་ཆོས་ལུགས་ཀྱི་མཚོན་བྱེད་དང་མི་རྣམས་ཀྱི་འཚོ་བའི་ཁྲོད་དུ་འདྲེས་ནས་ཁས་ལེན་དང་ཡིད་ཆེས་ཀྱི་གཞི་རུ་གྱུར་ཡོད་པ་རེད། ཡང་ན་བྱ་ཁྱུང་ནི་སྐབས་དེ་དུས་ཙམ་ལ་བླ་རྟགས་(图腾)ཀྱི་དད་མོས་ཞིག་ལ་ངོས་འཛིན་ཞིང་སུའུ་ལེན་རྒྱལ་ཁབ་ཀྱི་ཧེ་ཐུང་གིས་བྲིས་པའི་<<བླ་རྟགས་དད་མོས།>>[31]ཞེས་པའི་དེབ་དེར་བླ་རྟགས་ཀྱི་གོ་དོན་བཤད་དུས་སྤྱི་ཚོགས་བཀོད་སྒྲིག་གི་ལམ་ལུགས་ཤིག་དང་ཆོས་ལུགས་ཀྱི་རྣམ་པ་ཞིག་ཡིན་པར་བཤད་ཡོད་ལ་འཛམ་གླིང་གི་མིའི་རིག་པ་བ་སྐད་གྲགས་ཅན་ཧྥེ་རེ་ཙུག་གི་<<གསེར་གྱི་ཡལ་འདབ།>>[32]ལས་ཀྱང་དེ་དང་མཐུན་པར་གསུངས་ཡོད། དེ་འདྲ་ཡིན་ཙང་ཉག་ཁྲི་བཙན་པོའི་སྣང་བརྙན་དེའང་མི་རྣམས་ཀྱིས་སྤྱི་ཚོགས་དང་ཆོས་ལུགས་དད་མོས་ཀྱི་ཆ་ནས་ཁས་ལེན་ཐོབ་པའི་ཆེད་དུ་བྱ་ཁྱུང་ཆེན་གྱི་གཟུགས་བརྙན་དེ་འདྲ་ཞིག་ལ་འབྲི་　བཞེངས་བྱས་སོང་པ་རེད། དེ་ལྟ་བུའི་རྒྱུན་སྲོལ་ནི་བོད་ལ་སྔ་མོའི་དུས་ནས་ཡོད་པ་བོན་གྱི་དཔེ་རྙིང་ལྟ་བའི་ཕྱོགས་སོའི་ཁྲོད་ཀྱི་ཁྱུང་གི་རུ་སྐོལ་སྐོལ་མདོའི་ལེའུ[33]ཞེས་པའི་བརྗོད་དོན་གྱིས་གསལ་བཤད་ཞུ་ནུས་པ་ཞིག་རེད།ཉིན་ཁ་ཤས་སྔོན་ལ་ང་རང་འབྲས་སྤུངས་དགོན་གཤམ་གྱི་གནས་ཆུང་ལྷ་ཁང་ལ་མཇལ་བར་ཕྱིན་པ་ཡིན། དེའི་ལྷ་ཁང་ཅིག་གི་ནང་ལའང་དབུ་ཁྱུང་གི་རྣམ་པ་ཅན་གྱི་སྲུང་མ་ཞིག་འདུག་ལ་དེ་ལྟ་བུའི་སྣང་བརྙན་བཀོད་འབྲི་ནི་ཆོས་སྐྱོང་སྲུང་མའི་ཕྱག་བརྙན་དང་དེ་དང་མཐུན་པར་བཞེངས་པའི་མཐོ་རིམ་རྒྱལ་བློན་གྱི་ཆེ་བ་འདོན་པའི་སྣང་བརྙན་ཁྲོད་ན་འབྱུང་གི་ཡོད་པ་ཧ་ཅང་གསལ་བོར་ཤེས་ཐུབ་པ་རེད། འོན་ཀྱང་ཉག་ཁྲིའི་སྣང་བརྙན་དེ་ནི་ཁྱུང་གི་ཤུགས་རྐྱེན་ཐེབས་པའི་འབྲི་སྟངས་ཀྱི་སྣང་བརྙན་ཞིག་ཡིན་ལ་དོན་དངོས་སུ་ཁོང་གི་གདོང་ནི་བོད་པ་རང་གི་གདོང་དང་གཅིག་པ་གཅིག་རྐྱང་རེད། ཡུམ་བུ་བླ་མཁར་ན་ཁོང་གི་སྐུ་བརྙན་འབག་ཅིག་ཡོད་པ་རེད། དེར་བལྟས་ན་ཧ་གོ་རྒྱུ་ཞིག་ཡོད་པ་རེད། ཉག་ཁྲི་བཙན་པོའི་སྣང་བརྙན་སྐོར་ལ་ད་ལྟའི་བར་བོད་རིག་པའི་ཁྱབ་ཁོངས་སུ་ཞིབ་འཇུག་བྱས་ཡོད་པ་མ་རེད། ཡིན་ནའང་ཉག་ཁྲིའི་སྣང་བརྙན་འདིས་སྐབས་དེའི་རིག་གནས་ཀྱི་སྣང་ཚུལ་ཞིག་མངོན་པར་མཚོན་གྱི་ཡོད་པ་རེད།

			ཉག་ཁྲི་བཙན་པོའི་མཚན་གྱི་ཐོགས་སྟངས་ཀྱི་ཆ་ནས་བཤད་ནའང་ལྟ་ཚུལ་འདྲ་མིན་ཅི་རིགས་ཤིག་ཐོན་བཞིན་ཡོད། ཉག་རི། ཉ་ཁྲི། སྙ་ཁྲི། གཉའ་ཁྲི། ཉག་ཁྲི་བཅས་ཡི་གེ་འབྲི་སྟངས་མི་གཅིག་པ་མང་པོ་ཞིག་བྱུང་ཡོད་ལ་དེ་དག་གི་གོ་དོན་ལའང་འགྲེལ་བཤད་རྒྱག་སྟངས་ཁ་ཤས་འབྱུང་བཞིན་ཡོད།<<སྲིད་པ་རྒྱུད་ཀྱི་ཁ་བྱང་རྣམ་ཐར་ཆེན་མོ།>>[34]ལས་ལྟག་པའི་སྡུད་སྒོར་སྐྲ་ཉག་མ་གཅིག་དང་འཁྲིལ་ནས་གཤེགས་པའི་སྲས་ལྡེ་ཉག་རི་བཙན་པོ་ཞེས་པ། <<བཀའ་ཐང་སྡེ་ལྔ།>>[35]ལས་གཉའ་ཁྲི་བཙན་པོ་ཟླ་བ་ཉ་ལ་སྐྱེས་པས་ཉ་ཁྲི་བཙན་པོ་ཞེས་ཀྱང་བྱ་ཞེས་པ།<<རྒྱལ་གཤེན་ཡ་ངལ་གྱི་གདུང་རབས།>>[36]ལས་མི་ཡི་སྙ་བར་ཟླ་ངོ་བཅུ་བསྡད་པས་སྙ་ཁྲི་ཞེས་པ། <<ཡུམ་བུ་བླ་སྒང་གི་དཀར་ཆགས།>>[37]ལས་གཉའ་བར་བཏེགས་ནས་རྗེ་རུ་ཁུར་བས་མཚན་ཡང་གཉའ་ཁྲི་བཙན་པོ་ཞེས་པ་སོགས་ལྟ་ཚུལ་ཤིན་ཏུ་མང་པོ་འབྱུང་ནའང་འདི་དག་ནི་ཕྱིས་སུ་ཉག་ཁྲི་བཙན་པོའི་མཚན་གྱི་འགྲེལ་སྟངས་ཤིག་ཡིན་པས་ཆ་འཇོག་བྱེད་དཀའ་བ་ཞིག་རེད། དོན་དངོས་སུ་<<ཏུན་ཧོང་ཡིག་རྙིང།>>[38]ལས་བྱུང་བའི་ལྡེ་ཉག་ཁྲི་བཙན་པོ་ཞེས་པའི་མཚན་དེ་ཉིད་ནི་ལོ་རྒྱུས་ཡིག་ཆའི་དགོངས་པ་དང་ཤིན་ཏུ་མཐུན་པ་ཞིག་རེད་སྙམ། ཏུན་ཧོང་ཡིག་ཆར་ལྡེ་ཉག་ཁྲི་བཙན་པོ་ཞེས་མཚན་ཐོགས་དགོས་པའི་རྒྱུ་རྐྱེན་གསུངས་མེད་ནའང་དེ་ནི་བོད་ཀ་གཡག་དྲུག་གི་རྗེ་བོ་ཡིན་པས་དེ་ལྟར་ཐོགས་པ་ཞིག་རེད་སྙམ། གནའ་བོའི་བོད་སྐད་ཀྱི་བརྡ་རྙིང་བའི་ཁྲོད་ན་གཡག་དང་ཉག་གཉིས་སྐབས་ཁ་ཤས་སུ་གོ་དོན་མཚུངས་པའི་སྣང་ཚུལ་ལྡན་ཡོད། བོད་ཁ་གཡག་དྲུག་ལའང་ཆོས་འབྱུང་ཁ་ཤས་སུ་བོད་ཁ་ཉ་དྲུག་གམ་བོད་ཁ་ཉག་དྲུག་ཅེས་གསུངས་པ་དང་ལི་ཡུལ་ནས་རྙེད་པའི་བོད་ཀྱི་ཁྲམ་ཤིང་གི་ངོས་སུའང་ཉག་སྡེ་ཞེས་པའི་ཐ་སྙད་བྱུང་ཡོད་པ་རེད། བྱས་ཙང་བོད་ཀྱི་གནའ་སྐད་ཁྲོད་ཉག་གིས་གཡག་གི་གོ་དོན་མཚོན་པ་གསལ་བོར་ཤེས་ཐུབ་གི་རེད། <<བོན་ལུགས་ལོ་རྒྱུས་ལྷ་རྒྱུད་རིན་ཆེན་ཕྲེང་བ༑>>[39]ཞེས་པར་ཀྱེ་རྗེ་ཉག་རི་བཙད་པོ་ལགས། ཡུལ་ཀ་གཡག་དྲུག་གི་ས་མ་གི་ན། བོན་འབངས་ཕ་དགུ་ནི་རྗེ་མི་བཞུགས། ཁ་ཐོག་ཚད་ཀུན་ནི་རྗེ་ནམ་ལ་གཡག་མ་མཆིས་རུང་རི་ཀུན་ཀྱང་གཡག་མི་རྗེ་མེད་ཀྱི་རྗེར་གཤེགས་འཚལ། གཡག་བདག་མེད་ཀྱི་བདག་ཏུ་གཤེགས་འཚལ་ཞེས་གསུངས་ཡོད། འདི་ལས་ང་ཚོས་ཡུལ་ཀ་གཡག་དྲུག་ནི་བོད་རྗེ་ཉག་ཁྲི་བཙན་པོས་དབང་བསྒྱུར་བྱས་པའི་ས་གནས་ཡིན་པ་ཤེས་ཐུབ་ལ་སྐབས་དེའི་ཉག་ཁྲིའི་སྲིད་དབང་གི་འབངས་མིའི་མ་རྩ་གཙོ་བོའང་བོད་ཀ་གཡག་དྲུག་གི་ས་ཆའི་མི་དམངས་ཡིན་པ་ཤེས་ཐུབ་ལ་གཡག་དྲུག་གི་ས་ཆ་དེའི་མིའི་མིང་ལ་གཡག་མི་ཞེས་འབོད་ཀྱི་ཡོད་པ་རེད། <<བོན་གྱི་མོ་ཡིག་རྙིང་བ་ཁག་གསུམ།>>[40]ལས་ཀྱང་དགྲ་དང་གཡག་འདྲེས་ན་གང་བརྒལ་ནི་གཏོལ་མ་མཆིས་ཞེས་པའི་ཚིག་འགྲོས་ལས་ཀྱང་གཡག་ནི་སྐབས་དེའི་དམག་གི་བརྗོད་དོན་ལ་འཇུག་པ་རྟོགས་ཐུབ་པས་དོན་ལ་གཡག་མིའི་རྗེ་བོ་ཉག་ཁྲི་ཞེས་བཤད་པ་ནི་དོན་ལ་གནས་པའི་མཚན་ཅིག་ཡིན་པ་ཤེས་ཐུབ་ཀྱི་ཡོད་ལ་དེ་ནི་སྒྲུབ་བྱེད་དང་ལྡན་པའི་གནའ་བོའི་ཡི་གེ་ལ་གོ་བ་ལེན་སྟངས་ཤིག་ཡིན་པའང་ཤེས་ཐུབ་ཀྱི་ཡོད།

			ད་ལྟ་ང་ཚོའི་མཐོང་ཡུལ་དུ་གྱུར་བའི་ཆོས་འབྱུང་གི་ནང་ལ་སྲོང་བཙན་སྒམ་པོའི་ཡན་ཆོད་ཀྱི་ལོ་རྒྱུས་སྤྱི་དང་ཁྱད་པར་དུ་ཉག་ཁྲིའི་སྐབས་ཀྱི་གནས་ཚུལ་འདི་དག་ནི་ལྷ་སྒྲུང་ལྟ་བུ་ཞིག་ལ་བརྩིས་ནས་མཐོང་ཆེན་ཆེར་མི་བྱེད་པ་དེ་ནི་ཧ་ཅང་ནོར་འཁྲུལ་ཞིག་རེད། བོད་རྗེ་ཐོག་མ་ཉག་ཁྲིའི་སྐབས་ཀྱི་སྲིད་དབང་གི་གནས་ཚུལ་དང་སྐབས་དེའི་ཤེས་རིག་གི་སྐོར་ལའང་ང་ཚོས་འོལ་ཚོད་མ་ཡིན་པར་དཔྱད་པ་གཏོང་འོས་པ་ཞིག་རེད། མི་རིགས་གཞན་གྱི་ཞིབ་འཇུག་པ་མང་པོ་ཞིག་གིས་ཉག་ཁྲིའི་སྐབས་ནི་གནའ་བོའི་ཚོ་བ་མཉམ་འབྲེལ་ཙམ་དང་ཉག་ཁྲི་བཙན་པོའང་ཚོ་བའི་དཔོན་པོ་ཙམ་ཞིག་ལ་ངོས་འཛིན་བྱས་ཡོད་པ་དང་དེ་དང་རྗེས་མཐུན་པར་དོན་གྲུབ་རྒྱལ་གྱི་<<བོད་ཀྱི་ལོ་རྒྱུས་སྐོར་གྱི་བསམ་ཚུལ་ཐོར་བུ།>>[41]ཞེས་པར་རྗེ་གཉའ་ཁྲིའམ་འོ་ལྡེ་སྤུ་རྒྱལ་དེས་ཡུལ་ཡར་ལུང་གི་བོད་ཀ་གཡག་དྲུག་གི་ཚོ་བའི་ཚོ་དཔོན་མཛད་པ་དང་དེ་ནས་བཟུང་བཙན་པོ་གདུང་རབས་སོ་གཅིག་གི་རིང་ལ་བོད་ཀ་གཡག་དྲུག་གི་ཚོ་བའི་ཚོ་དཔོན་མཛད་པ་རེད་ཅེས་པ་ནི་མ་བརྟགས་བྱུང་རྒྱལ་དུ་སྨྲས་པ་ཙམ་དེ་ཁོང་གི་ལྟ་ཚུལ་དེ་ནི་ཤིན་ཏུ་ནོར་འཁྲུལ་ཚབས་ཆེན་ལས་ཀྱང་ཚབས་ཆེན་ཞིག་རེད། <<སྲིད་པ་རྒྱུད་ཀྱི་ཁ་བྱང་རྣམ་ཐར་ཆེན་མོ།>>[42]ལས་ཡུལ་ཡར་ལུང་སོག་ཀ་རུ། མཁར་ཕྱི་བ་སྟག་རྩེར་བཞུགས། ཡུལ་དུ་རྗེ་གཤེགས་དེ་རང་སྐྱིད། དེའི་དུས་སུ་སྐུ་སྲུང་གཤེན་པོ་ནི། ཕྱ་བོན་ཐང་ཡག་དང་། ཕ་བ་མཚེ་གཅོ་གཉིས་ཀྱིས་མཛད། བློན་པོ་ལྷོ་རི་བགྲེས་པོ་ཡིན། འབངས་ནི་ཡར་གྱི་ལྷོ་རྔེགས་ཡིན། ཕྱག་ང་ཤ་དང་སྦུག་གིས་མཛད་ཅེས་གསུངས་ཡོད་པ་རེད། གནས་ཚུལ་འདིར་བལྟས་ན་ཉག་ཁྲི་བཙན་པོའི་སྲིད་དབང་ནི་ཆ་རྐྱེན་དྲུག་གིས་གྲུབ་པ་ཞིག་རེད། ཡུལ་དང་མཁར། སྐུ་གཤེན། བློན་པོ། འབངས། ཕྱག་ཚང་བཅས་སྲིད་དབང་གི་སྒྲིག་གཞི་ཞིབ་ཚགས་ལྡན་པ་ཞིག་ཡིན་པ་གསལ་བོར་ཤེས་ཐུབ་པ་ཞིག་རེད། དེའི་ནང་གི་ཡུལ་ནི་ད་ལྟའི་ཡར་ལུང་ས་ཆའི་སྟོད་སྨད་བར་གསུམ་འདི་ཉིད་ཡིན་ལ་ཉག་ཁྲིའི་སྐབས་སུ་དབང་བསྒྱུར་བྱས་པའི་ཡུལ་གཙོ་བོའང་འདི་ཡིན་པས་ང་ཚོས་ཡུལ་ཡར་ལུང་ནི་བོད་ཀྱི་ཆེས་ཐོག་མའི་ཤེས་རིག་དར་ས་དང་ཆེས་ཐོག་མའི་སྲིད་དབང་གི་ལྟེ་གནས་ཞིག་ལ་བརྩི་བ་ཡིན། དེའི་དབྱིབས་ནི་སྔོན་ཆད་སོག་པའི་དབྱིབས་ལྟ་བུ་ཞིག་ལ་ངོས་འཛིན་བྱེད་བཞིན་ཡོད་ལ་རྒྱལ་རབས་ཕྱི་མ་རྣམས་སུ་མཐའ་བཞི་བསྐྱེད་ནས་རྒྱ་ཁྱོན་ཆེར་སོང་བས་ཕྱིས་སུ་ཕོ་བྲང་ཡང་ལྷ་སའི་ཕྱོགས་སུ་སྤོས་པའི་དུས་ནས་བཟུང་རིམ་བཞིན་སྔོན་ཆད་ཀྱི་སོག་པའི་དབྱིབས་དེ་ཉིད་སྲིན་མོ་གན་རྐྱལ་དུ་ཉལ་བ་ལྟ་བུའི་ས་དབྱིབས་ཞིག་ལ་འཕེལ་འགྱུར་བྱུང་ཟིན་པ་རེད། དེའི་ནང་གི་མཁར་ནི་བོན་ལུགས་ཡིག་ཚངས་མང་བོར་འཕྱིང་བ་སྟག་རྩེ་ཡིན་ཟེར་ཞིང་ཆོས་འབྱུང་མང་པོར་ཡུམ་བུ་བླ་སྒང་ཡིན་པར་འདོད་ཀྱང་འགལ་བ་ཆེར་མེད་དེ་གནའ་བོའི་དུས་སུ་གློ་བུར་དུ་འཁྲུག་རྩོད་མང་པོ་འབྱུང་སྟབས་ལམ་སེང་གནས་སྤོར་བའི་ཐད་ལ་བསམ་གཞིགས་གཏོང་དགོས། དེར་བརྟེན་སྐབས་ཁ་ཤས་སུ་འཕྱིང་བ་སྟག་རྩེར་བཞུགས་པ་དང་སྐབས་ཁ་ཤས་སུ་ཡུམ་བུ་བླ་མཁར་དུ་བཞུགས་པ་རེད། དེ་ནི་ད་ལྟའི་མཆོངས་རྒྱས་རྫོང་ཁོངས་ཀྱི་འཕྱིང་བ་སྟག་རྩེ་ནས་རྩེད་ཐང་གྲོང་བརྡལ་གྱི་འདབས་སུ་ཡོད་པའི་ཡུམ་བུ་བླ་སྒང་གཉིས་ཀྱི་སའི་དབྱིབས་དང་བར་ཐག་གི་ཆ་ལ་དཔྱད་པ་བཏང་ནའང་ཤེས་ཐུབ་པ་ཞིག་རེད། <<བཀའ་ཆེམས་ཀ་ཁོལ་མ༑>>[43]ལས་ཕོ་བྲང་ས་དང་རྡོ་ལ་མ་བརྩིགས། རི་དྭགས་ཤ་བ་དང་འབྲོང་། གཅན་གཟན་སྟག་དང་གཟིག་གི་པགས་པས་གུར་བརྒྱབ་ནས་ཕོ་བྲང་བྱས་པའི་གནས་ཚུལ་ཤིག་འཁོད་ཡོད། དེར་བལྟས་ན་ཉག་ཁྲིའི་ཆེས་ཐོག་མའི་སྐབས་སུ་ཕོ་བྲང་དེ་ཉིད་ནི་སྤོར་བདེ་བའི་ཆེད་དུ་གུར་བྱས་ཤིང་ཕྱིས་སུ་རྒྱལ་ཁམས་གཏན་འཇགས་ཀྱི་ཐོག་ནས་ས་དང་རྡོ་ཡིས་མཁར་བཞེངས་པ་ཞིག་རེད་བསམ་བཞིན་ཡོད། དེར་ཚང་མས་དཔྱད་པར་མཚལ། དེའི་ནང་གི་སྐུ་གཤེན་ནི་སྐབས་དེའི་ཤེས་ལྡན་མི་སྣ་ཁོ་ན་ཡིན། སྐུ་གཤེན་ནི་སྨན་ལས་དང་དམག་ལས་སོགས་ཤེས་རིག་འཇོན་ཐང་འཛོམས་པོ་ཅན་གྱི་མི་སྣ་ཁོ་ན་ཡིན་པས་སྐུ་གཤེན་ལ་དབང་ཆ་ཆེན་པོ་ཡོད་པ་རེད། དེའི་སྐོར་འདིར་ཞིབ་པར་བཤད་ཀྱང་དུས་ཚོད་མེད་པས་དུས་རབས་རིམ་པ་ལྟར་སྐུ་གཤེན་གྱི་གྲངས་ཀ་ནི<<ཉང་རལ་ཆོས་འབྱུང།>>[44]ན་གསལ་ཞིང་དེའི་དབང་ཆའི་སྐོར<<གཡུང་དྲུང་བོན་གྱི་རྒྱུད་འབུམ།>>[45]ཁག་ལ་གཟིགས་ན་མཁྱེན་ཐུབ་པས་རྣམ་པ་ཚོར་དེ་ལ་དོ་སྣང་ཡོད་པ་ཞུ། དེའི་ནང་གི་བློན་པོ་ནི་ཆབ་སྲིད་ཀྱི་གྲོས་ཁ་བསྡུར་ས་དང་འབངས་ནི་ཉག་ཁྲིའི་ཞབས་འོག་ཏུ་འཁོད་ཅིང་གཡག་མི་གཙོ་བྱས་པའི་སྐབས་དེའི་མི་དམངས་ཡིན་ལ་དམངས་ཡོངས་ཀྱི་གནས་ཚུལ་དང་སྐྱིད་སྡུག་ལ་ཞིབ་དཔྱོད་བྱེད་པའི་འགོ་དཔོན་ནི་ལྷོ་དང་རྔེགས་ཞེས་པའི་མི་གཉིས་ཡིན། སྐབས་འདིའི་ཕྱག་ཚང་ཞེས་པར་གོ་རྒྱུ་ཆེན་པོ་ཡོད་དེ་འདི་ནི་སྐབས་དེའི་དམག་དོན་དང་ཆབ་སྲིད་ཀྱི་སྒྲིག་རིམ་སོགས་ལ་ཞིབ་དཔྱོད་དང་དེའི་གནས་ཚུལ་ཡི་གེར་འདེབས་མཁན་གྱི་ལས་ཁུངས་ཤིག་ཡིན་པས་དཔྱད་དགོས་ལ་དེའི་འགོ་དཔོན་ནི་ཤ་དང་སྦུག་ཅེས་པའི་མི་གཉིས་ཡིན། མདོ་དོན་ང་ཚོས་ཉག་ཁྲིའི་སྐབས་ཀྱི་སྲིད་དབང་དེ་ལ་སྒྲིག་གཞི་ཚགས་དམ་ཞིང་གོ་རིམ་ཡོད་པའི་གནས་ཚུལ་དེར་ཤེས་རྟོགས་བྱེད་དགོས་པ་ནི་གལ་ཆེན་པོར་མཐོང་གི་འདུག ཉག་ཁྲིའི་དུས་སྐབས་དེར་བོད་མི་རིགས་ནི་རྨོངས་རྟུལ་ཀླ་ཀློའི་སྤྱོད་སྟངས་ཁོ་ནས་འཚོ་བ་ཞིག་མ་ཡིན་པར་ཤེས་རིག་ཕུན་སུམ་ཚོགས་པ་ཞིག་དར་ཐུབ་ཡོད་པ་རེད།<<ཆོས་འབྱུང་མེ་ཏོག་སྙིང་བོ་སྦྲང་རྩིའི་བཅུད།>>[46]ལས་བོད་རྒྱལ་པོ་ལ་སྔ་བ་གཉའ་ཁྲི་བཙན་པོ་ཡིན་ཏེ་དེའི་སྐུ་རིང་ལ་གཏམ་རྒྱུད་དང་། སྒྲུང་རྒྱུད་དང་། སྡེབ་སྦྱོར་དང་། བཀའི་བཀུགས་དང་། བྲོ་གར་དང་། གླུ་གཞས་དང་། ཤོན་རྩེད་དང་། རྩེད་འཇོ་ལ་སོགས་པ་བྱུང་པ་ཡིན་ཞེས་བཀོད་ཡོད་པ་རེད། དེ་དག་ནི་ཞིབ་པར་བཤད་མ་དགོས་པར་ཆ་ཚང་རིག་གནས་ཀྱི་ཁོངས་གཏོགས་ཡིན་པ་ཚང་མས་མཁྱེན་སྲིད་ཀྱང་དེའི་ནང་གི་སྡེབ་སྦྱོར་ནི་ཡི་གེ་ཡི་སྡེབ་སྦྱོར་ལ་ཟེར་བ་མ་ཡིན་ཏེ་སྨན་ལ་གོ་དགོས་ཞིང་སྔོན་ཆད་བོད་སྨན་གྱི་རིགས་ནི་རྩ་རྩི་ཤིང་དང་ས་རྡོ་སོགས་སྡེབ་ཁ་བསྒྲིགས་ནས་ཐོན་ཡོད་ལ་སྨན་ལ་སྡེབ་སྦྱོར་དུ་འདོགས་རུང་པ་ནི་དཔེར་ན་<<ཏུན་ཧོང་ཡིག་རྙིང།>>[47]ལས་མི་ལྷ་གོར་དང་ལྷ་ཡར་གྱིས་བཏབ་སྟེ་སྒོག་མ་ན་བ་ལ། སྤྱང་ཚེར་གྱི་རྩ་བ་དང་སྤང་ཕྲོམ་གྱི་རྩ་བ་དང་། གླང་གི་རྭ་དང་རྣ་བའི་རྭ་དང་རྟའི་རྨིག་པ་དང་། དེ་རྣམས་ཀྱི་རྐྱེན་དུ་བསྐོངས་ཞེས་པའི་གནས་ཚུལ་ལ་དཔྱད་ན་རྟོགས་ནུས་ཤིང་དེ་ལྟ་བུའི་སྨན་སྦྱོར་བོད་རྒྱལ་ཉག་ཁྲིའི་དུས་ནས་བཟུང་དར་ཡོད་པ་ཤེས་ནུས་ལ་སྔོན་གྱི་རྒྱལ་ཕྲན་རྣམས་ཀྱི་དུས་སུའང་སྨན་གྱི་ལས་རིགས་ཡོད་པ་སྡེ་སྲིད་སངས་རྒྱས་རྒྱ་མཚོའི་སྨན་གྱི་ལོ་རྒྱུས་<<གསོ་རིག་སྨན་གྱི་ཁོག་འབུགས།>>[48]དུའང་ཞུས་ཡོད། དེའི་ནང་གི་བཀའི་བཀུགས་ཞེས་པ་དེ་ནི་སྐབས་དེའི་ཁྲིམས་ལུགས་ལ་གོ་བ་རེད། ཉག་ཁྲིའི་སྲིད་དབང་དེར་དམག་དོན་སོགས་གསང་གྲོས་རྣམ་གསུམ་གྱིས་ཕྱི་ནང་གི་དམིགས་ཕྱེ་ཤིང་མི་ལ་ཆད་རྣམ་གཉིས་དང་བཞེད་རྣམ་ལྔས་བོད་ཀྱི་ཁྲིམས་བཅས་ཡིག་ཚང་སྡེ་དགུ་དང་དཔའ་མཚན་བརྒྱད་བཀའ་རིམ་པར་གནང་སྟེ་ཁྲིམས་ལུགས་ཆེན་པོ་ལྡན་པས་མི་རྣམས་རང་བཞིན་གྱིས་ཞི་དུལ་བག་ཡོད་ངང་འཚོ་ཐུབ་པ་བྱུང་བ་རེད། དེའི་ཚུལ་ནི་མཁས་པ་ལྡེའུའི<<ཆོས་འབྱུང།>>[49]ལས་རྐུ་ལ་ལན་མཆིས། རྫུན་ལ་བདེན་མཆིས། གཡོ་ལ་དྲང་མཆིས་སོགས་གསུངས་པ་དེ་དག་ནི་ཆ་ཚང་ཁྲིམས་ཀྱི་ཁོངས་གཏོགས་ཡིན་ལ་མི་དམངས་ཀྱི་བདེ་ཐང་དང་གནོད་འཚེ་འགོག་པའི་བྱེད་ཐབས་ཁྱད་པར་བ་ཁ་ཤས་ཀྱང་ཡིན་པས་ང་ཚོས་དེའི་ཆ་ལའང་ཡིད་གཟབ་གནང་དགོས། དེའི་ནང་གི་གཡག་ལ་ནི་མཚོན་མཆིས་ཞེས་པ་ནི་བོད་ཀ་གཡག་དྲུག་ལ་མཚོན་ཆ་དང་སྟོབས་ཤུགས་ཡོད་ཅེས་པའི་དོན་ཡིན་ལ་དེ་ལྟ་བུའི་སྟོབས་ཤུགས་ལ་བརྟེན་ནས་སུམ་པའི་བོན་པོ་ཨ་ཡོང་རྒྱལ་བ་དང་སྣུབས་ཇི་སྲིད་པའི་རྒྱལ་ཕྲན་སོགས་བཏུལ་ནས་འབངས་སུ་བཀོལ་ཞིང་མཐའ་བཞི་བརྒྱ་བསྐྱེད་པའི་དམག་དོན་གྱི་ལོ་རྒྱུས་ཀྱང་ཡོད་པ་དེ་རང་རེད། དེའི་ནང་གི་ཤོན་རྩེད་ཞེས་པ་ནི་གནའ་བོའི་ཞང་ཞུང་གི་ས་ཁུལ་དུ་དར་བའི་རྩེད་མོའི་རིགས་ཤིག་ཡིན་ལ་དེའི་ཚུལ་བསྟན་འཛིན་རྣམ་དག་གི་གསུང་རྩོམ་འབེལ་སྙིང་[50]ལ་མཇལ་ན་ཤེས་ཐུབ་ལ་སྟོད་མངའ་རིས་ཀྱི་ལྡེབ་རིས་རྣམས་སུ་ད་དུང་ཤོན་རྩེད་ཀྱི་རི་མོར་གསལ་བོར་མཇལ་རྒྱུ་ཡོད། དེའི་གཞན་པ་རྣམས་ཧ་ཅང་གོ་སླ། ཉག་ཁྲིའི་དུས་སྐབས་སུ་ཆོས་ལུགས་ཀྱི་བྱ་འགུལ་དང་དད་མོས་ཀྱི་སྣང་ཚུལ་སོགས་ཀྱང་གང་ལ་གང་འཚམས་ཤིག་ཡོད་པར་འདུག་སྟེ་བོན་གྱི་ཆོ་གའི་ཡིག་རྙིང་ན[51]ཀྱེ་ཡུལ་ནི་ཡར་ཡུལ་སོག་ཀ་ནས།མཁར་ནི་ལུན་བུ་གླང་སྒང་ན།རྒྱལ་པོ་ཤང་དཔོན་འཁོར་གཡོག་ལ།ལོའི་ཀེག་རྣམས་བསལ་བའི་ཚེ། བདུད་ཀྱི་རྒྱལ་པོ་རེ་ཏེ་འགོ་ཉག་ཞལ་ན་རེ། ཤང་པོ་རྒྱལ་པོ་དཔོན་གཡོག་ལ། ལོ་བཀག་ཟླ་ཀེག་བབ་པ་ལ། དེ་ལ་ཀོང་རྩེ་བཀས་བསྩལ་ནས། ཅི་འདོད་ཅི་བཞིན་སྲུང་པ་ལ། ཤང་དཔོན་ཆེན་པོ་རྒྱལ་བ་ནི། བདུད་ལ་དོ་མི་བསྡོ། མགྱོགས་པ་དཀྱུ་མི་བསྙམས། རྗེ་ལ་དཔྱད་མི་འདྲེན། འབྲས་སྐྱེམས་དྭངས་པ་དང་། གསེར་སྐྱེམས་སེར་མོ་གསོལ། གསེར་སྐྱེམས་གཡུ་མངོན་རྗེ། བློན་པོ་ཡོངས་ལ་འབུལ། ཕྱག་བརྟེན་དལ་ཡམས་བསྒྱུར། ཐེན་པ་དང་པོ་སུ་ལ་གཏོང་། གླུད་དུ་ཅི་འབུལ་ཁ་བསུ་ཅི་མཇལ་ན་སོགས་སྐབས་དེར་ལོ་ཀེག་ཟླ་ཀེག་བརྩིས་ནས་རྒྱལ་པོའི་སྐུ་དང་ནང་འཁོར་ལ་བགེགས་ཡོད་པར་ངོས་བཟུང་སྟེ་གླུད་གཏོང་གི་ཆོ་ག་སྤེལ་བ་དང་ལྷ་འདྲེ་ཡི་རིགས་འདྲ་མིན་སྣ་ཚོགས་ལ་དད་མོས་དང་འཛེམ་བྱ་ལྟར་ཡར་ལྷ་ལ་ལྷ་བཤོས་དང་མར་འདྲེ་ལ་གླུད་བསྔོས་ཀྱི་བསམ་བློའི་འདུ་ཤེས་ཤིག་དར་ཁྱབ་ཆེན་པོ་བྱུང་ཡོད་པ་རེད། འདི་ནི་ཉག་ཁྲིའི་སྐབས་དེ་ཤེད་ཅིག་ནས་དར་བའི་གདོད་མའི་མཚན་ཉིད་རིག་པའི་ས་བོན་ཅིག་ལ་ངོས་འཛིན་ཞུས་ཆོག་པ་ཞིག་ཀྱང་རེད། དེ་འདྲ་ཡིན་ཙང་ང་ཚོས་བོད་གྱི་རྒྱལ་པོ་ཐོག་མ་ཉག་ཁྲི་བཙན་པོའི་དུས་སྐབས་དེ་ནི་ལྷ་རབས་ཤིག་གམ་ཤེས་རིག་ཅི་ཡང་དར་མེད་པའི་མུན་ནག་གི་དུས་སྐབས་ཤིག་ལ་ངོས་འཛིན་བྱེད་པའི་ལྟ་ཚུལ་དེ་ཉིད་ཡོངས་སུ་དོར་ནས་ཉག་ཁྲིའི་དུས་སྐབས་ལ་ཡང་བསྐྱར་དབྱེ་ཞིབ་དང་བསམ་གཞིགས་བྱས་ནས་དཔྱད་གཏམ་མང་བོ་ཞིག་འགོད་འོས་ཤིང་ཆོས་འབྱུང་ལས་བྱུང་བའི་ལོ་རྒྱུས་ཀྱི་ལྟ་ཚུལ་རྙིང་བའམ་འཁྱོག་པོར་བྲིས་པའི་འདོད་ཚུལ་དེ་རིགས་གཏོར་བཅོམ་བྱས་ནས་བོད་ཀྱི་ལོ་རྒྱུས་ལ་གསར་བརྗེ་བྱེད་འོས་པ་ཞིག་རེད། འདི་ནི་དུས་སུ་བབས་པའི་ང་ཚོའི་འགན་འཁྲིའང་རེད།

			དོན་དངོས་སུ་དྲི་གུམ་བཙན་པོ་བཀྲོངས་པའི་རྒྱུ་རྐྱེན་དེའང་ཆོས་ལུགས་གྲུབ་མཐའི་འཐབ་རྩོད་ཀྱི་དོན་སྙིང་ལའང་འབྲེལ་བ་ཐད་ཀར་དུ་ཡོད་པ་ཞིག་རེད། སྐབས་དེར་བོད་ཀྱི་དམག་རྟ་སྤེལ་གཏོང་གནང་སའི་ཡུལ་ལྷོ་བྲག་ཡ་བརྒྱད་ཀྱི་ས་ཆའི་ཕྱོགས་སུ་བོན་ཆོས་ཤུགས་ཆེན་པོར་དར་ཡོད་ལ་ལོ་ངམ་ཡང་དེའི་ཕྱོགས་གཏོགས་ཀྱི་བློན་པོ་ཞིག་རེད། དྲི་གུམ་བཙན་པོས་བོན་ལུགས་ཅུང་ཟད་སྣུབས་པར་བརྩམས་པ་ན་ལོ་ངམ་རྟ་རྫིས་ལམ་སེང་གྲ་སྒྲིག་ཧང་སངས་པ་ཞིག་བྱས་རྗེས་དྲི་གུམ་བཙན་པོ་བཀྲོངས་སོང་པ་རེད། ཁོང་གིས་དྲི་གུམ་བཙན་པོ་བཀྲོངས་པའི་ཐད་ལ་བོན་ལུགས་ཀྱི་ཆོ་ག་ལྟར་གྲ་སྒྲིག་ཉིན་མང་པོ་ཞིག་ལ་བྱས་ཡོད་པ་ནི་བཤད་མ་དགོས་པ་ཞིག་རེད། དྲི་གུམ་བཙན་པོ་བཀྲོངས་རྗེས་དེའི་སྤུར་གྱི་བདག་པོར་ཀླུ་སྲིན་བྱེ་མ་ལག་རིང་བརྐོས་པ་རེད། དེ་ནི་ད་ལྟའི་ཀོང་པོའི་ཕྱོགས་ཀྱི་མངའ་སྡེ་ཞིག་གི་དཔོན་པོ་ལ་ཆ་འཇོག་བྱེད་འོས་པ་ཞིག་རེད། ང་ཚོའི་རྒྱལ་རབས་ཆོས་འབྱུང་མང་པོར་ཀླུ་སྲིན་བྱེ་མ་ལག་རིང་ནི་ལྷ་ཀླུ་གཉན་གསུམ་གྱི་ཟླས་དྲངས་པའི་ཀླུ་དེ་འདྲ་ཞིག་ལ་ངོས་འཛིན་བྱེད་ཀྱང་དེ་ནི་མིའི་རིགས་ཤིག་ཡིན་པ་ཚིག་ཐག་བཅད་ནས་བཤད་ཆོག་པ་ཞིག་རེད། བོད་ཀྱི་མིའི་རིག་པར་ཞིབ་འཇུག་ཏུ་ཁས་འཆེ་བའི་པོ་ཧྲི་ཞིག་གིས་ཀླུ་ཡིན་ན་ལྷ་ཀླུ་གཉན་གསུམ་གྱི་ཀླུ་ཡིན་པས་ཁྱབ་པར་ཁས་ལེན་གནང་བ་དང་སུམ་རྟགས་ཡག་པོ་མི་མཁྱེན་པའི་ཞིབ་འཇུག་སློབ་མ་ཁ་ཤས་ཀྱང་ལྟ་བ་དེའི་རྗེས་སུ་དེད་ནས་པར་པིར་མང་བོ་སྨྲ་བ་ནི་ལོ་རྒྱུས་ཀྱི་དཔེ་ཆར་གཟིགས་རྒྱ་ཤིན་ཏུ་ཆུངས་པས་དེ་ལྟ་བུའི་སྣང་ཚུལ་ཐོན་གྱི་ཡོད་པ་རེད། དོན་དངོས་སུ་འདིའི་སྐབས་ཀྱི་ཀླུ་ནི་མཁས་དབང་དགེ་འདུན་ཆོས་འཕེལ་གྱི<<རྒྱལ་ཁམས་རིགས་པས་བསྐོར་བའི་གཏམ་རྒྱུད་གསེར་གྱི་ཐང་མ།>>[53]རུ་གཙང་བོའི་འགྲམ་དུ་གནས་འཆའ་ཞིང་ཁ་ཟས་ཉ་ལ་བྱེད་པའི་མིའི་རིགས་ནག་པོའི་རིགས་ལ་ཀླུ་རུ་འབོད་པར་གསུངས་ཡོད་པ་དེ་དང་<<རྦ་བཞེད།>>[54]ན་ཀླུ་ཚངས་པ་བྱ་བའི་མི་གཅིག་ཅེས་པ་སོགས་ལོ་རྒྱུས་ཀྱི་ཡིག་ཚངས་སྣ་ཚོགས་སྤྱི་སྡོམ་བརྒྱུད་ནས་བལྟས་ན་མིའི་རིགས་ལ་ཀླུ་རུ་བཏགས་པའི་ཀླུ་ནི་གཙང་པོ་ཆེན་པོའི་འགྲམ་དུ་གནས་འཆའ་བ༑ ཁ་ཟས་ཉ་ལ་བྱེད་པ། ཤ་མདོག་ཕལ་ཆེར་ནག་པོའི་རིགས་སུ་གཏོགས་པ། སྤྱོད་པ་རྒོད་ཅིང་རྩུབ་པ་བཅས་ཀྱི་ཁྱད་ཆོས་འཛོམས་པ་ཞིག་རེད། དེས་ན་ང་ཚོས་ཀྱང་ཀླུ་སྲིན་བྱེ་མ་ལག་རིང་ནི་སྔར་བོན་ལུགས་དར་ཁྱབ་ཆེ་བའི་ས་ཁུལ་ཏེ་ཀོང་ཉང་དྭགས་གསུམ་ལས་ཉང་ཆུ་དང་ཡར་ཀླུང་གཙང་པོའི་འབབ་རྒྱུད་དང་དེ་གཉིས་ཀྱི་བསྣོལ་མཚམས་གང་རུང་གི་ས་ཁུལ་ཞིག་ལ་ངོས་འཛིན་བྱས་ཆོག་གི་རེད། དེར་ལོ་རྒྱུས་ཡིག་ཚངས་ལས་ཀོང་པོ་སྦལ་ཟན་ཞེས་འབྱུང་བས་ཀོང་པོའི་ཕྱོགས་དེར་སྔོན་ཆད་ཉ་རིགས་ཁ་ཟས་སུ་སྤྱོད་པའི་གནས་ཚུལ་ཤེས་ཐུབ་པ་དང་ཀོང་སྲིན་གདུག་པའི་མི་རྣམས་ཞེས་པས་ཀོང་པོའི་མི་རྣམས་ཀྱི་སྤྱོད་པ་ཧ་ཅང་རྩུབ་པ་མཚོན་ཐུབ་ཀྱི་ཡོད་པ་རེད། ཀླུ་སྲིན་བྱེ་མ་ལག་རིངས་དང་ལོ་ངམ་རྟ་རྫི་གཉིས་ལ་འབྲེལ་བ་ངེས་ཅན་ཞིག་ཡོད་ཅིང་སྐབས་དེར་དེ་གཉིས་པོའི་འབྲེལ་བ་ནི་ཡར་ལུང་གི་ཕྱོགས་འདི་རུ་ཆོས་ལུགས་བོན་ལ་སྤྱོད་ཅིང་བསམ་བློ་གཅིག་པའི་མཛའ་འབྲེལ་གྱི་མངའ་སྡེ་ཁ་ཤས་ཀྱི་འབྲེལ་བ་ཡིན་པ་རྟོགས་ནུས་སོ།ཕྱིས་ཀྱི་རྒྱལ་རབས་ལོ་རྒྱུས་ན་དྲི་གུམ་དང་ལོ་ངམ་འཐབ་པའི་གནས་ཚུལ་འདིའང་འདྲ་མི་འདྲ་ཞིག་ཏུ་བྲིས་ནས་ཡང་སྙིང་གང་ཞིག་ལའང་ཆ་འཇོག་བྱེད་མི་ཤེས་པའི་ཚད་དུ་དེད་ཡོད།

			དྲི་གུམ་བཙན་པོའི་དུས་འདིར་བོད་ལ་ཤེས་རིག་ཕུན་སུམ་ཚོགས་པ་ཞིག་དར་ཡོད། མིའི་འདུར་ལས་ལག་རྩལ་དར་ཁྱབ་ཆེན་པོ་ཕྱིན་ཡོད་པ་དང་འདུར་བོན་གྱི་ལས་ཀ་རྒྱུགས་ཆེ་བའི་དུས་རབས་ཤིག་རེད། ཞང་ཞུང་གི་སྟག་གཟིག་དང་འ་ཞ་སོགས་ཕྱིའི་ཡུལ་ནས་འདུར་ལས་ལག་རྩལ་གྱི་ཆེད་མཁས་པ་གདན་དྲངས་ནས་འདུར་ལས་ལག་རྩལ་གྱི་བྱང་ཚད་ཇེ་མཐོར་བཏང་ཞིང་ཕྱིའི་རིག་གནས་ནང་དུ་འདྲེན་པར་སྒོ་ཆེན་པོར་ཕྱེ་ཡོད་པ་རེད། འདུར་ལས་ཟེར་བ་ནི་མིའི་གཤིན་པོ་དང་དུར་ས་བཟོ་སྟངས་སོགས་ཀྱི་ལས་ཀའི་མིང་ལ་ཟེར་ཞིང་སྐབས་འདི་དུས་ནས་བཟུང་བོད་ལ་རྒྱལ་པོའི་བང་སོ་ས་གཞིར་བརྩིགས་པའི་སྲོལ་དར་ཞིང་ཕྱིས་སུ་བང་སོ་སོགས་འདུར་གྱི་ལས་རིགས་འཕེལ་རྒྱས་ཕྱིན་ནས་འདུར་ལས་མི་འདྲ་བ་སུམ་བརྒྱ་དྲུག་ཅུ་ལྷག་ཡོད་པ་རེད།<<རྒྱལ་རབས་མང་པོའི་རྣམ་གྲངས་ལེགས་བཤད།>>[55]ལས་ས་ཟིན་འདུ་བྱ་བར་མགར་བ་སྤུན་དགུས་བརྡུངས་པས་བོད་རལ་དགུ་ཟི་དང་དགུ་རོགས་ཟེར་བའང་དེ་དུས་དར་བར་བཤད་པ་དང་<<ལྡེའུ་ཆོས་འབྱུང།>>[56]ལས་འབྱུང་བ་ལྟར་ཡི་གེ་བྱུང་བ་དང་བོན་དར་བ། ཕུར་ལྷ་མཆོད་པ། མདང་སྲི་གནོན་པ། རྔ་བཟོ་བའི་ལག་རྩལ་དར་བ། གླུད་གཏོང་བའི་ཆོ་ག་དར་བ་སོགས་ཆོས་ལུགས་ཀྱི་བྱ་འགུལ་སྣ་ཚོགས་དར་ཞིང་གཡུལ་འཐབ་པའི་ཕྱིར་དུ་སྨར་ཁམས་དེ་མོ་ས་ཆ་ནས་བྱང་ལེབ་ཉ་རྒྱབ་དང་འདྲ་ཞིང་མཐའ་སྲབ་ལ་དཀྱིལ་མཐུག་ཅིང་རྩེ་མོ་སེན་ཁ་རྩ་བ་གཟོང་ཁ་སྟེ་དམར་ཡུལ་ཉ་འདྲ་བྱ་བའི་ཁྲབ་གསར་དུ་ཐོན་པ་སོགས་ཀྱི་གནས་ཚུལ་ཀྱང་ཁམས་སྟོན་གྱིས་མཛད་པའི<<རྒྱ་བོད་ཀྱི་ནོར་རྫས་ཀྱི་རིས་བརྟགས་ཤིང་དཔྱད་པའི་དཔྱད་དོན་ཡིད་ཀྱི་འདོད་འཇོ་ཞེས་པ།>>[57]རུ་བཀོད་ཡོད། ཆོས་འབྱུང་མཁས་པའི་དགའ་སྟོན་སོགས་སངས་རྒྱས་ཆོས་ལུགས་པའི་ཆོས་འབྱུང་གི་ལུགས་ལྟར་ན་དྲི་གུམ་གྱི་སྐབས་འདིར་གནམ་བོན་གཤེན་པོ་ཆེ་དང་བོན་གཞུང་བྱུང་ཞེས་བོན་པོའི་གཞུང་ལུགས་བྱུང་ཡོད་པར་བཤད་ཡོད། དེ་དག་ཞིབ་པར་ཞུ་མ་དགོས་པར་ཀ་ཐོག་རིག་འཛིན་ཚེ་དབང་གི་<<རྒྱལ་རབས་གསེར་གྱི་ཕྲེང་བ།>>[58]དང་<<ལ་དྭགས་རྒྱལ་རབས།>>[59]གཉིས་ཀྱང་ལུགས་འདིར་མཐུན་པས་དེར་གཟིགས་ཞིབ་གནང་ན་གོ་བར་འགྱུར་ཞིང་དེའི་ཆ་ལ་དཔྱད་གཞིའང་ཡོད་པར་སྣང་བས་རྣམ་པ་ཚོས་ཀྱང་ཐུགས་བསམ་ཞིབ་པ་གནང་རོགས། 

			དེ་ནས་སངས་རྒྱས་ཆོས་ལུགས་དར་བའི་ཁྲོད་དུ་སློབ་དཔོན་པདྨ་འབྱུང་གནས་ཀྱིས་བྱ་བ་མང་པོ་ཞིག་སྒྲུབ་ཡོད་ནའང་རྩ་བའི་ཆ་ནས་བོད་མི་དམངས་ཀྱི་བསམ་བློའི་ནང་གི་དད་མོས་བསྒྱུར་བ་དང་བསམ་ཡས་དགོན་པ་བཞེངས་པ་དེ་གཉིས་གཙོ་ཆེ་བ་ཞིག་རེད། དེའི་རྗེས་སུ་ཁོང་ཉིད་བོད་ཀྱི་རྒྱལ་སྲིད་ཀྱི་ནང་ལ་ཞུགས་པའི་ཐབས་བཀོད་བརྒྱབ་ཡོད་པ་རེད། དེ་ནི་རྒྱལ་པོ་ཁྲི་སྲོང་ལྡེ་བཙན་གྱིས་ཁོང་ལ་ཕྱག་འབུལ་དགོས་ཞེས་བཤད་པ་དེ་རེད། ཡིན་ནའང་རྒྱལ་པོ་ཁྲི་སྲོང་ལྡེ་བཙན་གྱིས་དང་ཐོག་ཁས་ལེན་བྱས་མེད་ནའང་རྗེས་ནས་ཕྱག་ཕུལ་བ་ཙམ་དུ་མ་ཟད་ཁོང་གི་སྙིང་ཉེ་བའི་ཆུང་མ་མཁའ་འགྲོ་ཡེ་ཤེས་མཚོ་རྒྱལ་ཡང་སློབ་དཔོན་པདྨར་ཕུལ་ཡོད་པ་རེད། དེ་ནི་སློབ་དཔོན་པདྨ་འབྱུང་གནས་ཁོང་ཉིད་བོད་ཀྱི་སྲིད་རྙོག་གི་ནང་ལ་གོམ་པ་སྤོས་པ་ཨང་དང་པོ་རེད། དེ་འདྲ་ཡིན་ཙང་སྐབས་དེའི་བློན་པོ་དག་གིས་སྔགས་མཁན་གྱི་མཐུ་དང་སྦྱར་ན་རྒྱལ་སྲིད་རྒྱ་གར་གྱིས་འཕྲོག་འགྲོ་བར་གོ་ནས་སློབ་དཔོན་པདྨ་འབྱུང་གནས་ཀྱི་སྐུ་གྲོངས་པའི་སྐོར་ལ་གྲོས་བསྡུར་བྱས་ཡོད་པ་རེད། དེར་རྒྱལ་པོ་ཁྲི་སྲོང་ལྡེ་བཙན་ཀྱང་ཡིད་མོས་བྱུང་བ་ལྟར་སློབ་དཔོན་པདྨ་འབྱུང་གནས་ཕྱིར་རྒྱ་གར་ལ་ཕེབས་པར་སྐུལ་སློང་བྱས་ཡོད་པ་རེད། གང་ལྟར་ཁོང་ཉིད་ཕྱིར་རྒྱ་གར་ལ་ཕེབས་པའི་ལམ་ཁར་བོད་ཀྱི་དམག་མི་མི་རྟ་བཅོ་བརྒྱད་ཀྱིས་རྒྱ་བོད་ས་མཚམས་ཀྱི་མང་ཡུལ་དོང་འཕངས་འཕྲང་དུ་སྐུ་བཀྲོངས་སོང་བ་རེད། སྐུ་གྲོངས་བའི་སྒྲུབ་བྱེད་འཐད་ལྡན་ནི་མིག་སྔའི་བཀའ་ཐང་སོགས་གུང་བསྒྲིགས་ནས་དཔྱད་ན་སྐབས་དེར་ཁོང་ཉིད་རྒྱལ་བློན་ཐམས་ཅད་ལ་ཐུགས་མ་མཐུན་པ་དང་གཅིག བློན་པོ་རྣམས་ཀྱིས་བོད་ཀྱི་ཆབ་སྲིད་རྒྱ་གར་གྱིས་འཕྲོག་པར་དོགས་ནས་སྐུ་གྲོངས་བའི་ཐད་ལ་ལྐོག་གྲོས་ཐེངས་གསུམ་བྱས་ཡོད་པ་དང་གཉིས དམག་རྟ་བཅོ་བརྒྱད་སྐུ་གྲོངས་བའི་ར་མདར་ཐོན་ཡོད་པ་དང་གསུམ། ཁོང་ཉིད་ར་མདའ་དང་འཕྲད་སའི་ས་ཆ་དེར་དོང་འཕངས་འཕྲང་དུ་ཐོགས་དོན་དང་བཞི། ནུབ་ཕྱོགས་སྲིན་པོའི་ཡུལ་དུ་ཕེབས་པར་བཤད་པ་ནས་ཁོང་གི་མཛད་འཕྲིན་གསལ་བོ་འགོད་རྒྱུ་མེད་པ་དང་ལྔ།<<རྦ་བཞེད།>>[62]ལས་ད་རེ་ཞིག་ང་ལ་མིའི་ཡུལ་ན་གདུལ་བྱ་མེད་པས་ལྷོ་ནུབ་མཚམས་སུ་སྲིན་པོ་འདུལ་དུ་འགྲོ་ཞེས་པའི་ལུང་ཚིག་དེས་ནུབ་ཕྱོགས་སྲིན་པོའི་ཡུལ་དེ་ནི་འཇིག་རྟེན་སྟེང་གི་ཡུལ་དངོས་གནས་པ་ཞིག་མ་ཡིན་པར་བསྟན་པ་དང་དྲུག ཕ་ཡུལ་དུ་ཕེབས་ཁའི་མགུར་མ་ཕྱིས་སུ་བསྒྲིགས་པ་རྣམས་ལ་ཞལ་ཆེམས་ཞེས་མིང་འདོགས་དོན་དང་བདུན་གྱི་ཆ་དེ་རྣམས་ཡིན་ལ་རྒྱུ་མཚན་དེ་དག་ལས་ང་ཚོས་སློབ་དཔོན་ཁོང་ཉིད་ཀྱི་སྐུ་བཀྲོངས་ཟིན་པའི་གནས་ཚུལ་ལ་རྒྱུས་ལོན་ཅུང་ཟད་ཙམ་བྱེད་ནུས་ལ་དེ་ནི་བོད་ཀྱི་ལོ་རྒྱུས་རྣམས་ལས་གསལ་བོར་བཤད་མ་ཕོད་པར་ལྷོ་ནུབ་སྲིན་པོའི་ཡུལ་དུ་སྲིན་པོ་འདུལ་བར་ཆིབས་ཁ་ནས་ནམ་ཁར་འཕུར་སོང་བར་བཤད་ཅིང་ཚེ་ཡི་རིག་འཛིན་གྲུབ་ནས་རྡོ་རྗེ་སྐུ་ལ་འདས་གྲོངས་མེད་པར་བཤད་པ་དེ་རེད། དེ་ལ་སངས་རྒྱས་ཆོས་ལུགས་ཀྱི་ངོས་ནས་གསང་ཆེན་འཇའ་ལུས་དང་མཁའ་སྤྱོད་སོགས་ཀྱིས་འགྲེལ་བཤད་བརྒྱབ་ནའང་མི་ཆོག་པ་མེད་ལ་མཁས་པ་བདུད་འཇོམས་འཇིགས་བྲལ་ཡེ་ཤེས་རྡོ་རྗེ་ཡི་བཤད་སྲོལ་ལྟར་སྡིག་བློན་རྣམས་ཀྱི་ངོར་སྐུའི་བཀོད་པ་གཉིས་པ་ཞིག་བསྟན་པ་ཡིན[63]ཞེས་གོ་བ་བླངས་ནའང་འགྲིག་འགྲིག་ལྟར་སྣང་མོད་སྐབས་འདིར་སློབ་དཔོན་པདྨ་འབྱུང་གནས་ཀྱི་མི་ཚེའི་ལོ་རྒྱུས་རྣམས་ཚུར་མཐོང་སྐྱེ་བོའམ་འགྲོ་བ་མིའི་རིགས་ཀྱི་བྱ་བྱེད་གནས་ཚུལ་དང་འབྲེལ་ནས་བཤད་དགོས་པ་དམིགས་ཡུལ་དུ་བཟུང་ཡོད་སྟབས་དེའི་སྐོར་ཞིབ་པར་གླེང་མི་འདོད་ལ་ཁོང་ཉིད་སྐུ་གྲོངས་པའི་དོན་རྐྱེན་དེ་ནི་ལོ་རྒྱུས་ཀྱི་གསང་རྒྱ་ཡིན་པ་མ་ཟད་ཆོས་ལུགས་ཀྱི་བཀའ་རྒྱའང་རེད། སྐབས་དེ་ཤེད་ཅིག་ལ་འདི་ལྟར་བཤད་ན་བོད་གཞུང་གི་ཁྲིམས་ཀྱིས་བཀོད་སྒྲིག་བྱེད་སྲིད་པས་གནས་ཚུལ་དེ་ནི་འདི་ལྟར་ལོ་རྒྱུས་ཀྱི་གསང་བ་ཞིག་དུ་གྱུར་སོང་བ་རེད། དེར་མ་ཟད་མཁས་པའི་ཁྱུ་མཆོག་སློབ་དཔོན་བོ་དྷི་ས་ཏྭའི་ཞལ་ལ་རྟས་འཕྲ་ཡིས་བརྒྱབ་ནས་བཀྲོངས་པ་དང་རྒྱ་གར་གྱི་མཚན་ཉིད་རིག་པའི་སློབ་དཔོན་ཆེན་པོ་ཀཱ་མ་ལ་ཤི་ལ་མཁལ་མ་མཉེས་ནས་བཀྲོངས་པ་[64]སོགས་མདོར་ན་སྐབས་དེར་འཛམ་གླིང་ན་སྐད་གྲགས་ཆེ་བའི་དཔལ་ནཱ་ལེན་དྲའི་མཁན་པོ་དང་ལྷོ་བལ་གྱི་མཁས་པ་སྙན་གྲགས་ཅན་མང་པོ་ཞིག་གི་སྐུ་སྲོག་རྩ་ཆེན་པོ་རྣམས་ནང་བསྟན་བོད་ལ་དར་བའི་ཕྱིར་དུ་ཆབ་སྲིད་ཆེད་མཁས་ཀྱི་ཞང་བློན་རྣམས་ཀྱི་བཀོད་སྒྲིག་འོག་ཤོར་ཡོད་པའི་ལོ་རྒྱུས་ཀྱི་དོན་རྐྱེན་དེ་ནི་ཚང་མས་ཤེས་འོས་པ་ཞིག་རེད། དེ་འདྲའི་འཛམ་གླིང་གི་མཁས་པ་གྲགས་ཆེན་རྣམས་སངས་རྒྱས་ཆོས་ལུགས་སྤེལ་བའི་ཕྱིར་དུ་སྐུ་གྲོངས་སོང་བ་ནི་ང་ཚོས་ལོ་རྒྱུས་ལས་རྗེས་དྲན་བྱེད་འོས་པ་ཞིག་དང་དེའི་གསང་མདུད་གྲོལ་འོས་པ་ཞིག་ཡིན་པས་བདག་གིས་ལོ་རྒྱུས་ལས་བྱུང་བའི་གནད་དོན་འདི་ཉིད་སྐད་ཆ་དྲང་མོའི་སྒོ་ནས་ཁྱེད་ཚོར་ཞུས་པ་ཡིན་པས་དེ་ལ་དོ་སྣང་ཡོད་པར་ཞུ། དེ་དང་ཆབས་ཅིག་སངས་རྒྱས་ཆོས་ལུགས་དང་བོན་ལུགས་ཀྱི་འགལ་འཐབ་ཁྲོད་བོད་ཀྱི་བློན་པོ་བློ་གྲོས་ཅན་ཞིག་ཀྱང་མི་ཚེ་གང་བོར་དུར་སའི་ནང་ནས་འཚོ་བ་བསྐྱལ་དགོས་བྱུང་པ་རེད། དེ་ནི་ཞང་མ་ཞང་ཁྲོམ་པ་སྐྱེས་རེད། རྒྱ་རིགས་ཀྱི་ཞིབ་འཇུག་པ་མང་པོ་ཞིག་གིས་གསོན་དུར་ཞེས་པ་གསོན་པོར་དུར་དུ་བཅུག་ནས་བསད་པར་གོ་བ་ལེན་ཀྱང་བོད་ཀྱི་གསོན་དུར་ཞེས་པ་ནི་གསོན་པོར་དུར་སའི་ནང་ནས་འཚོ་བ་བསྐྱལ་དགོས་རྒྱུ་དེ་ཡིན་ལ་གལ་ཏེ་གསོན་དུར་དུ་ཚུད་ན་དབུགས་མ་ཆད་ཀྱང་མི་ཤི་བོར་བརྩི་བ་རེད། གསོན་དུར་བྱས་ཚུན་ཆད་ཆབ་སྲིད་ཀྱི་དོན་རྐྱེན་སོགས་ལ་འབྲེལ་བ་དང་སྐད་ཆ་བཤད་པའི་དབང་ཆ་ཅི་ཡང་མེད་ལ་འཆི་བའི་བར་དུ་དུར་ས་ནས་འདུག་དགོས་པའི་ཁྲིམས་ཤིག་ཡོད། དུར་ས་ཞེས་བཤད་ཀྱང་དོན་ལ་བཙོན་ཁང་དང་ཆ་འདྲ་ཞིང་དེར་དུར་དཔོན་ཞེས་དུར་སའི་ནང་གི་མི་རྣམས་ལ་བཀོད་འདོམས་བྱེད་པའི་དཔོན་པོ་ཞིག་དང་དུར་ཕྱུགས་ཞེས་དུར་གནས་ཀྱི་མི་རྣམས་གསོ་བའི་ཆ་རྐྱེན་གྱི་བ་འབྲི་སོགས་ཀྱང་ཡོད། སྔོན་དུས་བོད་ཀྱི་ཁྲིམས་ཁོངས་སུ་གསོན་དུར་ཞེས་པའི་ཁྲིམས་ལྕི་མོ་ཞིག་ཡོད་ལ་དེར་ཚུད་ན་མི་དེའང་ཤི་བོ་ཞིག་ལ་བརྩི་བ་ཡིན། བོད་ཀྱི་བློན་པོ་མ་ཞང་ཁྲོམ་པ་སྐྱེས་ཀྱང་ཆབ་སྲིད་ཀྱི་བདག་དབང་བླངས་ནས་གསོན་དུར་དུ་ཚུད་དེ་རིན་ཐང་བྲལ་བའི་མི་ཚེ་མཛད་འཕྲིན་བེད་སྤྱོད་མེད་པར་རྫོགས་སོང་བ་རེད། ཁོང་གིས་ཞང་སྣ་ནམ་པར་མདའ་ཡིག་འཕངས་ནས་ཁོང་ཉིད་ལ་དཀར་འདོན་བྱེད་དགོས་པའི་རེ་བ་བཏོན་ཡོད་ནའང་དོན་དག་དེ་ཉིད་ལམ་སློང་བྱུང་མེད་ལ་གནས་ཚུལ་དེར་ང་ཚོས་ལོ་རྒྱུས་ཀྱི་ཁྲོད་ནས་བློ་ཕམ་དང་འཁངས་ར་བྱེད་འོས་པ་ཞིག་རེད། ཚུལ་དེ་ལས་ལོ་རྒྱུས་ཀྱི་བསླབ་བྱས་གནང་བའི་མིག་ཆུ་འདོན་འོས་པ་ཞིག་ཀྱང་རེད།

			ཡང་སྐབས་དེའི་རིག་གནས་གཞན་གཅིག་ནི་རྒྱ་ནག་ཧྭ་ཤང་གི་ཆོས་ལུགས་དེ་རེད། རྒྱའི་ཧྭ་ཤང་གི་བསམ་གཏན་ལུགས་ཀྱི་གྲུབ་མཐའ་དེ་ནི་དུས་ནམ་ཞིག་ལ་སུས་གསར་གཏོད་མཛད་པའི་སྐོར་གྱི་ཡིག་ཆ་ཁུངས་ལྡན་ཞིག་མ་རྙེད་པས་དེའི་འབྱུང་ཁུངས་སོགས་ཞིབ་ཆ་ཞིག་ཞུ་ཐུབ་མ་སོང་ཡང་ཕྱི་ལོའི་དུས་རབས་དང་པོའི་དུས་དཀྱིལ་ནས་ཆིང་རྒྱལ་རབས་ཀྱི་གོང་མ་ཆན་ལུང་གི་བར་དུ་མཁས་ཤིང་གྲུབ་པའི་ཧྭ་ཤང་མང་པོ་ཞིག་བྱུང་མྱོང་ཡོད་པ་<<རྒྱ་ནག་ཆོས་འབྱུང།>>[65]ན་གསལ་བོར་བཀོད་པ་ལྟར་དང་རྒྱའི་ཡིག་ཚངས་སོགས་ན་ཧྭ་ཤང་ལྔ་བརྒྱ་རྒྱ་གར་ལ་ནང་ཆོས་སྦྱངས་པར་ཕེབས་མྱོང་ཡོད་པར་གསལ་ལ་དེ་ལས་ཀྱང་སྐད་གྲགས་ཆེ་ཤོས་ནི་ཧྥ་ཤན་ནམ་ཆོས་ཀྱི་སྣང་བ[66]དང་ཞོན་ཙང་ངམ་སྡེ་སྣོད་གསུམ་པ[67] ཨུ་ཤང[68]སོགས་ཡིན་པར་མངོན། སྤྱིར་བཏང་ཧྭ་ཤང་དང་བོད་ཀྱི་འབྲེལ་བ་ནི་ཆོས་རྒྱལ་སྲོང་བཙན་གྱི་དུས་ནས་བཟུང་ཚུགས་ཡོད་ནའང་སང་ཤི་རྒྱ་ཡུལ་དུ་ཆོས་ལེན་པར་ཕྱིན་པའི་སྐབས་དེ་ནས་བཟུང་བོད་ཧྭའི་འབྲེལ་བ་རྒྱས་ཤོས་ཤིག་བྱུང་ཡོད་པར་འདོད་ཅིང་སྐབས་དེར་ཧྭ་ཤང་མངོན་ཤེས་ཅན་དང་འབྲེལ་ནས་སངས་རྒྱས་ཆོས་ལུགས་ཀྱི་སྐྱེ་བ་སྔ་ཕྱི་སོགས་བྱ་གཞག་མང་པོ་ཞིག་ཧྭ་ཤང་དང་འབྲེལ་ནས་སྒྲུབ་ཡོད་ཅིང་སྐབས་དེ་ཤེད་ཅིག་ནས་རྒྱའི་ཧྭ་ཤང་རྣམས་ཀྱིས་བོད་དར་སངས་རྒྱས་ཆོས་ལུགས་ཀྱི་ཁྲོད་ལ་ནུས་པ་གལ་ཆེན་བཏོན་ཡོད་པར་མ་ཟད་བོད་ཀྱི་བློན་པོ་རྣམས་ཡིད་ཆེ་སའི་མི་སྣ་གལ་ཆེན་དུའང་གྱུར་ཡོད། ཡིན་ནའང་ཕྱིས་སུ་ཧྭ་ཤང་མ་ཧཱ་ཡ་ནའི་དུས་ནས་བཟུང་བོད་དང་ཧྭ་ཤང་གི་འབྲེལ་བ་རྙོག་ཟིང་དུ་གྱུར་ཡོད། དེའི་རྒྱུ་རྐྱེན་ནི་མ་ཧཱ་ཡ་ནའི་ཡིད་ལ་ཅི་ཡང་མི་སྒོམ་པའི་གྲུབ་མཐའ་དེར་འབྲེལ་བ་ཡོད་པ་ཞིག་རེད། དུས་རབས་བརྒྱད་པའི་དུས་སྐབས་དེར་ཧྭ་ཤང་གི་ལྟ་བ་དེའི་ཤུགས་རྐྱེན་ཐེབས་ཚད་ཅུང་ཟད་ཚད་མཐོ་བ་ཞིག་སྟེ་ཁྲ་འབྲུག་གཙུག་ལག་ཁང་གི་ཅོང་རྙིང་གི་སྦྱིན་བདག་བཙུན་མོ་འབྲོ་བཟའ་བྱང་ཆུབ་རྗེའམ་ཁྲི་རྒྱལ་བཙུན་མོ་ཞུ་བ་དེའང་བློ་སེམས་རྩེ་གཅིག་གིས་སྐྲ་བཞར་ནས་ཧྭ་ཤང་མ་ནཱ་ཡའི་ཆོས་འོག་ཏུ་ཞུགས་སྟེ་རབ་ཏུ་བྱུང་བ་ཡིན་ཞེས<<ཐེག་པ་ཆེན་པོ་ཅིག་ཅར་རིགས་པ་ཡང་དག་ངེས་པ།>>[69]རུ་འཁོད་པ་ལས་གསལ་མཚོན་བྱེད་ནུས་ལ་ཁྲི་སྲོང་ལྡེ་བཙན་གྱི་སྲིད་གཞུང་གིས་ཧྭ་ཤང་གི་ལྟ་བ་དེ་དར་བར་བཀག་རྒྱ་ཆེན་པོ་བཟོས་ཡོད་པ་སྟེ་དེ་ནི་ཤེས་རབ་སྤངས་ནས་ཡིད་ལ་ཅི་ཡང་མི་སྒོམ་པའི་ལྟ་བ་ཐ་ཆད་པ་ཞིག་ཡིན་པར་འདོད་པས་ཡིན། དོན་དངོས་སུ་ཧྭ་ཤང་གི་ལྟ་བ་དེ་ནི་འཇོག་སྒོམ་ཁོ་ན་ཙམ་ལས་དཔྱད་སྒོམ་མི་མཁོ་ཟེར་བ་དང་ཤེས་རབ་ཀྱི་རྩིས་མ་ཟིན་པའི་སྟོང་སྒོམ་ཁོ་ན་ཞིག་འདོད་པ་རེད་སྙམ་ལ་ཁ་ཅིག་གིས་ཕྱི་དོན་ཁས་མི་ལེན་པའི་རང་སྡེའི་སེམས་ཙམ་པའི་གྲུབ་མཐའི་འདོད་ཚུལ་ཡིན་པར་སྨྲ་བ་ནི་མ་བརྟག་བྱུང་རྒྱལ་དུ་སྨྲས་པ་ཙམ་ཞིག་ལས་མ་འདས་སམ་སྙམ། ཡང་ཁ་ཅིག་གིས་གོང་གསལ་གྱི་ཧྭ་ཤང་གི་ལྟ་བའི་སྐོར་འཁོད་པའི་ཡིག་ཆ་དེ་ལ་ཉམས་ཞིབ་བྱས་པ་བརྒྱུད་ཀཱ་མ་ལ་ཤི་ལ་དང་ཧྭ་ཤང་གིས་རྩོད་པ་བྱས་པའི་མཚན་ཡང་མི་གསལ་བ་དང་རྩོད་པ་རྒྱག་ཡུལ་གྱི་ས་མིང་ཡང་བསམ་ཡས་ཡིན་པར་འཁོད་མེད་པ་བཅས་ལ་བརྟག་ན་དོན་དངོས་སུ་བོད་ཀྱི་ལོ་རྒྱུས་ཀྱི་ཡིག་ཚང་དུ་གསལ་བའི་ཀཱ་མ་ལ་ཤི་ལ་དང་ཧྭ་ཤང་གི་རྩོད་པ་དེ་འདྲ་ཞིག་བྱུང་མྱོང་བར་དོགས་པ་འགོད་བཞིན་ཡོད་ནའང་སྒོམ་རིམ་མཐའ་མར་ཧྭ་ཤང་གི་འདོད་པ་བཀག་ཡོད་པའི་གཞུང་ཚིག་གསལ་བ་དེས་གོང་གསལ་གྱི་དོགས་གནས་འདི་ལ་ལན་གསལ་བོ་ཞིག་བསྐྱོན་ཡོད་པར་བསམ་ཡོད།

			དུས་རབས་བཅུ་གསུམ་པའི་ནང་དེར་ཐ་བོ་ཤང་ལ་གྱིན་ཞེས་བྱ་བའི་ཧྭ་ཤང་གི་རྗེས་སུ་འབྲངས་ནས་ཟིན་ཤིང་གི་རབ་བྱུང་བ་མང་པོ་ཡོད་ཅིང་དེ་དག་གི་ལྟ་བ་ངན་པ་ལ་རང་གཞན་གཉིས་ཆར་གནོད་པར་གཟིགས་ནས་རྒྱལ་པོས་བཀས་བསྐུལ་དེ་ཚར་བཅད་པའི་ལོ་རྒྱུས[70] བཀོད་ཡོད་པ་དང་ཆོས་རྒྱལ་འགྲོ་མགོན་འཕགས་པའང་སྐུ་དངོས་སུ་དེའི་གྲལ་ལ་བཞུགས་ནས་ཧྭ་ཤང་རྣམས་དང་རྩོད་པ་གནང་བའི་ལོ་རྒྱུས<<ཀྲི་ཡོན་དགག་སྒྲུབ་ཀྱི་ཐོ་ཡིག།>>[71]ཅེས་པར་གསལ་བ་དང་ཁོང་གིས་ཧྭ་ཤང་གི་སྟོན་པ་ཚར་བཅད་པའི་ཚིགས་བཅད་རྩོམ་ཡིག<<ཟིན་ཤིང་གི་སྟོན་པ་བཏུལ་བའི་ཚིགས་བཅད་བཞུགས།>>[72]ཞེས་པའང་རྩོམ་འབྲི་གནང་ཡོད། དུས་རབས་བཅུ་གསུམ་པའི་ནང་དེར་སེ་ཆེན་གྱིས་མོན་གོར་གན་གྱི་བཀའ་བཞིན<<ལོ་ཙིས་ཧུའུ་མིར་བདམས་པ།>>[73]ཞེས་པའི་གཞུང་དེ་ཉིད་ཡང་དག་ཡིན་མིན་གྱི་སྐོར་ལ་ཁུ་སིན་གྱི་བཙུན་པ་ནཱ་མོ་ཉིད་དང་ཆོས་རྒྱལ་འགྲོ་མགོན་འཕགས་པ་སོགས་མི་སུམ་བརྒྱས་རྩོད་པ་གནང་བའི་དབུ་སྒོ[74]ཕྱེ་ཡོད། གཞུང་དེ་ནི་སངས་རྒྱས་ཆོས་ལུགས་ལས་ཁྱད་དུ་འཕགས་པའི་དཔང་བོ་ལྟ་བུ་ཞིག་ལ་ངོས་འཛིན་བྱེད་སྲོལ་ཡོད་པ་དང་དེ་ལ་བརྟེན་ནས་ནང་བསྟན་གྱི་དགོན་སྡེ་དག་ཧྭ་ཤང་གི་ལྟ་བར་བསྒྱུར་བའི་བསམ་པ་འཆང་ཡོད། གང་ལྟར་རྗེ་ཐམས་ཅད་མཁྱེན་པ་མཉམ་མེད་ཙོང་ཁ་བ་ཆེན་པོ་མ་བྱོན་པའི་སྔོན་དེར་ཧྭ་ཤང་གི་ལྟ་བ་དེ་ཉིད་གཙོ་རྒྱུགས་ཀྱིས་དར་ཁྱབ་ཆེན་པོ་ཕྱིན་ཡོད། ཕྱིས་ཀྱི་དུས་རབས་བཅུ་བཞི་བའི་ནང་དེར་བོད་ཀྱི་ཆོས་གཞུང་ཁ་ཤས་ན་ཧྭ་ཤང་གི་ལྟ་བ་དེ་ནི་མུ་སྟེགས་པའི་ལྟ་བ་ཤིག་ཡིན་པར་གསུངས་འདུག་ལ་རྗེ་བླ་མའི <<བྱང་ཆུབ་ལམ་རིམ་ཆེན་མོ།>> [75]འི་བྱང་ཆུབ་སེམས་དཔའི་སྤྱོད་པ་ལས་བསམ་གཏན་གྱི་ངོ་བོ་ཞི་གནས་ལ་ཇི་ལྟར་བསླབ་ཚུལ་གྱི་ལེའུ་དེར་རྒྱ་ནག་གི་མཁན་པོ་ཧྭ་ཤང་གིས་འདི་མདོ་སྡེ་ཨེ་ཡིན་མི་ཤེས་ཞེས་སྨྲས་ནས་རྐང་པས་དྲིལ་ཞེས་གྲགས་ཏེ་དེས་ནི་རྟོག་པ་གང་ཡིན་ཐམས་ཅད་མཚན་འཛིན་དུ་བཟུང་ནས་སོ་སོར་རྟོག་པའི་ཤེས་རབ་དོར་ཏེ་ཅི་ཡང་ཡིད་ལ་མི་བྱེད་པ་ཟབ་མོའི་དོན་སྒོམ་པར་འདོད་པ་དང་མཐུན་པས་དེ་ལྟར་བྱས་པའོ་ཞེས་ཧྭ་ཤང་གི་ལུགས་དེ་ཉིད་ཀྱིས་ཤེས་རབ་སྤངས་པའི་སྒོམ་པར་གཞོལ་བར་དགག་སྒྲུབ་གནང་ཡོད་ཅིང་རྗེ་རིན་པོ་ཆེ་བཞུགས་པའི་སྐབས་དེ་དུས་ཡིན་ནའང་ཧྭ་ཤང་གི་ལྟ་བའི་ཤུགས་རྐྱེན་ཆེན་པོ་འདུག་ཅིང་ལྷག་མཐོང་ཆེན་མོ་དང་རྩ་བ་ཊིཀ་ཆེན་སོགས་ནའང་དངོས་ཤུགས་སྦས་གསུམ་གྱིས་ལྟ་བ་དེ་ཉིད་འགོག་གནང་མཛད་ཡོད་ཅིང་རྗེ་བླ་མ་ལྟ་བུའི་ས་སྟེང་གི་མཁས་པ་ཆེན་པོ་ཞིག་གི་རྩ་བའི་སྒྲུབ་ཕྱོགས་གནད་འགག་ཆེ་གསུམ་གྱི་ཡ་གྱལ་དུ་ཕྱེས་པའི་དགག་ཡུལ་དུ་ལོངས་ནས་ཧྭ་ཤང་གི་ལུགས་དེ་ཉིད་རྒྱ་གར་གྱི་སློབ་དཔོན་ཆེན་མོ་ཀཱ་མ་ལ་ཤི་ལའི་(མཆན། ཀཱ་མ་ལ་ཤི་ལ་དང་ཕ་དམ་པ་གང་ཟག་གཅིག་ཡིན་པར་བྲིས་པའི་རྣམ་ཐར་རྙིང་བ་ཞིག་རྙེད་སོན་བྱུང་ནའང་ཡང་དག་པར་མི་འདོད་པས་མ་བཀོད) <<དབུ་མའི་སྒོམ་རིམ།>>[76] སོགས་མདོ་རྒྱུད་གཞུང་ལུགས་དུ་མ་ཁུངས་སུ་བཟུང་ནས་འགོག་གནང་མཛད་ཡོད་པར་དཔྱད་ན་ཧྭ་ཤང་གི་ལྟ་བ་དེ་ཉིད་ཀྱང་འོལ་ཚོད་ཀྱིས་སྨྲས་པ་ཙམ་མ་ཡིན་པ་རང་ག་བའི་སྐྱེ་བོ་རྣམས་ཀྱིས་ཀྱང་རྟོགས་ནུས་ཤིང་དེ་དང་ཆ་མཐུན་པར་ཆོས་རྗེ་ས་པཎ་གྱི་<<སྡོམ་གསུམ།>>[77]ནའང་ད་ལྟའི་ཕྱག་རྒྱ་ཆེན་པོ་དང་།རྒྱ་ནག་ལུགས་ཀྱི་རྫོགས་ཆེན་ལ།ཡས་བབས་དང་ནི་མས་འཛེག་གཉིས།རིམ་གྱིས་པ་དང་ཅིག་ཆར་བར། མིང་འདོགས་བསྒྱུར་བ་མ་གཏོགས་པ།དོན་ལ་རྣམ་པར་དབྱེ་བ་མེད་ཅེས་ཕྱག་རྒྱ་ཆེན་པོ་སྟོང་ཉིད་རྟེན་འབྲེལ་དབྱེར་མེད་དུ་འདོད་པ་དང་ཧྭ་ཤང་གིས་ཡིད་ལ་ཅི་ཡང་མི་བྱེད་པའི་འདོད་པ་གཉིས་གཞི་འདྲ་བར་གསུངས་ནས་འགོག་གནང་མཛད་ཡོད་པ་དང་<<ཆོས་འབྱུང་མཁས་དགའ།>>[78]སོགས་ཀྱང་ཧྭ་ཤང་གི་ལུགས་དེ་ཡང་དག་པ་མིན་པའི་ཚུལ་དེར་འཐད་ཅིང་<<ཆག་ལོ་ཆེན་པོའི་ལམ་ཡིག།>>[79]ནའང་བོད་ལྟ་བ་མ་དག་པ་ཡོད་། སྔོན་ཧྭ་ཤང་མ་ན་ཡ་ནའི་ལྟ་བ་དར། ད་ལྟའང་དེ་དང་འདྲེས་ཞེས་མཁས་པ་ཆེན་པོ་དག་གི་དགག་བྱར་བཟུང་བར་གཞིགས་ན་ཧྭ་ཤང་གི་ལྟ་བ་དེས་བོད་ལ་ཤུགས་རྐྱེན་ཧ་ཅང་ཆེན་པོ་ཐེབས་པ་ཤེས་ནུས་ལ་ཉེ་བའི་ཆར་ནུབ་ཕྱོགས་ཀྱི་ཞིབ་འཇུག་པ་ནེ་ཕུར་ཟེར་བ་ཞིག་གིས་བྲིས་པའི་<<བོད་བརྒྱུད་ནང་བསྟན་གྱི་དབུ་མའི་ལྟ་གྲུབ།>>[80] ཅེས་པའི་དེབ་གཞི་རུ་རྗེ་བཙུན་བླ་མ་ཙོང་ཁ་བ་ཆེན་མོས་ཧྭ་ཤང་གི་ལྟ་བ་འཁོད་པའི་རྒྱའི་ཡིག་ཆ་མ་མཐོང་བ་སོགས་རིགས་པ་མགོ་འབུས་ཀྱི་ཞིབ་འཇུག་གི་ལྟ་བ་ཁ་ཤས་མངོན་རྒྱུ་འདུག་ཀྱང་དཔྱད་པ་ཉི་ཚེ་བ་ཙམ་ལས་ཡིད་བརྟན་འཕེར་བའི་སྒྲུབ་བྱེད་སོགས་འཁོད་རྒྱུ་མེད་ལ་ཀ་ཐོག་རིག་འཛིན་ཚེ་དབང་ནོར་བུའི་གསུང་རྩོམ་<<རྒྱ་ནག་ཧྭ་ཤང་གི་བྱུང་ཚུལ་གྲུབ་མཐའི་ཕྱོགས་སྔ་དང་བཅས་པའི་ས་བོན་ཙམ་སྨོས་པ་ཡིད་ཀྱི་དྲི་མ་དག་བྱེད་དགེ་བའི་ཆུ་རྒྱུན།>>[81]ཞེས་པར་ཧྭ་ཤང་གི་ལྟ་བ་དེ་ནི་ནང་བ་སངས་རྒྱས་ཆོས་ལུགས་པའི་ལྟ་བ་ཁ་ཤས་དང་མཐུན་རབས་བཀོད་ཡོད་པ་དང་དེ་ཉིད་ནི་ནང་བའི་གྲུབ་མཐའ་ཞིག་ཡིན་པར་ཡང་གསུངས་ཡོད་ལ་སུམ་པ་མཁན་ཆེན་ཡེ་ཤེས་དཔལ་འབྱོར་གྱིས་ཕྱིས་སུ་རྒྱ་ནག་ཧྭ་ཤང་གི་ལུགས་འདི་སེམས་ཙམ་པའི་ལྟ་བར་དང་ནོར་བ་བྱུང་ཡོད[82]ཅེས་དཔྱད་གཞི་མཛད་ཡོད་པས་དེ་ལ་ང་ཚོས་ད་དུང་དཔྱད་པ་གནང་འོས་པ་ཞིག་རེད། དོན་དངོས་སུ་ལྟ་བ་དེ་ནི་ཧྭ་ཤང་མ་ཧཱ་ཡ་ན་བྱ་བ་དེས་བོད་ལ་ཁྱེར་ཡོང་ནས་དར་བར་གྲགས་ཤིང་<<སྨན་དཔྱད་ཟླ་བའི་རྒྱལ་པོ།>>[83]ལས་འཕྲུལ་གྱི་རྒྱལ་པོ་ཁྲི་སྲོང་ལྡེའུ་བཙན་གྱི་སྐུ་རིང་ལ་རྒྱ་ནག་གི་བེ་ཧང་ཀ་མ་ཧྭ་ལ་དཔེ་ཞུས་ཏེ་ཧྭ་ཤང་མ་ཧཱ་ཡ་ན་དང་བཻ་རོ་ཙ་ནས་བསྒྱུར་ཞེས་འབྱུང་བར་དཔྱད་ན་ཧྭ་ཤང་མ་ཧཱ་ཡ་ནཱ་ནི་རྒྱ་ནག་གི་རིག་གནས་མ་ཟད་རྒྱ་གར་དང་བོད་སྐད་ལའང་མཁས་པའི་ལོ་ཙཱ་བ་ཞིག་ཏུ་གོ་ཐུབ་པ་དང་ལོ་ཆེན་བཻ་རོ་ཙ་ན་དང་མཉམ་པོར་རྒྱ་གཞུང་བོད་སྐད་ལ་བསྒྱུར་བའི་འཕྲིན་ལས་རྒྱས་ཡོད་པར་བརྟགས་ན་གཞན་དྲིང་མི་འཇོག་པའི་མཁས་པ་ཆེན་པོ་ཞིག་ཡིན་པ་རྗེས་སུ་དཔག་ནས་རྟོགས་ནུས་ཤིང་ཁོང་གི་གྲུབ་མཐའི་ལུགས་དེ་ཉིད་ཅིག་ཅར་བ་ཡིན་པར་འདོད་ལ་དེའི་ལྟ་བ་གཙོ་བོ་ནི་ཡིད་ལ་ཅི་ཡང་མི་སྒོམ་པའི་དམ་བཅའ་དེ་ཡིན། དེ་ནི་སྤྲིན་དཀར་ནག་གང་ཡིན་ཀྱང་ཉི་མ་སྒྲིབ་པ་འདྲ་མཚུངས་ཡིན་ཞེས་དཔེ་ཡི་སྒོ་ནས་གསལ་བཤད་བྱེད་པ་དེ་སོགས་ཡིན་ལ་ཁོང་གིས་ལྟ་བ་དེ་སྒྲུབ་པའི་ཆེད་དུ་<<བསམ་གཏན་ཉལ་བའི་འཁོར་ལོ།>>[84]དང་<<བསམ་གཏན་གྱི་ལོན་དང་ཡང་ལོན་གཉིས།>>[85]<<མདོ་སྡེ་བརྒྱད་ཅུའི་ཁུངས།>>[86]བཅས་པཎ་ཆེན་བསོད་གྲགས་ཀྱིས་གསུམ་དང་ས་པཎ་གྱིས་བསྟན་བཅོས་ལྔ་མཛད་པར་གསུངས[87]ཡོད་ནའང་ད་ལྟའི་ཆར་དཔེ་ཆ་དེ་རྣམས་ལས་ཁ་ཤས་ཤིག་གི་བརྗོད་བྱ་ཚལ་ཐོར་རྣམས་ཧྥ་རན་སེའི་རྒྱལ་སར་ཡོད་པའི་ཏུན་ཧོང་ཡིག་ཆ་ལས་མཐོང་ཐུབ་པར་བཤད་ཡོད་ལ་གཞན་ཏུ་ན་དེ་དག་གི་ཚིག་རིས་ཙམ་ཡང་མཐོང་དཀོན་པའི་གནས་སུ་གྱུར་ཡོད། གང་ལྟར་ཧྭ་ཤང་གི་ལྟ་བ་དེ་དང་འབྲེལ་ནས་རིམ་གྱིས་པ་དང་ཅིག་ཅར་བ་ཞེས་པའི་དོན་དང་ཐ་སྙད་སོགས་བོད་མ་ཁོ་ན་ཡིན་ཞེས་མཐོང་ཆུང་བྱེད་མཁན་མང་དུ་འདུག་ནའང་<<ཀ་དཔེ་རྩ་བའི་སྡོམ།>>[88]དུ་གང་ཟག་བློ་ཡི་ཁྱད་པར་གྱིས།རིམ་གྱིས་པ་དང་ཅིག་ཆར་པ།རིམ་གྱིས་སྨན་ཆེན་དེ།ཅིག་ཆར་བའི་དུག་ཆེན་ཡིན། ཅིག་ཆར་བའི་སྨན་ཆེན་དེའང།རིམ་གྱིས་བའི་དུག་དུ་འགྱུར།དེས་ན་སྦྱངས་པ་འཕྲོ་ཅན་ལ།ཅིག་ཆར་བ་ནི་བསྟན་པར་བྱ།སེམས་ཅན་དང་པོ་ལས་ཅན་ལ།རིམ་གྱིས་པ་ནི་བསྟན་པར་བྱ་ཞེས་པས་བོད་མའི་མིང་ཡིན་པར་དགག་པར་མི་ནུས་ཤིང་དོན་དེའང་དབང་པོ་རབ་འབྲིང་ཐ་གསུམ་ལ་བཤད་པས་དོན་ཡང་དགག་པར་མི་ནུས་པ་ཞིག་ཏུ་འགྱུར་བ་སོགས་ཧྭ་ཤང་གི་ལྟ་བ་འདིར་དཔྱད་པའི་གཞི་རྒྱ་ཆེ་བར་བསམ་ཡོད། ཧྭ་ཤང་གི་ལྟ་བ་འདི་ཕྱིས་སུ་གྲུབ་མཐའི་ཆགས་སྡང་གི་དབང་གིས་ཕན་ཚུན་ལ་ཕྲག་དོག་བྱེད་པའི་ལག་ཆ་ཞིག་ཏུ་སྤྱད་ཡོད་པ་སྟེ་དཔེར་ན་རྙིང་མ་དང་བོན་པོ། ཇོ་ནང་བ་སོགས་ཧྭ་ཤང་གི་ལུགས་ཡིན་པར་ཆོས་འབྱུང་ཁ་ཤས་ནས་མང་དུ་བཤད་པ་དེ་བཞིན་ནོ། །

			དེ་ཡང་བོད་གཞུང་ནས་སྔ་ལུགས་ལྟར་འགྲན་རྩོད་ཀྱི་བྱ་འགུལ་སྤེལ་ནས་ཧྭ་ཤང་མ་ཧཱ་ཡ་ན་དང་མྱང་ཤ་མི། སྙ་བྱེ་མ་ལ། བོད་ཀྱི་རྔོག་རིན་པོ་ཆེ་སོགས་རྒྱ་ནག་ཧྭ་ཤང་ཆོས་ལུགས་ཀྱི་ཁ་འཛིན་དང་བལ་ཡུལ་གྱི་མཁས་པ་ཀཱ་མ་ལ་ཤི་ལ་དེ་དག་གི་རྩོད་ཡ་བྱས་ནས་ཧྭ་ཤང་གི་ལྟ་བ་དེ་ཉིད་རིགས་པས་ཕམ་པར་བརྒྱབ་སྟེ་ཚར་བཅད་པར་བརྟེན་དེའི་རྗེས་འཇུག་གི་སློབ་མ་ཁ་ཤས་ཀྱིས་རང་སྲོག་བཅད་པའི་གྱོང་གུན་སྣ་ཚོགས་ཤིག་བཟོས་ཡོད་པར་སྣང་ལ་བོད་ཀྱི་ཆོས་འབྱུང་ཁ་ཤས་ཀྱི་ནང་ལ་ཧྭ་ཤང་རང་གིས་ཀྱང་མགོ་བོ་སྲིང་བལ་གྱིས་དཀྲིས་པའི་སྟེང་དུ་མར་ཁུ་བྱུགས་ནས་མེ་ལ་བཏང་སྟེ་རང་སྲོག་བཅད་ཅེས་འཁོད་ཡོད་ནའང་<<བོད་ཀྱི་སེར་མོ་བའི་ཆོས་རྩོད་ལོ་རྒྱུས།>>[89]ཞེས་པར་དེའི་ཕྱིས་སུ་ཧྭ་ཤང་ད་དུང་ཏུན་ཧོང་ས་ཆར་བཞུགས་པའི་སྒྲུབ་བྱེད་འཁོད་ཡོད་པ་དང་<<བདུད་འཇོམས་ཆོས་འབྱུང།>>[90]ནའང་སྲོང་བཙན་སྒམ་པོའི་སྐབས་སུ་རྒྱ་ནག་གི་སློབ་དཔོན་ཧྭ་ཤང་མ་ཧཱ་ཡཱ་ན་ལ་སོགས་ལ་སྤྱན་དྲངས་ནས་སྡེ་སྣོད་གསུམ་དང་རྒྱུད་ཀྱི་ཆ་ལག་སོགས་བསྒྱུར་ཞེས་བཤད་ཡོད་པའང་ཁྲི་སྲོང་ལྡེ་བཙན་གྱི་དུས་སྐབས་ཡིན་པ་ཡིག་རྙིང་ཁུངས་བཙུན་རྣམས་ལས་བཤད་པས་ལྟ་ཚུལ་དེ་ནི་ནོར་འཁྲུལ་བ་ཡིན་པ་སོགས་འདིའི་སྐོར་གྱི་གནད་དོན་ཁ་ཤས་ད་དུང་ཞིབ་དཔྱད་བྱེད་དགོས་པའི་གཞིར་ལུས་ཡོད་ལ་གང་ལྟར་རྒྱ་ནག་ཧྭ་ཤང་གི་བསམ་གཏན་ལུགས་ཀྱི་གནས་ཚུལ་ཞིབ་པ་ནི་མི་རིགས་གཞན་གྱི་ཡི་གེར་བྲིས་པ་མཐོང་རྒྱུ་ཡོད་ནའང་བོད་རིག་པའི་ཁྱབ་ཁོངས་སུ་བོད་པ་རང་གི་ཡིག་ཚངས་སོགས་ཁུངས་སུ་བྱས་པའི་ཉམས་ཞིབ་ཀྱི་འབྲས་བུ་ཤིན་ཏུ་དཀོན་པར་བརྟེན་ད་ལམ་སྟོང་ཆ་དེའི་ཕྱོགས་སུའང་བརྟག་དཔྱད་དང་དོ་སྣང་བྱེད་པར་རིགས་སོ། །

			 བོད་ཀྱི་ཆོས་སྲིད་ཟུང་འབྲེལ་གྱི་སྐོར།

			ད་ནི་ཁ་སང་ཞིག་ལ་བོད་ཀྱི་ན་གཞོན་ཁ་ཤས་ནས་འཆད་ཁྲིད་ནང་གི་ཚན་པ་གཅིག་ལ་བོད་ཀྱི་ཆོས་སྲིད་ཟུང་འབྲེལ་སྐོར་གྱི་གླེང་གཞི་ཞིག་འདོན་རོགས་ཞེས་རེ་བ་བརྒྱབ་སོང་། ཡིན་ནའང་ང་ལ་བོད་ཀྱི་ཆོས་སྲིད་ཟུང་འབྲེལ་སྐོར་གྱི་ཤེས་བྱ་དང་དེའི་སྐོར་གྱི་ཡིག་ཚངས་ཁུངས་ལྡན་ཅི་ཡང་ལག་སོན་བྱུང་ཐུབ་མེད། བྱས་ཙང་དེའི་སྐོར་ནས་ཡག་པོ་ཞུ་ཐུབ་པའི་སྤོབས་པ་གང་ཡང་མེད་མོད་རང་གིས་ལྟ་ཀློག་བྱས་པའི་ཆོས་སྲིད་ཟུང་འབྲེལ་གྱི་ཡིག་ཆ་ཁ་ཤས་ལ་དབྱེ་ཞིབ་དང་དེ་ལས་འཕྲོས་པའི་ལྟ་ཚུལ་བཤད་རྒྱུ་ཡིན། ད་ལྟ་མི་མང་པོ་ཞིག་ལ་ཆོས་སྲིད་ཟུང་འབྲེལ་གྱི་ལྟ་ཚུལ་དེའི་སྟེང་ནས་རྩོད་པ་ཤོར་བ་དང་ཕན་ཚུན་ཤགས་འདེབས་བྱས་པའི་གནས་ཚུལ་ཡང་གོ་ཐོས་བྱུང་རྒྱུ་ཡོད། ངས་བལྟས་པའི་ཆོས་སྲིད་ཟུང་འབྲེལ་གྱི་དེབ་གཞི་གཙོ་བོ་ནི་མཁས་པའི་དབང་པོ་དུང་དཀར་རིན་པོ་ཆེ་མཆོག་གིས་མཛད་པའི་<<བོད་ཀྱི་ཆོས་སྲིད་ཟུང་འབྲེལ་སྐོར་བཤད་པ།>>[91]དང་<<ཧྥེ་ཨེར་པ་ཧི་ཡིས་བཏོན་པའི་ཆོས་སྲིད་ཟུང་འབྲེལ།>>[92]གྱི་ལྟ་ཚུལ་སྐོར། མཁས་དབང་ནམ་མཁའི་ནོར་བུའི་གསུང་རྩོམ་<<གཟི་ཡི་ཕྲེང་བ།>>[93]ལས་ཆོས་དང་སྲིད་ཀྱི་ལེ་ཚན་སྐོར། གསེར་རྟ་ལྔ་རིག་གྲོང་ཁྱེར་གྱི་གཞོན་སྐྱེས་མཁས་པ་རྨེ་སྤྲུལ་བསྟན་འཛིན་རྒྱ་མཚོའི་<<ཆོས་སྲིད་ཟུང་འབྲེལ་དང་བོད་རིག་པའི་འཕེལ་ཕྱོགས་སྐོར་ལ་དཔྱད་པ༑>>[94]ཡི་སྐོར། ཟི་ཁྲོན་སློབ་ཆེན་གྱི་དགེ་རྒན་ཆེན་མོ་ཧྲི་ཧྲོའུ་ཡི་<<བོད་ཀྱི་ཆོས་སྲིད་གཉིས་ཀྱི་འབྲེལ་བའི་ལོ་རྒྱུས།>>[95]སྐོར། མཁས་དབང་བོན་བརྒྱ་མཆོག་གི་<<ཆོས་སྲིད་ཟུང་འབྲེལ་གྱི་འདུ་ཤེས་གསར་བའི་ཡོ་ལང།>>[96]ཞེས་པའི་གསུང་རྩོམ། སྒོ་ཤེས་རབ་ལགས་ཀྱིས་བྲིས་པའི་<<ང་ཚོ་སད་རན།>>[97]ནང་གི་ཆོས་སྲིད་ཟུང་འབྲེལ་གྱི་སྐོར་སོགས་མཁས་པའི་གསུང་རྩོམ་དང་དེང་གི་དཔྱད་འབྲས་ཁ་ཤས་ལ་བལྟས་པའི་མྱོང་ཚོར་བཤད་རྒྱུ་ཡིན། ངས་བལྟས་ན་བོད་ཀྱི་ཆོས་སྲིད་ཟུང་འབྲེལ་ཟེར་བ་ནི་བོད་རང་གི་ཐུན་མོང་མ་ཡིན་པའི་ཆོས་སྲིད་ཀྱི་ལམ་ལུགས་ཤིག་ལ་ངོས་བཟུང་ན་འགྲིག་གི་རེད། དེ་མིན་གླིང་གཞན་པ་ཞིག་དང་སྤྱི་ཚོགས་གཞན་པ་ཞིག་གི་ཆོས་སྲིད་ཟུང་འབྲེལ་གྱི་ཉམས་མྱོང་དང་དེའི་ཕྱོགས་སྡོམ་གྱི་སྡོམ་ཚིག་ཁྱེར་ཡོང་ནས་བོད་ཀྱི་ཆོས་སྲིད་ཟུང་འབྲེལ་གྱི་གནས་ཚུལ་ལ་ལྟ་མི་རུང་སྟེ་དེ་ནི་ཕྱི་གླིང་བའི་ཞྭ་གོས་བོད་མིར་བསྐོན་པ་རང་རེད། བོད་ཀྱི་ཆོས་སྲིད་ཟུང་འབྲེལ་ལ་བོད་རང་གི་ཁྱད་ཆོས་ལྡན་དགོས་པ་མ་ཟད་བོད་རང་གི་སྤྱི་ཚོགས་ཀྱི་ཁྲོད་ནས་བྱུང་ཞིང་བོད་རང་གི་སྤྱི་ཚོགས་ལྟར་འགྲེལ་བཤད་རྒྱག་དགོས་འོས་པ་ཞིག་རེད། ཆོས་སྲིད་ཟུང་འབྲེལ་ཡིན་ན་ཆོས་སྲིད་མཉམ་བསྲེས་བྱེད་དགོས་པའི་ངེས་པ་དེ་བས་ཀྱང་མེད་མོད་ད་ལྟའི་དུས་མཚམས་སུ་ཆོས་སྲིད་ཟུང་འབྲེལ་གྱི་གོ་དོན་ལ་ཆོས་སྲིད་མཉམ་བསྲེས་ཀྱི་གོ་བ་ལེན་བཞིན་ཡོད་པ་ཧ་ཅང་མང་མོད་དེ་ནི་ནོར་འཁྲུལ་གྱི་ལྟ་ཚུལ་ཁོ་ན་རང་རེད། དུང་དཀར་ཚང་གི་ཆོས་སྲིད་ཟུང་འབྲེལ་རྒྱ་ཡིག་ལ་བསྒྱུར་དུས་སུ་ཀྲིན་ཅོ་ཧི་ཡུས（政教合一）ཞེས་བསྒྱུར་ཡོད་པ་རེད། ཧི་ཡུས་ཟེར་བ་ནི་གཉིས་པོ་མཉམ་བསྲེས་བྱས་ནས་གཅིག་ཏུ་གྱུར་ཟིན་པའི་གོ་དོན་རེད།བོད་ཀྱི་ཆོས་སྲིད་ཟུང་འབྲེལ་ཟེར་བ་ནི་ཆོས་ཀྱིས་སྲིད་ལ་རམ་འདེགས་བྱེད་པ་དང་སྲིད་ཀྱིས་ཆོས་ལ་རམ་འདེགས་བྱེད་པའི་ལམ་ལུགས་ཤིག་རེད། དཔེར་ན་ཚ་བ་ཤུགས་ཆེ་བའི་དུས་སུ་གྲང་བས་རམ་འདེགས་བྱེད་དགོས་པ་དང་གྲང་བ་ཤུགས་ཆེ་བའི་དུས་སུ་ཚ་བས་མགོ་གནོན་དགོས་པ་ཇི་བཞིན་གཅིག་གྲོཌ་གཅིག་ལ་འཁྱེར་ཚུལ་གྱི་ལམ་ལུགས་ཤིག་ལ་ཟེར་བར་འདོད་དོ། ། ཚུལ་འདི་ལྟ་བུའི་ཆོས་སྲིད་ཟུང་འབྲེལ་གྱི་ལམ་ལུགས་ཤིག་བོད་རྒྱལ་ཉག་ཁྲིའི་དུས་ནས་བཟུང་བོད་གངས་ཅན་གྱི་ལྗོངས་སུ་དར་ཁྱབ་བྱུང་ཡོད་པ་རེད། འོན་ཀྱང་དེའི་དུས་སུ་ཆོས་སྲིད་གཉིས་ལྡན་གྱི་ལམ་ལུགས་འདི་ལ་ཆོས་སྲིད་ཟུང་འབྲེལ་ཞེས་མིང་གདག་ཏུ་མེད་ནའང་དེའི་གྲུབ་དོན་སྔར་ནས་སོང་ཚར་བ་རེད། ཁ་ཅིག་གིས་<<ཆོས་འབྱུང་འབེལ་གཏམ་ཉུང་ངུ།>>[98]ལས་བོན་ཞང་ཞུང་གི་གྲུབ་མཐའ་ལུགས་གཉིས་ཟུང་འཇུག་གི་ཁྲིམས་ཀྱིས་ཚར་བཅད་ཅེས་པའི་ཚིག་གི་ངོ་གདོང་ཁོ་ནར་འཁྲུལ་ནས་བོད་ཀྱི་ཆོས་སྲིད་ཟུང་འབྲེལ་གྱི་ལམ་ལུགས་ཁྲི་སྲོང་ལྡེ་བཙན་ནས་འགོ་ཚུགས་པ་ལྟ་བུ་ཞིག་སྨྲ་ལ<<མཚོ་བོད་མཐོ་སྒང་གི་ལོ་རྒྱུས་དང་ཤེས་རིག།>>[99]ཅེས་པའི་དེབ་གཞི་རུ་དུས་རབས་བཅུ་བདུན་པའི་དུས་སྐབས་སུ་བོད་ལྗོངས་གཅིག་གྱུར་གྱི་ཆོས་སྲིད་ཟུང་འབྲེལ་གྱི་ལམ་ལུགས་གཞི་ཚུགས་ཐུབ་པ་དེས་དཔལ་འབྱོར་དང་སྤྱི་ཚོགས་ལ་རྨང་གཞི་བཏང་ཞེས་བོད་ཀྱི་ཆོས་སྲིད་ཟུང་འབྲེལ་དངོས་གནས་པ་སྐབས་དེ་ཤེད་ཅིག་ནས་བོད་ལ་དར་ཡོད་པར་བཤད་ནའང་རང་ལུགས་ལ་མ་མཐའ་ཡང་བོད་རྒྱལ་ཉག་ཁྲིའི་དུས་མཚམས་ནས་ཡོད་པའི་དམ་བཅའ་དེར་ཤིན་ཏུ་འཐད། ཡིན་ཙང་ང་ཚོས་ངེས་པར་དུ་ཆོས་སྲིད་ཟུང་འབྲེལ་གྱི་ཟླས་དྲངས་པའི་ཆོས་དང་ཆོས་སྲིད་ཟུང་འབྲེལ་གྱི་ཟླས་དྲངས་པའི་སྲིད་ལ་གོ་བ་ཡང་དག་པ་ཞིག་ལོན་དགོས། ཆོས་ཞེས་པ་ནི་ཡིན་གཅིག་མིན་གཉིས་དམ་པའི་ཆོས་ཏེ་སངས་རྒྱས་ཆོས་ལུགས་ལ་གོ་བའི་ངེས་པ་གཏན་ནས་མེད་དེ་སངས་རྒྱས་ཆོས་ལུགས་བོད་ལ་མ་དར་བའི་ཡར་སྔོན་གྱི་བོན་ལུགས་སྣ་ཚོགས་པའི་སྤྱི་མིང་ལའང་ཆོས་ཞེས་འབོད་པ་ཡིན་ལ་སྐད་བརྡ་རིག་པའི་འགྱུར་རིམ་གྱི་ཆ་ནས་དཔྱད་ནའང་བོན་དང་ཆོས་ཞེས་པའི་བརྡ་གཉིས་པོ་ཕན་ཚུན་མི་འགྱུར་བའི་ངེས་པའང་མེད་སྙམ་སྟེ་ལྷ་ས་བས་བྱམས་པ་ལ་ཆམས་པ་ཞེས་སོགས་འབོད་པའང་དེའི་སྐོར་གྱི་ཤེས་བྱེད་ཅིག་རེད། སྔ་དུས་སུ་བོན་ལ་ཆོས་སུ་འབོད་ཚུལ་གྱི་ཤེས་བྱེད་ནི་<<ཁྲི་སྲོང་ལྡེ་བཙན་རིང་ཆོས་མི་བསྣུབ་པའི་ཕྱིར་རྗེ་བློན་མནས་བསྒགས་པའི་བཀའ་གཙིགས་གཉིས་པའི་ཡི་གེ།>>[100]ན་བོད་ཀྱི་ཆོས་རྙིང་བ་མ་ལེགས་ལ་སྐུ་ལྷ་གསོལ་བ་དང་ཆོ་ག་མི་མཐུན་པས། ཀུན་ཀྱང་མ་ལེགས་སུ་དོགས་ཏེ། ལ་ལ་ནི་སྐུ་ལ་དམར་ཡང་དོགས། ལ་ལ་ནི་ཆབ་སྲིད་གོད་ཀྱིས་ཀྱང་དོགས་ཞེས་བཀོད་ཡོད་པའི་སྐབས་ཀྱི་བོད་ཀྱི་ཆོས་རྙིང་བ་ཟེར་བ་ནི་ཡ་ཐོག་བོན་ལུགས་སྣ་ཚོགས་འདུས་པའི་བོན་པོའི་ཆོས་ལུགས་ལ་བཤད་པ་ཡིན། དེ་འདྲ་ཡིན་ཙང་ཆོས་སྲིད་ཟུང་འབྲེལ་གྱི་ཟླས་དྲངས་པའི་ཆོས་དེ་ནི་མཐའ་གཅིག་ཏུ་སངས་རྒྱས་ཆོས་ལུགས་ཡིན་དགོས་པའི་ངེས་པ་ཁྱོན་ནས་ཡོད་པ་མ་རེད། བོན་པོའི་ཆོས་ལུགས་ཟེར་དུས་སྤྱི་མིང་ཞིག་ཡིན་ཞིང་དེ་ལ་སྲིད་པའི་བོན་ལུགས་དང་གཡུང་དྲུང་བོན་ལུགས་བཅས་གཉིས་སུ་འདུ་ལ་དེ་གཉིས་ཀྱི་ཁྱད་པར་ནི་སྟོན་པ་གཤེན་རབས་མི་བོའི་བསམ་བློའི་གྲལ་དུ་ཚུད་མ་ཚུད་ཀྱིས་འཇོག་བཞིན་ཡོད། རིམ་བཞིན་ཆོས་ཞེས་པའི་ཐ་སྙད་ཀྱི་གོ་དོན་ལ་འགྱུར་བ་ཕྱིན་ནས་སྡིག་པ་ཅི་ཡང་མི་བྱ་ཞིང་སོགས་ཀྱི་ཚད་དེ་འདྲ་ཞིག་ལ་སླེབས་པ་རེད། དེ་ནི་ཆོས་སྲིད་ཟུང་འབྲེལ་གྱི་ཟླས་དྲངས་པའི་ཆོས་ལ་གོ་བ་ལེན་སྟངས་རགས་པ་ཙམ་རེད།

			ཉེ་ཆར་དཔྱོད་ལྡན་སྒོ་ཤེས་རབ་རྒྱ་མཚོས་ཆོས་སྲིད་གཉིས་ལམ་ཁ་ཐ་དད་དུ་བསྐྱོད་དགོས་ཞེས་བཤད་པའང་དོན་ལ་གནས་ཞིང་ཕྱི་སྤྱིའི་ཆ་ལ་གཟིགས་རྒྱང་རིང་བའི་ཞིབ་འཇུག་གི་འབྲས་བུ་ཞིག་རེད། ལམ་ཁ་ཐ་དད་དུ་བསྐྱོད་པ་ནི་ཕན་ཚུན་དགྲ་རུ་ལངས་དགོས་ཞེས་པའི་དོན་མིན་པ་འདྲ་སྟེ་འདི་ལྟ་བུའི་གནད་འགག་གི་སྐབས་སུ་ནང་བའི་ཚད་མཐོའི་ལྟ་གྲུབ་ཁྲོད་ཀྱི་སྣང་སྟོང་ཇི་ལྟར་ཟུང་དུ་འཇུག་པའི་ཐབས་ལམ་དེ་འདྲ་ཞིག་དྲན་དགོས་ཀྱི་རེད་བསམ་བྱུང་། མིག་བཙུམ་ན་ཡིད་ལ་མུན་ནག་ལས་འཆར་རྒྱུ་མེད་པའི་བླུན་པོ་སྐོར་ཞིག་གིས་ཆོས་སྲིད་གཉིས་ལམ་ཁ་ཐ་དད་དུ་བསྐྱོད་དགོས་ཞེས་བཤད་དུས་ཆོས་པས་འཇིག་རྟེན་པར་སྡིག་མཛུབ་བསྟན་ནས་གཤེ་གཤེ་གཏོང་དགོས་པ་དང་འཇིག་རྟེན་པས་སེར་མོ་བའི་ངན་མཚང་འབྲུ་དགོས་པ་ལྟ་བུ་ཞིག་ལ་ངོས་འཛིན་བྱེད་པ་ནི་ཤིན་ཏུ་ནས་མི་རུང་སྟེ་ཆོས་སྲིད་ཐ་དད་དུ་བསྐྱོད་ན་ཕན་ཚུན་དགྲ་རུ་རྟོགས་དགོས་པའི་ངེས་པ་ག་ལ་ཡོད། དེས་ན་ང་ཚོས་ཆོས་སྲིད་གཉིས་ལམ་ཁ་ཐ་དད་དུ་བསྐྱོད་པའི་ཐབས་ལམ་ལ་ཞིབ་འཇུག་བྱས་ནས་ཕན་ཚུན་ཇི་ལྟར་ཟུང་འབྲེལ་བྱེད་པའི་སྐོར་ལ་བསམ་བློ་གཏོང་རྒྱུ་གལ་ཆེན་པོ་རེད་བསམ་སོང་། སྔོན་རྒྱ་གར་ཡུལ་དབུས་ནས་སྟོན་པ་ཐུགས་རྗེ་ཅན་གྱིས་རྒྱལ་སྲིད་མཆི་མའི་ཐལ་བ་བཞིན་དོར་བ་ནི་སློབ་པ་ལམ་གྱི་གནས་སྐབས་སམ་སློབ་སྦྱོང་བྱེད་པའི་དུས་ཚོད་ཀྱི་ནང་དུ་སྲིད་དོན་སོགས་སློབ་སྦྱོང་གི་བར་ཆད་དུ་མཁྱེན་ནས་དོར་བ་མ་གཏོགས་སྤྱིར་ན་ཆོས་སྲིད་གཉིས་འགལ་ཟླར་ལངས་ནས་ཕན་ཚུན་དགྲ་རུ་རྟོགས་དགོས་པའི་དོན་མིན་པར་བསམ་སྟེ་སངས་རྒྱས་ཀྱི་གོ་འཕང་ཐོབ་པའི་དུས་སུའམ་ལྟ་བ་ཚད་མཐོར་སླེབས་པའི་རྗེས་སུ་ཁོང་གི་ལྟ་གྲུབ་རྣམས་ལས་ཡུལ་འཁོར་གྱི་ཆབ་སྲིད་སྐྱོང་སྟངས་དང་སྤྱི་ཚོགས་ཀྱི་ལྟ་བ་སོགས་གསུངས་ཡོད་པ་ཐེག་པ་ཆེན་པོ་མདོ་སྡེའི་ཁོངས་སུ་ཡོད་པའི་<<ས་ཡི་སྙིང་བོ་འཁོར་ལོ་བཅུ་བའི་མདོ།>>[106]དང<<གསེར་འོད་དམ་པའི་མདོ།>>[107]<<མདོ་སྡེ་དྲན་པ་ཉེར་བཞག།>>[108]<<བྱང་སེམས་སྤྱོད་ཡུལ་ཐབས་ཀྱི་ཡུལ་ལས་རྣམ་པར་འཕྲུལ་བ་བསྟན་པའི་མདོ།>>[109]<<ཀླུ་ཡི་རྒྱལ་པོ་རྔ་སྒྲའི་ཚིགས་སུ་བཅད་པ་ཤོ་ལོ་ཀ་བརྒྱ་བ།>>(མཆན།）གཞུང་འདི་སོགས་ཁུངས་སུ་བཟུང་ནས་ནང་བའི་རིག་གཞུང་གི་ཁྲོད་དུ་འཇིག་རྟེན་ལུགས་ཀྱི་བསྟན་བཅོས་དུ་མ་ཞིག་བརྩམས་ཡོད་པར་སྣང་སྟེ་རྒྱ་གར་ནས་ཀླུ་སྒྲུབ་སོགས་ཀྱིས་ཤེས་རབ་སྡོང་བུ་དང་ཤེས་རབ་བརྒྱ་བ། སྐྱེས་བོ་གསོ་ཐིགས་སོགས་བརྩམས་པ་དང་བོད་ནས་ས་པཎ་གྱིས་ས་སྐྱ་ལེགས་བཤད་སོགས་བརྩམས་ཡོད།)[110]སོགས་ན་མིའི་རིགས་ཀྱི་སྤྱི་ཚོགས་ཀྱི་ལྟ་བ་དང་སྲིད་དོན་གྱི་སྒྲིག་འཛུགས། ཡུལ་འཁོར་གྱི་ཆབ་སྲིད་སྐྱོང་སྟངས་སོགས་གང་ལ་གང་འཚམས་གསལ་བོར་གསུངས་ཡོད་པས་སྟོན་པ་བཅོམ་ལྡན་འདས་ཀྱིས་འཇིག་རྟེན་འདིའམ་ཚེ་འདིའི་སྤྱི་ཚོགས་ཀྱི་ལྟ་བའི་སྐོར་རྩ་བ་ནས་གསུངས་མེད་ཅེས་པ་ནི་ཧ་ཅང་མ་དཔྱད་པའི་འུར་གཏམ་ཁོ་ན་རེད། སངས་རྒྱས་ཆོས་ལུགས་ནི་སྤྱིར་བཏང་འཁོར་བ་ལས་གྲོལ་བའི་ཐབས་གཙོ་བོར་སྟོན་པའི་གཞུང་ལུགས་ཤིག་ཡིན་པས་སྐྱེ་བ་ཕྱི་མ་ཕན་ཆད་གཙོ་བོར་འཛིན་གྱི་ཡོད་ནའང་འཇིག་རྟེན་འདིའི་སྤྱི་ཚོགས་ཀྱི་གནས་སྟངས་དང་ཆབ་སྲིད་སྒྲིག་འཛུགས་སོགས་ཡག་པོ་མ་བྱུང་ན་གང་ཟག་སྒེར་བས་ཆོས་ཡག་པོ་མི་ཡོང་བ་ཐག་ཆོད་པའི་རྒྱུ་མཚན་གྱིས་སྟོན་པ་བཅོམ་ལྡན་འདས་ཀྱི་གསུང་རབ་དང་ནང་བའི་རིག་གཞུང་གི་ཁྲོད་ནའང་འཇིག་རྟེན་གྱི་རྣམ་གཞག་དང་ཚེ་འདིའི་སྲིད་དོན་གྱི་སྒྲིག་འཛུགས་སོགས་ཅི་རིགས་ཤིག་གསུངས་ཡོད་པ་ནི་དོན་དངོས་ཀྱི་གནས་ཚུལ་ཡིན་པས་སུས་ཀྱང་བསྙོན་འདིང་མི་ནུས་པ་ཞིག་རེད། ཡིན་ནའང་ཕྱིས་ཀྱི་རྒྱ་གར་གྱི་སྲིད་འཛིན་པའི་ཁྲོད་དུ་སྟོན་པ་བཅོམ་ལྡན་འདས་ཀྱི་འཚེ་བ་མེད་པའི་རིང་ལུགས་འཛིན་མཁན་བདག་ཉིད་ཆེན་མོ་གན་ཏིས་ཀྱི་དགོངས་པ་དང་འཇིག་རྟེན་གྱི་བྱ་བ་བྱེད་པ་དང་རྒྱལ་ཁབ་སྐྱོང་བ་ལ་འཚེ་བ་མེད་ན་མི་ཡོང་བར་སྨྲ་བའི་སྲིད་བློན་ནེ་རུ་གཉིས་ཀྱི་ལྟ་བ་ཐ་དད་དུ་གྱུར་ཡོད་པ་ཞིག་རེད། གང་ལྟར་གོང་དུ་དྲངས་པ་བཞིན་སྟོན་པ་བཅོམ་ལྡན་འདས་ཀྱི་གསུང་རབ་ལས་བྱུང་བའི་གནས་ཚུལ་དེའི་སྟེང་ནས་བལྟས་ཚེ་ཆོས་སྲིད་གཉིས་ལམ་ཁ་ཐ་དད་དུ་འགྲོ་དགོས་ནའང་ཕན་ཚུན་སྤང་འགལ་གྱིས་དགྲ་རུ་ལངས་དགོས་མིན་ལ་དཔྱད་པ་བརྟེན་པར་རིགས་ལ་རང་རེའི་ས་སྐྱ་པཎ་ཆེན་གྱི་ལེགས་པར་བཤད་པ་རིན་པོ་ཆེའི་གཏེར[111]ནའང་རིགས་པས་དཔྱད་ན་ཆོས་ལུགས་མི་འགལ་ཞིང་འཇིག་རྟེན་བྱ་བ་ཀུན་ནས་ལེགས་བསྒྲུབ་པ་ཞེས་པའི་གསུང་ཚིག་ཅིག་བྱུང་ཡོད་ལ་ཕྱིས་ཀྱི་འགྲེལ་མཛད་མཁན་པོ་དག་གིས་ཆོས་ལུགས་ཞེས་མཉམ་དུ་སྦྱར་ནས་སྒྲ་སོ་སོར་མ་ཕྲད་པར་གོ་བ་བླངས་པ་ནི་ཉེས་པ་ཆེན་པོ་སྟེ་དམ་པའི་ཚིག་གི་བཅུད་ཕྱུངས་ནས་བཤང་ཆུར་བསྲེས་པ་རེད། དེ་ནི་ནོར་འཁྲུལ་ཆེན་པོ་རེད། འདིའི་སྐབས་ཀྱི་ཆོས་ལུགས་ནི་དམ་པའི་ཆོས་དང་འཇིག་རྟེན་ལུགས་ལ་གསུངས་བཞིན་ཡོད་པ་ནི་མཇུག་སྡོམ་གྱི་ཚུལ་དུ་གསལ་བའི་འཇིག་རྟེན་ལུགས་ཀྱི་རྗེས་འབྲངས་ནས་བདག་གིས་དམ་པའི་ཆོས་འདི་བསྟན་སོགས་ཤོ་ལོ་ཀ་དེ་དེའི་ཤེས་བྱེད་དུ་འགྲོ་བ་རེད། རྟགས་ཡང་དག་གི་རིགས་པར་བརྟེན་ནས་དཔྱད་ན་ཐར་བ་དང་ཐམས་ཅད་མཁྱེན་པའི་གོ་འཕང་སྒྲུབ་པའི་དམ་ཆོས་དང་འཇིག་རྟེན་འདིའི་ཁེ་ཕན་སྒྲུབ་པའི་ཚུལ་ལུགས་སྐྱོན་མེད་པ་རྣམ་གཉིས་མི་འགལ་བར་གསུངས་ཡོད་པ་རེད། རྣམ་པ་ཐམས་ཅད་དུ་མི་འགལ་ཀྱང་གསུངས་ཡོད་པ་མ་རེད་དེ་ལུགས་དང་མཐུན་པའི་འཇིག་རྟེན་གྱི་བྱ་བ་ཐམས་ཅད་མི་འགལ་གསུངས་ཡོད་པ་རེད་ལ་ཆོས་དང་མཐུན་པའི་སྲིད་སྐྱོང་གི་ལམ་ལུགས་དེ་མི་འགལ་གསུངས་ཡོད་པ་རེད། གཞུང་དོན་འདིར་སྲིད་ཀྱི་ཚབ་དུ་ལུགས་སྦྱར་བ་ལ་གོ་རྒྱུ་ཆེན་པོ་ཡོད་པ་ཞིག་རེད། ས་སྐྱ་ལེགས་བཤད་ནི་བོད་ཀྱི་ཆོས་སྲིད་ཟུང་འབྲེལ་གྱི་བསྟན་བཅོས་ཐོག་མ་རེད་ཅེས་བཤད་ནའང་ཐལ་མི་ཆེ་བར་སེམས་ལ་གཞུང་དེར་བསྡོམས་པས་རབ་བྱེད་དམ་དོན་ཚན་དགུ་ཡོད་ཅིང་དོན་ཚན་སྔ་མ་བརྒྱད་ཀྱིས་འཇིག་རྟེན་གྱི་ལུགས་དང་མཐའ་མ་གཅིག་གིས་དམ་པའི་ཆོས་ཀྱི་ཚུལ་གསུངས་ཡོད་པ་རེད། དེར་བརྟེན་བོད་རྒྱལ་ཁྲི་སྲོང་ལྡེ་བཙན་གྱི་དུས་སུ་ཆབ་སྲིད་དམ་པའི་ཆོས་ཀྱིས་བསྐྱངས་བས་བོད་ཡུལ་བདེ་སྐྱིད་ལྷ་དང་དང་མཉམ་པར་གྲགས་པའི[112]ལུགས་དང་ལྷ་བླ་མ་ཡེ་ཤེས་འོད་ཀྱིས་སྲིད་སྐྱོང་བའི་དུས་སུ་ལུགས་ཀྱི་བསྟན་བཅོས་རྣམས་ལ་རྩལ་སྦྱོངས་བྱེད་[113]ཅེས་འབྱུང་བའི་ལམ་ལུགས་ལྟར་འདི་དང་འདི་ལྟ་བུའི་ཆོས་སྲིད་སྐྱོང་སྟངས་དང་འབྲེལ་བའི་བསྟན་བཅོས་རྣམས་ལ་ཞིབ་འཇུག་བྱས་ནས་ཆོས་སྲིད་གཉིས་པོ་ལམ་ཁ་ཐ་དད་དུ་བསྐྱོད་ཚུལ་དང་ཇི་ལྟར་ཟུང་འབྲེལ་བྱེད་སྟངས་ཀྱི་སྐོར་ལ་བརྟགས་དཔྱད་གནང་རྒྱུ་ནི་ད་ལྟའི་དུས་མཚམས་སུ་གལ་ཆེན་པོར་ཆགས་བསྡད་ཡོད་པ་ཞིག་རེད།

			 མཇུག་སྡོམ།

			ད་དེ་རིང་གི་བཤད་ཁྲིད་དེ་ཙམ་གྱིས་མཇུག་རྫོགས་སོང་། འདི་ནི་ངས་བོད་ཀྱི་ལོ་རྒྱུས་ལ་བཟུང་བའི་ལྟ་ཚུལ་ཁ་ཤས་སམ་ཡང་ན་ང་ཚོའི་ལོ་རྒྱུས་རིག་གནས་ཀྱི་ཁྲོད་དུ་ལོ་ངོ་བརྒྱ་ཕྲག་མང་པོར་མཁྲེག་འཛིན་བྱས་པའི་གཙོ་རྒྱུགས་ཀྱི་ལྟ་ཚུལ་དེར་ཡང་བསྐྱར་གསར་དུ་དབྱེ་ཞིབ་དང་གཟབ་ནན་གྱིས་ནོར་འཁྲུལ་གྱི་རིགས་རྙིང་པ་དེར་གསར་བརྗེ་བྱེད་འདོད་པའི་རིགས་ལས་ཤིན་ཏུ་ཉུང་ཤས་ཙམ་ཡིན། ལོ་རྒྱུས་ཀྱི་གསང་བ་ནི་དུས་རབས་ཉི་ཤུ་རྩ་གཅིག་པའི་སྐབས་འདིར་གསང་མཐིལ་བརྟོལ་ནས་ཤེས་རིག་གི་སྒྱུ་རྩལ་ཐུན་མོང་བ་ཞིག་ལ་འདོད་རྒྱུ་ལས་བཀའ་རྒྱ་ལྟ་བུར་བཞག་ན་ང་ཚོའི་ལོ་རྒྱུས་ལ་ནམ་ཡང་འཛམ་གླིང་གི་མི་རིགས་གཞན་གྱི་ལོ་རྒྱུས་དང་འདྲ་བར་དེང་གི་ཚན་རིག་དང་དངོས་པོའི་གནས་ལུགས་དང་མཐུན་པའི་ཆ་ནས་ཡར་ཐོན་དང་འཕེལ་རྒྱས་མེད་པ་ཞིག་རེད། དེས་ན་ང་ཚོས་མི་ལོ་བརྒྱ་ཕྲག་དུ་མར་ཆོས་ལུགས་ཕྱོགས་ཞེན་དང་སྒེར་ངོས་ཀྱི་དགའ་སྐྱོ་ཆགས་སྡང་ལྟར་བྲིས་པའི་ལྟ་ཚུལ་རྙིང་པ་སྲ་མཁྲེག་ཏུ་ཕྱིན་པ་རྣམས་འཛམ་གླིང་གི་ཤེས་རིག་དར་བའི་ལོ་རྒྱུས་རྣམས་དང་བསྡུར་ནས་དཔྱད་གླེང་དང་གཤག་བཅོས་བྱས་ནས་གསར་བརྗེ་བྱེད་རྒྱུ་ནི་ད་ལྟའི་གཞོན་ནུ་ཤེས་ཡོན་ཅན་རྣམས་ལ་དུས་ཀྱིས་གནང་བའི་འོས་འགན་ཉག་གཅིག་ཡིན་པས་ཚང་མར་དོ་སྣང་དང་དཔྱད་པ་ཡོད་པར་ཞུ།

			དེའི་གཤམ་གྱི་དུས་ཚོད་ནི་དྲི་བ་བརྒྱབ་ནས་བགྲོ་གླེང་གི་སྐབས་ཡིན་པས་རྣམ་པ་ཚོར་ངས་བཤད་པའི་གླེང་གཞི་འདིའི་ནང་དུ་དོགས་པ་གང་འདྲ་ཡོད་ན་དྲི་བ་བརྒྱབ་ཆོག་པ་དང་འདི་དང་མ་འབྲེལ་བའི་རིག་གནས་སྐོར་གྱི་དོགས་པ་ཡོད་ནའང་ཐད་ཀར་འཛེམ་དོགས་མེད་པར་དྲིས་ཆོག་གི་ཡིན་ལ་རྩོད་པའང་བརྒྱབ་ཆོག་གི་ཡིན་པས་ད་དྲི་བ་འདོན་པའི་འགོ་བརྩམས་རྒྱུ་བྱོས། དྲི་བ་གང་འདྲ་ཞིག་ཡོད་ཀྱང་འདོན་ཤག་ཤག་བྱས་ཆོག་གི་ཡིན། (ཉན་མཁན་གྱི་ཐལ་མོ་རྡེབ་སྒྲ)

			 

			 

			དྲི་བ་དྲིས་ལན་གྱི་སྐོར།

			 བོད་མིའི་དད་པའི་སྐོར་གྱི་དྲིས་ལན།

			 ཨམ་སྐད་ཀྱི་ངག་དྲི།

			 ཆོས་སྲིད་ཟུང་འབྲེལ་སྐོར་གྱི་དྲིས་ལན།

			 ཨམ་སྐད་ཀྱི་ངག་དྲི།

			ཁྱེད་ཀྱིས་བཤད་པའི་བོད་ཀྱི་ཆོས་སྲིད་ཟུང་འབྲེལ་གྱི་མཐའ་མཚམས་དེ་ཧྥེ་ཨར་པ་ཧི་ཡི་ཆོས་སྲིད་ཟུང་འབྲེལ་གྱི་སྟེང་ནས་བཤད་གི་ཡོད་པ་རེད། ཧྥེ་ཨར་པ་ཧི་ཡི་ཆོས་སྲིད་ཟུང་འབྲེལ་གྱི་ལྟ་ཚུལ་དེ་དཔེ་ཆའི་སྟེང་ནས་ཡོ་རོབ་གླིང་གི་དུས་རབས་དཀྱིལ་མའི་སྤྱི་ཚོགས་ལས་ཐོན་ཞིང་དེ་ནི་ཆོས་དང་སྲིད་ཀྱི་གནས་ཚུལ་ཤ་སྟག་རེད། དོན་ངོ་མར་དེ་ནི་སྲིད་ཀྱི་འཇིག་རྟེན་རེད་མ་གཏོགས་ཆོས་ཀྱི་འཇིག་རྟེན་གཙོ་མི་ཆེ་བ་རེད། བོད་ལ་ཁྲི་སྲོང་ལྡེ་བཙན་གྱི་ཡན་ཆོད་ནས་བཟུང་སྲིད་ཀྱི་འཇིག་རྟེན་ཡིན་པ་མ་གཏོགས་ཆོས་ཀྱི་འཇིག་རྟེན་མིན་ལ་དེའི་སྟེང་ནས་ང་འཐད་པ་མིན། ཧྥེ་ཨར་པ་ཧི་སོགས་ཀྱི་ལྟ་བ་དེ་ངས་གོ་བ་ལེན་སྟངས་ཡིན་ན་གནའ་དེང་མའི་ཀེ་རི་སི་སོགས་ཀྱི་སྤྱི་ཚོགས་ཀྱི་ཆོས་སྲིད་ལྟ་ཚུལ་ཡིན་པར་འདོད་པ་དེ་ཡིན་པས་བོད་ཀྱི(འདིའི་མན་སྒྲ་ཕབ་ལས་མ་གསལ)

			དྲིས་ལན། ངས་བོད་ཀྱི་ཆོས་སྲིད་ཟུང་འབྲེལ་གྱི་ལྟ་ཚུལ་དེ་ཉིད་ཧྥེ་ཨར་པ་ཧི་སོགས་ཀྱི་ལྟ་བར་ཁུངས་བཅོལ་ནས་ཞུས་མེད་ལ་དེ་ནི་ཉན་པ་པོས་ཉན་མ་ཤེས་པའམ་རིགས་པས་འཆུན་མ་ཐུབ་པའི་སྐྱོན་ཆ་ཁོ་ན་ཞིག་རེད། གང་ལྟར་གནའ་བོའི་སྤྱི་ཚོགས་ཀྱི་འགྲོ་སྟངས་རྣམས་ནི་གླིང་མི་གཅིག་ཀྱང་ཕན་ཚུན་འདྲ་བའི་ཆ་ཤིན་ཏུ་མང་པོ་ཡོད་པ་རེད། བོད་ཀྱི་ཆོས་སྲིད་ཟུང་འབྲེལ་ནི་བོད་ཀྱི་སྲིད་དབང་གི་སྒྲིག་འཛུག་དང་བོད་མིའི་སྤྱི་ཚོགས་ཀྱི་གནས་སྟངས་ལ་བལྟས་ནས་བཤད་རྒྱུ་ཞིག་རེད་མ་གཏོགས་མི་རིགས་གཞན་གྱི་ཆོས་སྲིད་ཟུང་འབྲེལ་ལྟ་ཚུལ་སྐོར་གྱི་སྤྱི་འགྲོས་ནང་དུ་བོད་ཀྱི་ཆོས་སྲིད་ཟུང་འབྲེལ་གྱི་ལྟ་ཚུལ་བསྡུས་ན་ནོར་འཁྲུལ་ཚབས་ཆེན་འབྱུང་ངེས་པ་ཡིན། འདིའི་སྟེང་ནས་དཔྱད་ན་ཕྲན་ནས་ཨ་ལགས་དུང་དཀར་རིན་པོ་ཆེ་ཡི་བོད་ཀྱི་ཆོས་སྲིད་ཟུང་འབྲེལ་གྱི་ལྟ་བའི་སྐོར་ལ་ངེས་ཤེས་གསལ་བོ་འདྲོངས་མི་ཐུབ་ཀྱང་ཁོང་གི་<<གྲུབ་མཐའི་སྐོར་གྱི་རྣམ་བཤད་།>>[115]ལས་ལོ་རྒྱུས་ཐོག་སྲིད་དབང་དང་དམག་དཔུང་། ཁྲིམས་ཁང་སོགས་ཀྱིས་མིའི་བསམ་བློར་དབང་བསྒྱུར་བྱེད་མི་ཐུབ་སྟབས་སྲིད་དབང་བཟུང་མཁན་ཏེ་དབང་བསྒྱུར་གྲལ་རིམ་ཚང་མས་མིའི་བསམ་བློར་དབང་བསྒྱུར་བྱེད་ཆེད་ཆོས་ལུགས་བེད་སྤྱོད་བཏང་བ་དང་། ཆོས་བྱེད་མཁན་གྱི་འཚོ་བ་དེ་སྲིད་ལ་བརྟེན་དགོས་པར་བརྟེན་སྣང་ཚུལ་དེའི་ཐོག་ནས་བལྟས་ན་ཆོས་ལུགས་ཀྱིས་དུས་སྐབས་སོ་སོའི་སྲིད་དབང་ལ་ཞབས་འདེགས་མ་ཞུ་ཀ་མེད་ཐུག་ཡོད་ཅེས་ཁོང་གིས་བོད་རང་གི་ཐུན་མོང་མ་ཡིན་པའི་ཆོས་སྲིད་ཟུང་འབྲེལ་བྱེད་སྟངས་ཀྱི་ལྟ་བ་དམིགས་བསལ་ཅན་འདོན་གནང་མཛད་ཡོད་པ་འདི་ཉིད་ཚད་མར་འཛིན་འོས་ལ་དོན་ངོ་མར་ཡང་དག་པའི་ཆབ་སྲིད་ནི་འཇིག་རྟེན་འདིའི་ཆབ་འབངས་སྐྱོང་བྱེད་ཀྱི་ཐབས་ལམ་དང་སྲིད་བྱུས་ཤིག་ལ་གོ་དགོས་པ་དང་དེའི་དམིགས་ཡུལ་ནི་ངེས་པར་དུ་མི་དམངས་ལ་བདེ་ཐབས་བསྐྲུན་རྒྱུ་དང་ཡར་རྒྱས་གཏོང་རྒྱུ་དེ་ཡིན། དེར་བརྟེན་ཆབ་སྲིད་ཀྱི་ལས་ཀའང་ཡང་དག་པའི་ཆོས་ལུགས་ལ་མི་འདྲེས་རང་འདྲེས་དང་མི་བརྟེན་རང་བརྟེན་དུ་སོང་ཡོད་སྟབས་ཆོས་ལུགས་ཀྱིས་ཆབ་སྲིད་ལ་རམ་འདེགས་ཞུ་བ་དང་ཆབ་སྲིད་ཀྱིས་ཆོས་ལུགས་ལ་རམ་འདེགས་ཞུ་བ་དེ་ནི་ཧ་ཅང་མི་སྲིད་པ་ཞིག་རྩ་བ་ནས་མ་རེད། ཆབ་སྲིད་ཀྱི་ངོ་བོ་སྡུག་ཅག་ཏུ་གཏོང་མཁན་ནི་ཆབ་སྲིད་པ་དང་ཆོས་ལུགས་ཀྱི་ངོ་བོ་སྡུག་ཅག་ཏུ་གཏོང་མཁན་ནི་ཆོས་ལུགས་པ་ཡིན་པ་ལས་དེ་གཉིས་ཀྱི་རང་སྟེང་ན་འདི་འདིའོ་ཞེས་ཐག་གཅོད་བྱ་བ་ཞིག་ནམ་ཡང་མེད་ལ་དེ་དག་གི་ངོ་བོའི་དགེ་སྐྱོན་ནི་དེ་གཉིས་ལག་ཆར་སྤྱད་ནས་བྱ་བ་སྒྲུབ་མཁན་གྱི་འདོད་མོས་ལ་རགས་ལས་པ་ཞིག་རེད་བསམ་ཡོད། དེར་བརྟེན་ཡང་དག་པའི་ཆབ་སྲིད་པ་དང་ཡང་དག་པའི་ཆོས་ལུགས་པའི་འདོད་ཚུལ་ནི་ཕལ་ཆེར་མ་བགྲོས་གཅིག་མཐུན་དུ་འགྲོ་སྲིད་ཀྱང་སྐབས་ཁ་ཤས་སུ་ཁང་ཁྲི་ཡིས་བཤད་པ་ལྟར་ཆབ་སྲིད་པ་མང་ཆེ་ཤོས་ནི་སེམས་རྒྱུད་དོགས་པ། ཧམ་སེམས་ཆེ་བ། གཡོ་སྒྱུ་མང་བ། བདག་འཛིན་ཆེ་བར་བཤད་པ་ནི་ཆབ་སྲིད་ཀྱི་གཞུང་ལུགས་རང་སྟེང་ལ་འབྲེལ་བ་དེ་ཙམ་ཆེན་པོ་མེད་ཀྱང་ཆབ་སྲིད་པའི་སྒེར་ངོས་ཀྱི་འདོད་མོས་ཁོ་ན་ཙམ་གྱིས་དེ་ལྟ་བུའི་སྣང་ཚུལ་དང་ལངས་ཕྱོགས་ཐག་གཅོད་བྱས་པར་སེམས། དེ་ལྟ་བུ་ནི་ནམ་ཡང་མི་དམངས་ཀྱི་འདོད་བློ་དང་ཁྱོན་ནས་རྒྱབ་འགལ་དུ་གྱུར་པ་ཞིག་རེད། དེ་དང་འགྲོས་མཐུན་པར་ཉེ་བའི་དུས་ཀྱི་དཔྱོད་ལྡན་རྨེ་སྤྲུལ་བའི་དཔྱད་རྩོམ[116]ཞིག་ཏུ་བོད་མི་རྣམས་ཀྱི་བསམ་བློའི་འཁྱེར་སོ་དང་རིག་པའི་གཞུང་ལུགས། ཡུལ་སྲོལ་གོམས་གཤིས། ཐ་ན་ཉིན་རེའི་འཚོ་བའང་ཆོས་དང་ཁ་བྲལ་ཐབས་མེད་པ་ཞིག་ཆགས་པའི་རྒྱུ་མཚན་གྱིས་བྱ་བ་དེ་དག་ལས་ལོགས་ཤིག་ཏུ་རང་རྐྱ་བའི་ཚུལ་གྱིས་སྒྲུབ་ཐབས་མེད་པའི་ཕྱིར་ཆོས་སྲིད་ཟུང་འབྲེལ་ཞེས་པ་དེ་བྱུང་བ་རེད་ཅེས་པའི་ལྟ་ཚུལ་དེར་ཤིན་ཏུ་འཐད་ཅིང་ཁ་ཅིག་ནས་ཁྲི་སྲོང་ལྡེ་བཙན་གྱི་གོང་ནས་བོད་ཀྱི་ཆོས་སྲིད་ཟུང་འབྲེལ་གྱི་ལྟ་ཚུལ་མེད་པར་འདོད་པ་ནི་ཧ་ཅང་མ་བརྟག་པའི་སྐད་ཆ་ཙམ་ཡིན་སྟེ་ཉག་ཁྲིའི་རིང་གི་དོགས་དྲུག་དང་སྲོང་བཙན་སྒམ་པོའི་ཁྲིམས་ཀྱི་ནང་དུ་དགེ་བ་བཅུའི་ཁྲིམས་ཡོད་པའི་སྐོར་ལའང་དཔྱད་མ་ཤེས་པ་ཙམ་རེད་ལ་<<ལོ་རྒྱུས་ཀྱི་མཚན་ཉིད་རིག་པ།>>[117]ཞེས་པའི་དེབ་དེར་བླ་མ་རྣམས་ཀྱི་ཆབ་སྲིད་བཀོད་འདོམས་ནི་གླེང་རིན་མེད་པ་ཞིག་སྟེ་བློན་ཆེན་པོ་ཞིག་གིས་སྲིད་ཀྱི་བཀོད་འདོམས་གཙོ་བོར་གཉེར་ཞིང་བླ་མར་ཡར་ཞུ་བརྒྱུད་རྗེས་དོན་རྐྱེན་རྣམས་ཐག་གིས་གཅོད་ཅིང་དེ་ནི་ཤིན་ཏུ་སྟབས་བདེ་ལ་ཁོད་ཡངས་པ་ཞིག་རེད་ཅེས་བཀོད་པ་ནི་ཕལ་ཆེར་དགའ་ལྡན་སྲིད་དབང་ལྟ་བུའི་དུས་སྐབས་ཀྱི་ཆབ་སྲིད་གནས་ཚུལ་ལ་གཞིགས་ནས་བཤད་པ་ཞིག་གམ་ཡང་ན་རང་བཟོས་ཙམ་ལས་དཔྱད་པའི་རིན་ཐང་ཆེར་མེད་པར་འདོད་ལ་གང་ལྟར་ངའི་བོད་ཀྱི་ཆོས་སྲིད་ཟུང་འབྲེལ་གྱི་ལྟ་ཚུལ་ནི་གོང་ནས་ཞུས་པ་དེ་རྣམས་ཡིན་ཞིང་ད་དུང་དེའི་སྐོར་ལ་དཔྱད་པའི་གཞི་ཕུན་སུམ་ཚོགས་པ་ཞིག་ཡོད་དེ་རྒྱལ་སྡེ་སྐར་ཆུང་རྡོ་རིང་ལས་བཙན་པོ་དབོན་སྲས་སྐུ་ཆུང་ངུར་བཞུགས་པ་ཡན་ཆད་དང་ཆབ་སྲིད་ཀྱི་མངའ་བདག་མཛད་པ་མན་ཆད་ཀྱང་དགེ་སློང་ལས་དགེ་བའི་བཤེས་གཉེན་བརྐོས་སྟེ་ཆོས་ཐུགས་སུ་ཆུད་ཆུད་དུ་བསླབ[118]ཅེས་པ་བཀོད་པ་ལས་སྐབས་དེར་ཆབ་སྲིད་ཀྱི་མངའ་བདག་ལ་ཆོས་སློབ་མི་དགོས་པའི་དམིགས་བསལ་ཞིག་ཡོད་པ་སོགས་བཤད་བྱ་ཧ་ཅང་མང་ཡང་དུས་ཚོད་ཀྱི་དབང་གིས་ད་ཁྱེད་ཀྱི་དྲི་བ་གཉིས་པ་དེ་ཙམ་གྱིས་ཆོག་པར་བྱོས།(ཉན་མཁན་གྱི་ཐལ་མོ་རྡེབ་སྒྲ)

			ད་ཐོག་མར་བན་ཤུལ་དཔལ་མཁར་རྒྱལ་ཁྱེད་ཀྱིས་འདིར་བཞུགས་ཀྱི་དགེ་སློབ་ཚང་མར་འདི་ལྟ་བུའི་འཆད་ཁྲིད་ཅིག་བྱས་སོང་། ངས་དེར་བཀའ་དྲིན་ཆེ་ཞུ་རྒྱུ་ཡིན། འདི་ནི་ང་རང་བོད་ལྗོངས་སློབ་ཆེན་ནས་མི་ལོ་གསུམ་ལ་སློབ་སྦྱོང་བྱས་པའི་རིང་ལ་ཞིབ་འཇུག་སློབ་མས་འཆད་ཁྲིད་བྱས་པ་ཐེངས་དང་པོ་ཡིན་པས་བོད་ལྗོངས་སློབ་ཆེན་རིག་གཞུང་སློབ་གླིང་དང་ཞིབ་འཇུག་སློབ་མའི་དབུ་འཛིན་པ་རྒན་ལྷག་པ་ཚེ་རིང་མཆོག་ལའང་ཐུགས་རྗེ་ཆེ་ཞུ་རྒྱུ་ཡིན། ད་བཤད་བཤད་ནས་རི་གསུམ་རྩེར་སོང་ནས་དེད་དེད་ནས་ལུང་གསུམ་མདོར་ཐོན་ན་（ཨ་མདོའི་གཏམ་དཔེེར། བརྒྱ་བཤད་ཚིག་གི་རྩ་བ་དང་སྟོང་བཤིག་འོ་མའི་མར་ལོ་(ཨ་མདོའི་གཏམ་དཔེ)བོད་ཀྱི་ལོ་རྒྱུས་ལ་གསར་བརྗེ་བྱེད་དགོས་ཞེས་པ་དེ་རེད་ལ་གཙོ་བོ་གསར་བརྗེ་ཞེས་པའི་མིང་ཚིག་དེ་གཉིས་རེད། ང་རང་གིས་ཁྱེད་ལ་འདྲི་རྒྱུ་ནི་ད་ལྟ་ཁྱེད་ཀྱིས་ང་ཚོས་བོད་ཀྱི་ལོ་རྒྱུས་སྐོར་ལ་གསར་བརྗེ་བྱེད་དགོས་ཞེས་བཤད་པ་བཞིན་ང་ཚོ་དོན་ངོ་མར་བོད་ཀྱི་ལོ་རྒྱུས་གསར་བརྗེ་བྱེད་པའི་ཚད་ཞིག་ལ་ཐོན་ཨེ་ཡོད། ད་ལྟ་ཁྱེད་རང་གིས་ལུང་རིགས་དཔེ་གསུམ་གྱི་སྟེང་ནས་བོད་ཀྱི་ལོ་རྒྱུས་ཀྱི་སྐོར་ནས་མང་པོ་བཤད་སོང་ལ་དོན་དངོས་སུ་ཁྱེད་རང་གིས་ཁ་བཤད་ཆུའི་ཝུ་བ་དང་ལག་ལེན་གསེར་གྱི་ཐིགས་པ་ཞེས་པའི་དཔེ་ལྟར་ལག་ལེན་དུ་བཀལ་ནས་འདིའི་སྐོར་ཞིག་འབྲི་འཆར་ཡོད་དམ་མེད། དེའི་སྐོར་ནས་ཁྱེད་རང་གི་ལྟ་ཚུལ་ཅུང་ཙམ་བཤད་རོགས། 

			དྲིས་ལན། རེད། ང་ཚོ་བོད་རིགས་ནི་ལོ་རྒྱུས་ལ་མཐོང་ཆེན་པོ་བྱེད་པའི་མི་རིགས་ཞིག་མིན་ཏེ་སྔོན་འདས་པའི་དུས་སུའང་ལོ་རྒྱུས་ཡི་གེར་འགོད་པའི་ལམ་སྲོལ་རྒྱ་ཆེན་པོ་བྱུང་མེད་སྟབས་འདས་པའི་བྱུང་བ་རྣམས་ལ་བརྟགས་པའི་ཚེ་ནའང་ཁྱིམ་མཚེས་རྒྱལ་ཁབ་ཀྱིས་བཀོད་པའི་བོད་རིགས་ཀྱི་གནས་ཚུལ་ལ་ངེས་པར་དུ་བལྟ་དགོས་པ་ལྟ་བུ་ཞིག་ཆགས་བསྡད་ཡོད་པ་རེད། སྔོན་ཆད་རྒྱ་རིགས་དང་དབྱིན་ཇི་བས་བྲིས་པའི་བོད་ཀྱི་ལོ་རྒྱུས་ཙམ་ལས་ལོ་རྒྱུས་ཀྱི་ས་བོན་འཚོལ་བ་ལས་བོད་རང་ལ་སྔོན་ཆད་ཀྱི་ལོ་རྒྱུས་ཡི་གེར་འཁོད་པའི་དཔེ་ཆའི་རིགས་མཐོང་དཀོན་པོ་ཞེ་དྲག་རེད། དུས་རབས་ཕྱི་མར་བྱུང་བའི་ལོ་རྒྱུས་རྣམས་ཀྱང་ལྷ་སྒྲུང་དང་ཆགས་སྡང་གིས་བསླད་དྲགས་པས་ལོ་ཚིགས་སོགས་འདྲ་མི་འདྲའི་རྙོག་དྲ་མང་པོ་ཐོན་ཡོད་སྟབས་བཞད་གད་ཤོར་བའི་རྒྱུ་ཙམ་ལས་མ་འདས་པས་དངོས་ནས་བོད་ལ་ཚད་དང་ལྡན་པའི་ལོ་རྒྱུས་དང་ལོ་རྒྱུས་འབྲི་མཁན་ཧ་ཅང་དཀོན་པོ་རེད། དེར་བརྟེན་ངས་བོད་ཀྱི་ལོ་རྒྱུས་ཀྱི་དཔེ་ཆ་མང་པོར་བལྟས་རྗེས་ཡིད་ངོར་ཤར་ཡོང་བ་ནི་གསར་བརྗེ་ཞེས་པའི་ཡིག་འབྲུ་དེ་གཉིས་རེད། བོད་ཀྱི་ལོ་རྒྱུས་ལ་ཡུན་རིང་པོའི་ཉམས་ཞིབ་བྱས་པའི་སྤྱི་སྡོམ་ཡང་ཐ་སྙད་དེ་རེད། གསར་བརྗེ་ཞེས་བཤད་མ་ཐག་ཐ་སྙད་དེ་ནི་ལམ་སེང་རྣ་བའི་བུ་གར་ཤོངས་མི་ཐུབ་པའི་འཚེར་སྒྲ་ཆེན་པོ་ཞིག་རེད། ཡིན་ནའང་འདི་ཉིད་སོ་སོའི་རྣམ་རྟོག་གི་འཇོག་སྟངས་ཙམ་མ་གཏོགས་དོན་ལ་བོད་ཀྱི་ལོ་རྒྱུས་ཀྱི་བསྟན་བཅོས་རྣམས་ལ་གསར་བརྗེ་མི་བྱེད་རང་བྱེད་ཀྱི་ཚད་དུ་སླེབས་ཡོད་པ་རེད། དུས་རབས་བཅུ་བ་ཙམ་གྱི་རྗེས་སུ་བོད་ཀྱི་ལོ་རྒྱུས་དེ་ཉིད་སོ་སོའི་ཆོས་བརྒྱུད་དང་གྲུབ་མཐའི་ཆེ་བ་འདོན་པའི་ལག་ཆར་སྤྱད་ནས་འདས་པའི་ལོ་རྒྱུས་ཀྱི་བརྗོད་དོན་རྣམས་ལ་རང་བློའི་མཐུན་ཕྱོགས་ལྟར་བཟོ་བཅོས་བརྒྱབ་པ་དང་མ་འོངས་པའི་ལོ་རྒྱུས་ཀྱི་ཤོག་ལྷེ་ངོས་སུ་གསུབ་ཏུ་མེད་པའི་ནག་ཉེས་ཀྱི་ཐམ་ཀ་སྣ་ཚོགས་ཤིག་བརྒྱབ་ཡོད་པ་རེད། དེར་བརྟེན་ཤ་ཞེན་ཁོ་ནའི་དབང་དུ་མ་སོང་བར་དཔྱད་པའི་འདུ་ཤེས་ཡོད་མཁན་ཞིག་ཡིན་ཚེ་བོད་ཀྱི་ལོ་རྒྱུས་ཀྱི་བརྗོད་དོན་ལ་དག་སེལ་དང་གསར་བརྗེ་བྱས་ནས་སླར་ཡང་ཡང་དག་པའི་ཁ་ཕྱོགས་སུ་བསྐྱོད་རྒྱུར་ཅིས་ཀྱང་ཐེ་ཚོམ་སྐྱེས་མི་དགོས་པ་ཞིག་རེད། ཁ་ཅིག་གིས་དུངས་ཞེན་དང་དད་མོས་ཁོ་ནས་བོད་ཀྱི་ལོ་རྒྱུས་ལ་བལྟས་པའི་ཚེ་ན་ཡིད་ལ་འདྲ་མི་འདྲའི་སྣང་ཚུལ་ཤར་ཡོང་བ་ནི་བཟློག་ཏུ་མེད་པའི་ཆོས་ཉིད་ཅིག་ཡིན་ནའང་ཡང་དག་པའི་བདེན་དོན་ལ་གུས་བརྩི་བྱེད་མཁན་ཞིག་ཡིན་ཕྱིན་དེ་ཙམ་གྱིས་བློ་ཡིད་ག་ལ་ཚིམས། ང་ཚོར་སྤོབས་པའི་གངས་རི་འདེགས་པའི་ཡིད་ཆེས་ཡོད་བཞིན་དུ་ལོ་རྒྱུས་ཀྱི་བྱུང་བ་སྣ་ཚོགས་ལ་དགག་བཞག་གི་བློ་སྤོབས་ཅིའི་ཕྱིར་མ་སྐྱེས་པ་ཡིན་ནམ། དྲི་བ་འདྲེན་པ་པོའི་བསམ་ཚུལ་ནི་ཡང་སྙིང་ང་ཚོ་བོད་ཀྱི་ལོ་རྒྱུས་ལ་གསར་བརྗེ་བྱེད་པའི་ཚད་དུ་སླེབས་ཡོད་དམ་མེད་ཅེས་པའི་དོགས་པ་དེ་རེད། དོགས་པ་འདི་ནི་ཐེ་ཚོམ་དང་བག་འཁུམས་འདྲེས་མར་གནས་པའི་དོགས་འདྲི་ཞིག་རེད། ཚད་གཞི་འདི་འདྲ་ཞིག་ལ་ཐོན་ན་བོད་ཀྱི་ལོ་རྒྱུས་ལ་གསར་བརྗེ་བྱས་ཆོག་ཅེས་པའི་ཐག་གཅོད་རྩ་བ་ནས་མེད་ལ་ཚད་ངེས་ཅན་ཞིག་ལ་ཐོན་མིན་དེ་བོད་ཀྱི་རྒྱལ་རབས་ལོ་རྒྱུས་དང་ཡིག་ཚངས་ལ་སློབ་སྦྱོང་བྱས་མ་བྱས་ཀྱིས་འཇོག་བཞིན་ཡོད་པས་ང་ཚོས་ལོ་རྒྱུས་ཀྱི་དཔེ་ཆར་ཞིབ་དཔྱད་གནང་ནས་སྐད་ཆ་བཤད་པ་ལས་གང་བྱུང་འདི་བྱུང་གི་སྐད་ཆ་ལྡོམ་པོ་བཤད་ན་དགོས་མཁོ་མེད་ལ་བརྟག་དཔྱད་ཀྱི་བརྒྱུད་རིམ་ཁྲོད་དུ་ངེས་ཤེས་འདྲོངས་པ་དང་བོད་ཀྱི་སྲོལ་རྒྱུན་ལོ་རྒྱུས་འབྲི་སྟངས་ལ་བླངས་དོར་གྱི་ཚ་འདྲི་ཞིག་བྱེད་དགོས་པ་ནི་སྐབས་སུ་བབས་པའི་རིག་གནས་ཞིབ་འཇུག་གི་གནད་ཀ་ཞིག་ཏུ་གྱུར་ཡོད་དེ་དགའ་སྐྱོ་འདྲེས་མའི་ལོ་རྒྱུས་ཀྱི་ཟིན་ཐོ་ལ་དབྱེ་ཞིབ་བྱེད་པ་ནི་མེས་པོའི་དུར་ཁུངས་སློག་ནས་རུས་པའི་ཆག་གྲུམ་གྱི་སྒྲིག་སྟངས་ལ་དབྱེ་ཞིབ་བྱེད་པ་ལྟ་བུ་ཞིག་རེད་སྙམ་ལ་དེ་ལས་ང་ཚོར་སྦྱིན་པ་ནི་ད་ལྟ་སྐད་གྲགས་ཆེ་བའི་ཧྥང་ལུང་གིས་བཤད་པའི་<<ལོ་རྒྱུས་ཀྱི་གཏམ་རྒྱུད།>>[119]ཞེས་པའི་དེབ་གཟུགས་ན་འགྲོ་བ་མིའི་རིགས་ཀྱི་ལོ་རྒྱུས་ལ་བསམ་གཞིགས་བྱས་ན་རྩ་བའི་རྣམ་འགྱུར་གཉིས་ཁོ་ན་འབྱུང་སྟེ་གཅིག་ནི་འཛུམ་དཀར་དང་གཅིག་ནི་མིག་ཆུ་ཁོ་ནའོ་ཞེས་བྲིས་ཡོད་པ་དེ་རེད། དེ་ནི་ལོ་རྒྱུས་ཀྱི་སྤྱི་སྡོམ་ཡག་པོ་ཞིག་རེད། ངོ་མ་འགྲོ་བ་མིའི་རིགས་ཀྱི་སྤྱི་ཚོགས་ནི་ཞི་བདེ་དང་དམག་འཁྲུག་གཉིས་རེས་མོས་བཞིན་འཁོར་བའི་སྣང་ཚུལ་ཅན་ཞིག་ཡིན་སྟབས་ཧ་ཅང་དབྱེ་ཞིབ་དཀའ་བ་ཞིག་རེད། བོད་ཀྱི་ལོ་རྒྱུས་ཀྱང་སྣང་ཚུལ་འདི་ལས་མ་འདས་ནའང་ང་ཚོས་ཤུགས་བརྒྱབ་ནས་བོད་ཀྱི་སྲོལ་རྒྱུན་ལོ་རྒྱུས་འབྲི་སྟངས་ཀྱི་ཁྲོད་དུ་ལྟ་ཚུལ་འཁྱོག་པོ་རྣམས་ལ་དག་སེལ་དང་ལྟ་ཚུལ་དྲང་མོ་རྣམས་རྒྱུད་འཛིན་བྱས་ནས་གསར་བརྗེ་ཡི་རྣམ་པས་བོད་ཀྱི་ལོ་རྒྱུས་ལ་སྤྱི་སྡོམ་ཡག་པོ་ཞིག་བྱེད་འོས་པ་རེད་ལ་དུས་རབས་གསར་བའི་ལོ་རྒྱུས་འབྲི་མཁན་བྱུང་བར་རེ་བ་བརྒྱབ་དགོས་པའི་དུས་ཚོད་ཅིག་ལའང་སླེབས་ཡོད་པ་རེད། ད་ཁྱེད་ཀྱི་དྲི་བ་དེའི་ལན་དེ་ཙམ་གྱིས་ཆོག་པར་བྱོས།(ཉན་མཁན་གྱི་ཐལ་མོ་རྡེབ་སྒྲ)

			 ཞང་ཞུང་དང་གཤེན་རབས་སྐོར་གྱི་དྲིས་ལན།

			 ཨམ་སྐད་ཀྱི་ངག་དྲི།

			བོད་ལྗོངས་སྤྱི་ཚོགས་ཚན་རིག་ཁང་ཆོས་ལུགས་ཞིབ་འཇུག་ཚན་ཁག་གི་འབྲོང་བུ་ཚེ་རིང་རྡོ་རྗེ་ཡི་<<སྐལ་བའི་གཏམ་གླེང་དམར་ལྡིང་མ།>>ཞེས་པའི་དཔེ་ཆ་ཞིག་གི་ནང་དུ་ཞང་ཞུང་གི་ས་ཆ་ངོས་འཛིན་གྱི་ཐད་ནས་ཞང་ཞུང་སྒོ་ཕུགས་བར་གསུམ་ཞེས་དབྱེ་ཡོད་ཅིང་ཞང་ཞུང་ཕུགས་པའི་ནང་ན་དེང་སང་གི་ཨ་ཧྥུའུ་ཧན་དང་ཨུ་རུ་སུ། རྒྱ་གར་སོགས་ཞང་ཞུང་གི་ཁོངས་སུ་གཏོགས་པ་དེ་འདྲ་ཞིག་རེད། དེ་འདྲ་བྱས་ན་བོན་གྱི་སྟོན་པ་གཤེན་རབ་མི་བོ་ཆེ་འདི་བོན་ཆོས་གསར་གཏོད་པ་པོའི་ལོ་རྒྱུས་མི་སྣ་ཞིག་ལ་བརྩིའམ་ཡང་ན་དུས་རབས་རྗེས་མ་ཁྲི་སྲོང་ལྡེ་བཙན་གྱི་སྐབས་དེ་འདྲ་ཞིག་ངོས་འཛིན་ནམ། དེ་འདྲ་བྱས་ན་ཁོང་ནི་མ་ནི་ཆོས་ལུགས་བོད་ལ་སྤེལ་བའི་ཆོས་སྤེལ་ཞིག་མིན་ནམ་སྙམ། དེ་ནི་དྲི་བ་དང་པོ་ཡིན། 

			དྲིས་ལན། ཁྱེད་ཀྱི་དྲི་བ་དེ་དཔེ་ཆར་ཅུང་ཟད་བལྟས་ནས་བཏོན་པའི་དྲི་བ་ཞིག་རེད། ཡིན་ཙང་ངས་དྲི་བ་ཧ་ཅང་ཡག་པོ་ཞིག་རེད་བསམ་ཡོད། འོན་ཀྱང་ཞང་ཞུང་སྒོ་ཕུགས་བར་གསུམ་དང་དེའི་ནང་ནས་ཀྱང་སྒོ་ཕུགས་བར་གསུམ་གྱི་ལྟ་ཚུལ་ཕྱེས་ཡོད་པ་འདི་ནི་བོན་གྱི་ཡིག་ཚངས་དག་ལས་བྱུང་བའི་ལྟ་ཚུལ་ཞིག་ཡིན་པ་ལས་འབྲོང་བུའི་གསར་དུ་གཏོད་པ་མིན་ལ་ངས་<<སྐལ་བའི་གཏམ་གླེང་དམར་ལྡིང་མ།>>[120]ཞེས་པའི་དེབ་དེར་ཞིབ་པར་བལྟ་མ་མྱོང་ཡང་ཕལ་ཆེར་ཁོང་གིས་བོན་གྱི་ཡིག་ཚངས་ཞིག་ལུང་དྲངས་ནས་བཤད་པ་ཞིག་ཡིན་རྒྱུ་རེད། ཞང་ཞུང་སྒོ་ཕུགས་བར་གསུམ་གྱི་རྣམ་གཞག་དེ་ཉིད་ཞིབ་པར་ཞུས་ན་དུས་ཚོད་ནར་འགྱངས་ལས་མེད་པས་དེའི་སྐོར་དབྲ་སྟོན་བསྐལ་བཟང་བསྟན་པའི་རྒྱལ་མཚན་གྱི་<<འཛམ་གླིང་མཐའ་དབུས་ཀྱི་རྣམ་གཞག་ཉེར་མཁོའི་སྣང་བ།>>[121]དང་བསྟན་འཛིན་རྣམ་དག་མཆོག་གི་<<སྔ་རབས་བོད་ཀྱི་བྱུང་བ་བརྗོད་པའི་འབེལ་གཏམ་ལུང་གི་སྙིང་པོ།>>[122]གྲུབ་དབང་བསྟན་འཛིན་རིན་རྒྱན་གྱིས་མཛད་པའི་<<འཛམ་གླིང་གངས་རྒྱལ་ཏི་སེའི་དཀར་ཆག་ཚངས་དབྱངས་ཡིད་འཕྲོག།>>[123]ཞེས་པ་སོགས་ལས་དེའི་སྐོར་ཅུང་ཟད་ཞིབ་པར་བྲིས་ཡོད་པས་དེར་གཟིགས་ན་ཞང་ཞུང་གི་ས་སྐོར་ལ་ཆ་རྒྱུས་གསལ་པོ་ལོན་ཐུབ་གི་རེད། ཡིན་ནའང་མིག་སྔའི་བོད་ཀྱི་ཡིག་ཚངས་ཕྱོགས་སྡོམ་བརྒྱུད་ནས་བལྟས་ན་ཞང་ཞུང་ནི་ཚོ་བ་ཤིག་ལ་འཇུག་པ་དང་རྒྱལ་རབས་ཤིག་ལ་འཇུག་པའམ་རྒྱལ་ཁབ་ཞིག་ལ་འཇུག་པ་སོགས་ལྟ་ཚུལ་འདྲ་མི་འདྲ་ཅི་རིགས་ཤིག་ཡོད།<<གངས་རྒྱལ་ཏི་སེའི་དཀར་ཆགས་ཚངས་དབྱངས་ཡིད་འཕྲོག།>>[124]ལས་ཞང་ཞུང་བྱ་རུ་ཐོགས་པའི་རྒྱལ་བོ་བཅོ་བརྒྱད་སོགས་བྱུང་བར་གཞིགས་ན་ཞང་ཞུང་ནི་གནའ་བོའི་དུས་སུ་རྒྱལ་ཁབ་ཅིག་ཡིན་པ་མ་ཟད་དུས་རབས་རང་བཞིན་གྱི་ཤེས་རིག་ཕུན་སུམ་ཚོགས་པའི་ཡ་གླིང་གི་རྒྱལ་ཁབ་སྟོབས་ལྡན་ཞིག་ཡིན་པ་ཤེས་ཐུབ་ཀྱང་དུས་སྐབས་སོ་སོའི་ཆག་འཇིག་གམ་དངོས་པོའི་ཆོས་ཉིད་ལྟར་ད་ལྟ་ཤུལ་མེད་དུ་གྱུར་ནས་དེའི་སྐོར་ལ་ཞིབ་འཇུག་གནང་རྒྱུ་ཧ་ཅང་དཀའ་ཚེགས་ཆེ་བའི་ལས་ཀ་ཞིག་ཏུ་གྱུར་ཡོད་པ་རེད། དེའི་སྐོར་གྱི་གོ་དོན་ཁ་ཤས་ཤིག་བདག་གི་དཔྱད་རྩོམ་<<གནའ་བོའི་ཞང་ཞུང་ཞེས་པའི་ཐ་སྙད་ཀྱི་འཇུག་ཡུལ་ལ་དཔྱད་པ།>>[125]ཞེས་པ་ཉིས་སྟོང་དགུ་ལོའི་བོད་ལྗོངས་ཞིབ་འཇུག་གི་དེབ་ཅིག་ཏུ་བཀོད་ཡོད་པས་དེར་གཟིགས་རྟོགས་ཡོད་པ་ཞུ།

			སྟོན་པ་གཤེན་རབ་མི་བོ་ཆེ་ནི་གནའ་བོའི་ལོ་རྒྱུས་མི་སྣ་ཞིག་ལ་འདོད་མཁན་དང་དུས་རབས་བཅུ་བའི་སྐབས་སུ་བྱུང་བའི་མི་ཞིག་རེད་ཅེས་ལྟ་ཚུལ་འདོན་མཁན་ཡང་ཡོད། ཁོང་ནི་བོད་ཀྱི་གནའ་བོའི་ལོ་རྒྱུས་མི་སྣ་ཞིག་ཡིན་པ་སངས་རྒྱས་ཆོས་ལུགས་པས་བྲིས་པའི་ཆོས་འབྱུང་མང་པོ་ནས་ཀྱང་ཤེས་ཐུབ་པ་ཞིག་རེད། ཡིན་ནའང་བོན་པོ་རང་གི་ལུགས་ལྟར་ན་<<རྒྱལ་རབས་བོན་གྱི་འབྱུང་གནས།>>[126]ལས་སྟོན་པ་འདས་ནས་ལི་ཤུ་འཁྲུངས། དེ་ནས་ལོ་ཉིས་སྟོང་ལྔ་བརྒྱ་བཞེས་དུས་ཆུ་ཕག་གི་ལོ་ལ་ཁྲི་སྲོང་གིས་བོན་སྣུབ་པའི་དབུ་ཚུགས་ཞེས་པའི་ལུང་ཚིག་ཅིག་ཡོད། འདི་ཁུངས་སུ་བྱས་ནས་བརྟག་ན་ཁྲི་སྲོང་ལྡེ་བཙན་གྱི་ལོ་ཚིགས་ལ་འདྲ་མི་འདྲ་སྣ་ཚོགས་ཤིག་ཡོད་ཀྱང་ཏུན་ཧོང་ཡིག་རྙིང་གི་ལུགས་ལྟར་སྤྱི་ལོ(742-797)གྱི་བར་ལ་ཆ་འཇོག་བྱས་ནས་བརྩིས་ནའང་ཕལ་ཆེར་སྤྱི་ལོ་སྔོན་གྱི་ལོ་ཆིག་སྟོང་བརྒྱད་བརྒྱ་ལྷག་གི་བར་དུ་རིགས་འདེད་ཐུབ་ལ་དེ་ནི་རྫོགས་ཆེན་པ་ནམ་མཁའ་ནོར་བུའི་གསུང་རྩོམ་<<སྒྲུང་ལྡེའུ་བོན་གསུམ་གྱི་གཏམ།>>[127]ནའང་ཅུང་ཟད་ཞུས་ཡོད། སྤྱི་ལོ་སྔོན་གྱི་ལོ་ཆིག་སྟོང་བརྒྱད་བརྒྱ་ལྷག་གི་དུས་མཚམས་དེ་ནི་ཀྲུང་གོའི་ཞཱ་རྒྱལ་རབས་ཚུགས་ནས་ལོ་ཉིས་བརྒྱ་དགུ་བཅུ་གོ་བརྒྱད་ལྷག་སོང་ཟིན་པ་དང་<<འཛམ་གླིང་ཤེས་རིག་ལོ་རྒྱུས་ཀྱི་ལོ་ཚིགས་རེའུ་མིག།>>[128]ལྟར་ན་ཧི་སྡེ་པས（赫梯人）[129]གནའ་བོའི་ཚོ་བ་མཉམ་འབྲེལ་གྱི་ལམ་ལུགས་འཛུགས་པའི་དུས་རབས་ཤིག་རེད། སྐབས་འདི་དུས་སུ་འཛམ་གླིང་ཤར་ཕྱོགས་ཧི་མ་ལ་ཡའི་རི་རྒྱུད་དུ་ཞང་ཞུང་སྟག་གཟིག་གི་རྒྱལ་རབས་སྟོབས་ཤུགས་ཆེ་ཞིང་ཡ་གླིང་གི་ས་ཆ་གང་སར་བཙན་འཛུལ་དང་ཤུགས་རྐྱེན་ཐེབས་བཞིན་ཡོད་ཅིང་དུས་མཚམས་འདི་འདྲ་ཞིག་ལ་བོན་གྱི་སྟོན་པ་གཤེན་རབ་མི་བོ་ཆེ་འཁྲུངས་ཞིང་ཁོང་ནི་བོད་རང་ས་རང་ཡུལ་གྱི་ལོ་རྒྱུས་མི་སྣ་གྲགས་ཆེན་ཞིག་ཡིན་པ་མ་ཟད་འཁྲུངས་ཡུལ་དངོས་ཀྱང་གངས་ཏི་སིའི་མདུན་མཚོ་མ་ཕམ་གྱི་འགྲམ། ཆུ་བོ་བཞི་འདུས་ཀྱི་འགོ་སྟེ་ད་ལྟའི་སྟོད་མངའ་རིས་ཀྱི་སྤུ་ཧྲང་ས་ཆ་ཡིན་པ་ནི་ཚིག་ཐག་ཆོད་པ་རེད། ཡིན་ནའང་ད་ལྟར་བོད་རིག་པའི་ཁྱབ་ཁོངས་ནས་ཆེས་དཀའ་གནད་དུ་གྱུར་ཡོད་པ་ནི་ཁོང་གི་འཁྲུངས་འདས་ལོ་ཚིགས་ཡང་དག་ཅིང་ཐུན་མོང་གིས་ཁས་ལེན་ཐོབ་པ་ཞིག་མེད་པ་དེ་ཡིན། དེ་འདྲ་ཡིན་ཙང་ང་ཚོས་ལུང་རིགས་དཔེ་གསུམ་གྱིས་ཁོང་གི་འཁྲུངས་འདས་ལོ་ཚིགས་ལ་ད་དུང་ཡང་དབྱེ་ཞིབ་བྱས་ནས་ཞིབ་འཇུག་བྱེད་རྒྱུ་ལས་བོད་མི་ཡིན་མིན་དང་སྟོན་པ་ཡིན་མིན་སོགས་ལ་བསམ་བློ་གཏོང་དགོས་གི་མ་རེད། ཁོང་གི་མི་ཚེའི་མཛད་འཕྲིན་སོགས་ལ་རྒྱུས་ལོན་བྱེད་པར་བསམ་ན་རྣམ་ཐར་རྒྱས་པ་པོད་བཅུ་གཉིས་དང་ལེའུ་རེ་གཅིག་གི་བདག་ཉིད་ཅན་<<མདོ་དྲི་མེད་གཟི་བརྗིད།>>[130]དང་རྣམ་ཐར་འབྲིང་བ་པོད་གཉིས་དང་ལེའུ་བཅོ་བརྒྱད་ཀྱི་བདག་ཉིད་ཅན<<མདོ་གཟེར་མིག།>>[131]རྣམ་ཐར་ཤིན་ཏུ་བསྡུས་པ་པོད་གཅིག་དང་ལེའུ་ཉེར་བཞིའི་བདག་ཉིད་ཅན་<<མདོ་འདུས།>>[132]ལ་གཟིགས་ན་ཁོང་གི་མི་ཚེའི་ལོ་རྒྱུས་དང་རིན་ཐང་བྲལ་བའི་བསམ་བློ་ལ་རྒྱུས་ལོན་བྱེད་ཐུབ་གི་རེད། དེར་གཟིགས་ན་ཁོང་ནི་དུས་རབས་བརྒྱད་པ་དང་བཅུ་བའི་ཡས་མས་སུ་འཁྲུངས་ཟེར་བའི་བཤད་ཡམས་དེའི་ཆ་ལ་ངེས་ཤེས་ཡག་པོ་འདྲོངས་ཐུབ་གི་རེད། མ་ནི་ཆོས་ལུགས་བྱ་བར་སྟོན་པ་གཤེན་རབ་མི་བོའི་མཚན་དང་ཆ་འདྲ་བ་དང་སྟོན་པ་མ་ནི་བྱ་བ་སོགས་བོན་ལུགས་དང་ཆ་འདྲ་བའམ་དབྱིབས་འདྲ་བ་ཁ་ཤས་མཐོང་རྒྱུ་འདུག་མོད་དེས་སྟོན་པ་གཤེན་རབ་མི་བོ་ཆེ་མ་ནི་ཆོས་ལུགས་སྤེལ་མཁན་ཞིག་ཏུ་སྒྲུབ་མི་ཐུབ་པ་ཞིག་རེད། དེ་འདྲའི་སྣང་ཚུལ་འཛམ་གླིང་གི་ཆོས་ལུགས་འདྲ་མི་འདྲའི་ནང་ན་མཐོང་རྒྱུ་མངས་པོ་འདུག་པས་དབྱིབས་འདྲ་བའི་རྣམ་རྟོག་དེ་ནམ་ཡང་རྫོགས་རྒྱུ་ཡོད་པ་མ་རེད། (ཉན་མཁན་གྱི་ཐལ་མོ་རྡེབ་སྒྲ)

			 དཔལ་ལྡན་ཇོ་ནང་བའི་སྐོར་གྱི་དྲིས་ལན།

			 ཨམ་སྐད་ཀྱི་ངག་དྲི།

			དྲི་བ་གཉིས་པ་ནི་<<ཐུའུ་བཀྭན་གྲུབ་མཐའ།>>ཡི་ནང་ལ་བོད་ཀྱི་ཇོ་ནང་བའི་ཆོས་ལུགས་དེ་མུ་སྟེགས་པའི་ཆོས་ལུགས་རེད་ཅེས་གསུངས་ཡོད། འདི་ནི་སྐབས་དེ་དུས་རྒྱལ་ཚབ་དར་མ་རིན་ཆེན་གྱིས་རྗེ་ཙོང་ཁ་བར་མ་མཇལ་བའི་ཡར་སྔོན་དུ་ཇོ་ནང་བའི་ལྟ་བ་མུ་སྟེགས་པའི་ལྟ་བ་རེད་ཅེས་རྩོད་པ་མང་པོ་བརྒྱབ་ཡོད་པ་རེད། ད་ལྟའི་སྤྱི་ཚོགས་ནང་ང་ཚོས་ཇོ་ནང་བའི་གྲུབ་མཐར་ངོས་འཛིན་ཇི་ལྟར་བྱེད་དགོས། ཡན་ཆད་ནས་བོད་ལ་མུ་སྟེགས་པའི་ལྟ་བ་བྱུང་མ་མྱོང་བ་རེད། 

			དྲིས་ལན། དངོས་ནས་རེད།<<ཐུའུ་བཀྭན་གྲུབ་མཐའ།>>[133]ཡི་ནང་དུ་ཇོ་ནང་བའི་ལྟ་བ་ངན་པར་སྒྲུབ་པ་ཞེས་པའི་ལེ་ཚན་ལས་དཔལ་ལྡན་ཇོ་ནང་བའི་རིང་ལུགས་དེ་ཉིད་མུ་སྟེགས་ཚངས་བ་པའི་ལྟ་ཚུལ་དང་མཐུན་པར་སྒྲུབ་ཡོད་ལ་ཡང་དུས་རབས་བཅུ་གཉིས་ཀྱི་དུས་མཚམས་སུའང་ས་སྐྱ་པཎ་ཆེན་དང་བུ་སྟོན་ཐམས་ཅད་མཁྱེན་པ་སོགས་ཀྱིས་དགག་བཞག་མཛད་ཡོད་ཅིང་གྲུབ་མཐའ་ཁ་ཤས་སུ་ཕྱི་རོལ་གྲངས་ཅན་པའི་ལྟ་ཚུལ་དུའང་སྒྲུབ་ཡོད། རྒྱལ་ཚབ་མི་ཕམ་པའི་<<དགོངས་འགྲེལ་རྒྱུད་བླ།>>[134]རུ་བཀའ་བར་བ་པས་ཆོས་རྣམས་སྒྱུ་མ་ལྟ་བུའི་བདེན་མེད་དུ་གསུངས་ནས་ཐ་མས་སེམས་ཅན་ལ་སྙིང་པོ་ཡོད་པར་གསུངས་པ་ནི་སྒྲ་ཇི་བཞིན་མ་ཡིན་པར་སྤྱིར་ཐེག་ཆེན་སེམས་ཞུགས་ལ་སེམས་ཞུམ་པའི་ཉེས་པ་དང་། སེམས་ཅན་དམན་པ་ལ་བརྙས་པའི་ཉེས་པ་དང་། ཡང་དག་མིན་འཛིན་གྱི་ཉེས་པ་དང་། ཡང་དག་པའི་ཆོས་ལ་སྐུར་འདེབས་ཀྱི་ཉེས་པ་དང་། བདག་ཅག་ལྷག་པའི་ང་རྒྱལ་གྱི་ཉེས་པ་སྟེ་སྐྱོན་དེ་ལྔ་བྱང་སེམས་ཀྱིས་སྤང་པའི་དོན་དུ་གསུངས་པ་ཙམ་ལས་དོན་ཇི་བཞིན་མིན་པའི་དགོངས་འགྲེལ་མཛད་པ་སོགས་ཇོ་ནང་བའི་རིང་ལུགས་ལ་དགག་བཞག་མཛད་ཡོད། དྲི་བ་གཏོང་མཁན་ཁོས་རྒྱལ་ཚབ་དར་མ་རིན་ཆེན་གྱིས་ཇོ་ནང་བའི་ལྟ་བར་རྩོད་པ་བརྒྱབ་པ་རེད་ཅེས་པའི་དོན་དག་དེ་ནི་དངོས་ནས་བདེན་པ་རེད། འདི་ནི་དཔེ་ཆར་ཅུང་ཟད་བལྟས་པའི་འབྲས་བུ་ཡིན་པས་ང་ཚོས་ཁོས་བཏོན་པའི་དྲི་བ་འདིར་གདེང་འཇོག་བྱེད་འོས་པ་ཞིག་རེད། གང་ལྟར་ཇོ་ནང་བའི་ལྟ་བ་ངོ་མ་ནི་དབུ་མ་གཞན་སྟོང་ཟེར་བ་དེ་ཡིན། དབུ་མ་གཞན་སྟོང་བའི་ལྟ་བ་དེ་རྗེ་བཙུན་ཙོང་ཁ་བ་ཆེན་པོའི་རྩ་བའི་སྒྲུབ་བྱའི་གནད་འགག་ཆེ་གསུམ་དུ་མཁས་མང་སྒྲོས་མཐུན་པར་ངོས་འཛིན་གནང་བའི་ཡ་གྱལ་གཅིག་རེད། སྤྱིར་བཏང་རྗེ་བཙུན་ཙོང་ཁ་བའི་ཐུགས་དགོངས་ལ་ལྟ་བ་ཆ་ཚང་རྫོགས་མ་རྫོགས་དང་དབུ་མའི་ལྟ་བ་ལ་ལྟོས་ཏེ་སྔ་རྩོམ་ཕྱི་རྩོམ་གྱི་སྲོལ་ཕྱེས་ཡོད་པའི་ལུགས་ལྟར་ན་ལེགས་བཤད་གསེར་ཕྲེང་ནི་སྔ་རྩོམ་གྱི་ཁོངས་སུ་གཏོགས་པ་ཞིག་རེད་ལ་བསྟན་བཅོས་དེར་དབུ་མ་གཞན་སྟོང་གི་ལྟ་བར་དགག་པ་ཞིབ་མོ་བརྒྱབ་ཡོད། མཉམ་མེད་ཙོང་ཁ་བའི་དགུང་གྲངས་ཞེ་གཅིག་གི་མས་ཕྱོགས་སུ་རྩོམ་གནང་མཛད་པའི་དྲང་ངེས་ལེགས་བཤད་འབྱེད་པའི་སྙིང་བོ་ནའང་གཞན་སྟོང་གི་ལྟ་བ་དེ་རྟག་མཐར་ལྷུང་གི་འདུག་ཅེས་ཡང་ཡང་གསུངས་ཀྱི་ཡོད་པ་རེད། རྗེ་བཙུན་ཙོང་ཁ་བའི་གསུང་རྩོམ་ན་དབུ་མ་གཞན་སྟོང་བར་དགག་པའི་དམིགས་བསལ་གྱི་ས་བཅད་སོགས་ཡོད་པ་མ་རེད། དེ་ནི་ཕལ་ཆེར་ཁོང་གི་དགེ་རྒན་རྗེ་བཙུན་རེད་མདའ་བ་གཞོན་ནུ་བློ་གྲོས་ཀྱིས་དབུ་མ་གཞན་སྟོང་བ་ཞིབ་པར་འགོག་གནང་མཛད་སྟབས་དེས་འཐུས་པར་བྱས་པ་ཡིན་རྒྱུ་རེད། རྗེ་བཙུན་ཙོང་ཁ་བ་ཆེན་མོས་ཁོང་གི་དགེ་རྒན་གྱི་ལྟ་བར་སྣོན་མ་ཙམ་མ་གཏོགས་ཆེད་མཛད་ཀྱི་བསྟན་བཅོས་དང་ས་བཅད་སོགས་མཛད་མི་དགོས་པ་ཞིག་དགོངས་ཡོད་ཤས་ཆེ་སྙམ། གཞོན་ནུ་རེད་མདའ་བས་གཞན་སྟོང་གི་ལྟ་བ་དེ་ཉིད་ཞིབ་པར་དགག་ཡོད་ནའང་འདིར་སླ་ཆོས་ཀྱི་དཔེ་མཚོན་ཙམ་ཞུས་ན་<<རྒྱུད་བླའི་དོན་བསྡུས།>>[135]སུ་དེས་ན་རྟག་བརྟན་སོགས་ཀྱི་དོན་སེམས་རང་བཞིན་འོད་གསལ་དེ་ཉིད་ལ་གདུལ་བྱའི་ལོག་རྟོག་འགའ་ཞིག་བསལ་བའི་ཕྱིར་རྟག་བརྟན་སོགས་ཀྱི་སྒྲ་རྣམས་དྲང་བའི་སྒོ་ནས་སྦྱར་བ་ཡིན་གྱི་སེམས་ལས་མ་གཏོགས་པའི་དོན་པར་གྲུབ་པའི་ཆོས་འགའ་ཞིག་དེ་བཞིན་གཤེགས་པ་སྙིང་བོར་བསམ་ནས་དེ་ཉིད་རྟག་པ་དང་བརྟན་པ་སོགས་སུ་འཆད་པ་ནི་དབུ་སེམས་གང་གི་ཡང་ལུགས་མ་ཡིན་སོགས་ཐིག་ཕྲེང་བཅུ་བཞི་ཙམ་གྱིས་བསྟན་ཡོད་པ་ལྟ་བུ་རེད། གང་ལྟར་དབུ་མ་གཞན་སྟོང་གི་ལྟ་བ་དེའི་ཁུངས་བཅོལ་གཞི་འཛིན་གནང་ཡུལ་གྱི་གཞུང་ཁ་ཤས་ཤིག་ཡོད་ནའང་གཙོ་བོ་ནི་<<ཡུམ་གསུམ་གནོད་འཇོམས།>>[136]དང་བདེ་གཤེགས་སྙིང་བོ་སྟོན་པའི་མདོ་བཅུ་ལས་<<དེ་བཞིན་གཤེགས་པའི་སྙིང་བོའི་མདོ།>>[137]གཉིས་རེད། ཡུམ་གསུམ་གནོད་འཇོམས་བྱ་བའི་བསྟན་བཅོས་ནི་རྒྱ་གཞུང་ཡིན་མིན་ལ་དོགས་པའི་ཞོར་དུ་དབུ་མ་གཞན་སྟོང་བའི་ལྟ་བ་དེ་ཉིད་ཀྱང་རྒྱ་གཞུང་ལ་ཁུངས་གཏུགས་ས་ཡོད་མེད་ཐད་དོགས་པ་མི་ཟ་རང་ཟ་རེད་འདུག རྗེ་བཙུན་ཙོང་ཁ་བ་ཆེན་མོའི་<<ལེགས་བཤད་གསེར་ཕྲེང།>>[138]ན་དེ་ལྟར་གནོད་འཇོམས་འདི་སྔོན་གྱི་ཡི་གེ་རྙིང་བ་རྣམས་ལས་ཁ་ཆེ་མཆེ་བའི་སྡེས་མཛད་པར་གྲགས་ལ་སོགས་ཐིག་ཕྲེང་ཉི་ཤུ་རྩ་བདུན་ལས་ཡུམ་གསུམ་གནོད་འཇོམས་དབྱིག་གཉེན་དང་ཁ་ཆེ་མཆེ་སྡེ་གཉིས་ཀྱི་སུས་ཡིན་མིན་ལ་དོགས་པ་འགོད་པར་མཛད་ནས་ལུང་རིགས་གཉིས་ཆར་གྱིས་བསྟན་བཅོས་དེ་ཉིད་ཁ་ཆེའི་མཆེ་སྡེས་མཛད་པར་དགོངས་ཡོད་ལ་དེ་དང་འགྲོས་མཐུན་པར་ཁོང་གི་ཕྱི་རྩོམ་དྲང་ངེས་ལེགས་བཤད་སྙིང་བོ་ནའང་དེའི་ཆར་སྒྲུབ་བྱེད་འཐད་ལྡན་མང་པོ་བཀོད་ཡོད། ཡིན་ནའང་ཁོང་དང་དུས་མཉམ་གྱི་ས་སྐྱའི་མཁས་པ་པཎ་ཆེན་ཤཱཀྱ་མཆོག་ལྡན་གྱིས་ཡུམ་གསུམ་གནོད་འཇོམས་བྱ་བ་སློབ་དཔོན་དབྱིག་གཉེན་གྱི་བསྟན་བཅོས་རང་རེད་ལ་དེར་རྗེ་ཙོང་ཁ་བས་འོལ་ཚོད་ཀྱིས་བཤད་པ་ཙམ་རེད་ཅེས་དགག་པ་བསྐྱོན་ཡོད། དེ་བཞིན་བདེ་གཤེགས་སྙིང་བོའི་མདོ་དེ་ཉིད་ཀྱང་ཙོང་ཁ་བ་ཆེན་མོའི་<<དྲང་ངེས་ལེགས་བཤད་སྙིང་བོ།>>[139] ན་གཟུགས་སོགས་རྣམ་མཁྱེན་བར་སོགས་ཐིག་ཕྲེང་ལྔས་སྟོང་བའི་དོན་དུ་འཆད་པ་མི་ལེགས་པར་གསུངས་ཡོད་ཀྱང་མདོ་དེར་དྲང་ངེས་ཀྱི་ཁྱད་པར་ཕྱེས་མེད་པར་སྣང་ངོ་།། གང་ལྟར་དབུ་མ་གཞན་སྟོང་ཞེས་པའི་ལྟ་བ་དེ་རྒྱ་གར་གྱི་སངས་རྒྱས་ཆོས་ལུགས་དང་བོད་ཀྱི་སངས་རྒྱས་ཆོས་ལུགས་གང་ལའང་མི་མཐུན་པའི་ལྟ་བ་ཟུར་བ་ཞིག་རེད་ཅེས་ཉེ་དུས་ཀྱི་མཁས་པའི་དབང་བོ་ཨ་ལགས་དུང་དཀར་རིན་པོ་ཆེ་ཚང་གི<<གྲུབ་མཐའི་སྐོར་གྱི་རྣམ་བཤད།>>[140]དུའང་གསུངས་ལ་དེའི་ལྟ་བ་ནི་ཆོས་ཐམས་ཅད་ཀྱི་གནས་ལུགས་དོན་དམ་བདེན་པ་ཡིན་ལ་དེ་རྟག་པ་ཡིན། རྣམ་ཡེ་གཉིས་ལས་ཡེ་ཤེས་ཡིན་པ། དངོས་པོ་ཐམས་ཅད་ཀྱི་བྱེད་པོ་ཡིན་པས་དངོས་པོ་ཐམས་ཅད་ལ་ཁྱབ་ཅིང་དོན་དམ་པའི་དཀོན་མཆོག་དེ་ཡིན་པས་ཆ་རྐྱེན་དེ་འདྲ་འཛོམས་པ་ལ་བདེ་གཤེགས་སྙིང་པོ་ཞེས་འབོད། སངས་མ་རྒྱས་གོང་སེམས་ཅན་ཚང་མར་ཡོན་ཏན་ཚང་འཛོམས་ཀྱི་བདེ་གཤེགས་སྙིང་པོ་དེ་ཡོད། འོན་ཀྱང་རྣམ་ཤེས་སུ་དེའི་འཆར་སྣང་ཡོང་མི་ཐུབ་པས་དེ་སྔགས་ཀྱི་ལམ་ལ་བརྟེན་ནས་མཐོང་དགོས་པར་གསུངས་སོ།། གང་ལྟར་ལྟ་བའི་འབབ་སོ་ཡ་མཚར་ཞིང་བློ་ཡུལ་ལས་འགོང་བ་ཞིག་ཡིན་ནའང་མུ་སྟེགས་པ་རེད་ཅེས་མཐའ་གཅིག་དུ་ཐག་གཅོད་མི་ནུས་ལ་ང་ཚོས་རིག་གནས་ཞིབ་འཇུག་གི་ཁྱབ་ཁོངས་ནས་ཇོ་ནང་བའི་གྲུབ་མཐར་བལྟས་ན་དེ་ནི་རིག་གནས་ཀྱི་སྣང་ཚུལ་ཁོ་ན་ཡིན་པས་ཞིབ་འཇུག་དང་རྒྱུས་ལོན་བྱེད་འོས་ཤིང་ད་ལྟར་གཞོན་ནུ་བསམ་བློ་སྔོན་ཐོན་ཅན་ཁ་ཤས་ནས་ཇོ་ནང་བར་ཞིབ་འཇུག་དང་དེའི་གསུང་རྩོམ་མང་པོ་དཔར་དུ་འགྲེམས་པ་དེ་ནི་དགའ་འོས་པའི་བྱ་བ་ཞིག་རེད། དུས་རབས་བཅུ་གཉིས་པའི་ཡས་མས་སུའང་དཔལ་ལྡན་ཇོ་ནང་བའི་ལྟ་གྲུབ་ལ་ཞིབ་འཇུག་བྱེད་པའི་གནའ་རྩོམ་གྲགས་ཅན་ཀུན་མཁྱེན་དོལ་བུ་བས་མཛད་པའི་<<རི་ཆོས་ངེས་དོན་རྒྱ་མཚོ།>>[141]དང་<<བཀའ་བསྡུ་བཞི་བ།>>[142]ལྟ་བུ་སོགས་ཡོད་ལ་དེར་ཇོ་ནང་བའི་དབུ་མ་གཞན་སྟོང་གི་ལྟ་བ་རྩལ་དུ་བཏོན་ནས་གསུངས་ཡོད་ནའང་ཉེ་ཆར་བོད་ཀྱི་སྐྱ་བོ་ན་གཞོན་ཐམས་ཅད་བློ་ཁ་ཧ་ཅང་དམན་པས་ཟབ་མོའི་དོན་གོ་དཀའ་བ་མིག་མཐོང་ལག་ཟིན་ཡིན་ཀྱང་དོན་དངོས་སུ་ཇོ་ནང་བའི་ལྟ་བར་རྒྱུས་ལོན་གནང་བར་མོས་པ་ཡོད་ན་དེང་སང་གི་གཞོན་ནུའི་བློ་ཁར་འཚམས་ཤིང་རྒྱས་བསྡུས་རན་ལ་ཞལ་དང་གསལ་བ་ཞིག་ཡུལ་ཛམ་ཐང་གི་མཁས་པ་སྐད་གྲགས་ཅན་ངག་དབང་ཡོན་ཏན་མགོན་པོས་མཛད་པའི་<<རྒྱུ་འབྲས་ཐེག་པ་མཆོག་གི་གནས་ལུགས་ཟབ་མོའི་དོན་རྣམ་པར་ངེས་པ་རྗེ་ཇོ་ནང་པ་ཆེན་པོའི་རིང་ལུགས་འཇིགས་མེད་གདོང་ལྔའི་ང་རོ།>>[143]ཞེས་པའི་གསུང་རྩོམ་ཡིན་པས་དེར་མཇལ་ཐུབ་ན་ཡག་པོ་རེད། བདག་གསུང་རྩོམ་དེར་མཇལ་དུས་སུ་དཔལ་ལྡན་ཇོ་ནང་བ་མུ་སྟེགས་པ་ཡིན་པའི་ཉམས་སྣང་གང་ཡང་མ་བྱུང་ལ་དེ་ལས་ལྡོག་སྟེ་ཇོ་ནང་བའི་གྲུབ་མཐའི་སྐོར་ལ་སློབ་སྦྱོང་བྱེད་ཐུབ་པར་སྨོན་ལམ་བརྒྱབ་པ་ཡིན།(ཉན་མཁན་གྱི་ཐལ་མོ་རྡེབ་སྒྲ)

			 བོད་ཀྱི་ཆོས་ལུགས་གྲུབ་མཐའི་སྐོར་གྱི་དྲིས་ལན།

			 ཨམ་སྐད་ཀྱི་ངག་དྲི།

			དྲི་བ་གསུམ་པ། དེ་ནི་གླང་དར་མས་ཆོས་ལུགས་བསྣུབ་ནས་བོད་ཁམས་སིལ་འཐོར་གྱི་དུས་སུ་བོད་ལ་ཆོས་ལུགས་གྲུབ་མཐའ་འདི་འདྲ་མང་པོ་ཞིག་འབྱུང་དགོས་པའི་རྒྱུ་རྐྱེན་གང་ཡིན་ནམ།

			 སྟག་གཟིག་སྐོར་གྱི་དྲིས་ལན།

			 ཨམ་སྐད་ཀྱི་ངག་དྲི།

			ཁྱོད་རང་གི་བསམ་བློ་ལྟར་ན་སྟག་གཟིག་ཅེས་པ་འདི་སྟོན་པ་གཤེན་རབ་ཀྱིས་དུས་རྟག་ཏུ་གཟིགས་པའི་གནས་ཡིན་ནམ་ཡང་ན་ཏ་ཟིག་ཟེར་བ་དེ་རེད།

			དྲིས་ལན། སྟག་གཟིག་ཅེས་པའི་སྐོར་ལ་ལྟ་ཚུལ་རིགས་འདྲ་མིན་སྣ་ཚོགས་ཤིག་ཡོད་པ་རེད། དེའི་ཐད་ཀྱི་ཡི་གེ་འབྲི་སྟངས་ཀྱང་གཅིག་གྱུར་ཞིག་མ་རེད་དེ་སྟག་གཟིག་དང་ཏ་ཟིག རྟག་གཟིགས་སོགས་ཧ་ཅང་མང་པོ་ཞིག་ཡོད་པས་ཡང་སྙིང་གང་ཞིག་ཡང་དག་པ་ཞིག་ཡིན་མིན་ཁ་ཚོན་གཅོད་དཀའ་ནའང་ཁྱེད་ཀྱིས་བཏོན་པའི་སྟོན་པ་གཤེན་རབ་མི་བོའི་དུས་རྟག་ཏུ་གཟིགས་པའི་གནས་ཡིན་པས་ན་རྟག་གཟིགས་ཟེར་ཞེས་པའི་ལྟ་ཚུལ་དེ་ནི་དུས་ཕྱིས་སུ་གསར་དུ་བསྒྲིགས་པའི་བཤད་སྟངས་ཤིག་ལས་ལོ་རྒྱུས་ཀྱི་ཁུངས་གང་ཡང་ཡོད་པ་མ་རེད། བོན་གྱི་ཡིག་ཚངས་དུ་གྲགས་ཆེ་བའི་སྟག་གཟིག་དེ་ནི་བོད་ཀྱི་ནུབ་ཕྱོགས་དང་རྒྱ་གར་བྱང་ཕྱོགས་ཀྱི་ཧི་མ་ལའི་རི་རྒྱུད་དུ་འཚོ་བའི་གནའ་བོའི་ཚོ་ཁག་ཧ་ཅང་ཆེན་པོ་སྟག་སྡེ་རྔམ་ལུང་དང་གཟིག་འཕེན་འཇིགས་པ་གཉིས་ཀྱི་བསྡུས་མིང་ལ་སྟག་གཟིག་ཟེར་ཞིང་ཚོ་བ་དེ་གཉིས་ཀྱིས་དབང་བསྒྱུར་ལྟེ་གནས་ནི་ད་ལྟའི་སྤུ་ཧྲེང་གི་ས་ཆ་འདི་གཙོ་བྱས་པའི་ཡུལ་གྲུ་ཁག་ལ་འདོད་ཅིང་དེའི་གནས་ཚུལ་རྒྱ་ནག་གི་བཙུན་པ་སྐད་གྲགས་ཅན་ཞོང་ཙང་གི་ལམ་ཡིག་སྟེ་<<ཆེན་པོ་ཐང་གུར་དུས་ཀྱི་རྒྱ་གར་ཞིང་གི་བཀོད་པའི་དཀར་ཆགས།>>[145]ན་སྟག་ཟིག་པ་ནི་ཤ་ཁྲག་ལོངས་སྤྱོད་པ་གསོད་གཅོད་ལ་མི་འཛེམས་པ། ཕྱིང་བའི་གུར་ལ་གནས་ཤིང་རྟ་ཕྱུགས་ཀྱི་ཆེད་དུ་རྩ་ཆུ་བཟང་སར་སྤོ་ཞིང་སྡོད་པ་གནས་གཅིག་གི་ངེས་པ་མེད་ཅེས་བཀོད་ཡོད་པ་ལས་ང་ཚོའི་རིགས་རྒྱུད་གཅིག་པའི་འབྲོག་ལས་ཀྱི་འཚོ་བ་གཉེར་བའི་ཚོ་བ་གཉིས་ཡིན་པ་ཤིན་ཏུ་གསལ་ཞིང་ཡུལ་མིང་འདིར་དུ་རུ་ཀ་ཞེས་ཀྱང་འབོད་སྟབས་རྒྱའི་གནའ་བོའི་ཡིག་ཚངས་དག་ན་སྒྲ་དེ་ཉིད་གསལ་བོར་མ་ཐོན་པར（突厥）ཐུའུ་ཅེ་ཟེར་ཞིང་ཕྱིས་སུ་ཐུའུ་ཅེ(TURKS)ཞེས་པའི་སྒྲ་དེའང་རིམ་བཞིན་འགྱུར་ནས་དྲུ་གུ་དང་བྲུ་ཤ་སོགས་འཇུག་ཡུལ་དུ་མར་ཆགས་ཤིང་ཐུའུ་ཅེ་ཞེས་པའི་ཚོ་བ་དེ་ཉིད་ཕལ་ཆེར་དུས་རབས་དྲུག་པའི་དུས་དཀྱིལ་ཙམ་ལ་ཉམས་ཆུང་སྒོས་ཨར་ཐེ་རི་བོའི་（阿尔泰山）（མཆན། ཞིན་ཅང་维吾尔族རང་སྐྱོང་ཁུལ་གྱི་བྱང་རྒྱུད་དང་སོག་པོའི་ནུབ་རྒྱུད་དུ་གནས་ཤིང་ནུབ་བྱང་ཨུ་རུ་སུའི་ནང་དུ་ཟུག་པའི་རི་རྒྱུད་ཅིག་གི་མིང་(ལྷོ་རྒྱུད་ནས་ཐོག་མར་འཚར་ལོངས་བྱུང་ཞིང་དུས་རབས་དྲུག་པའི་ལོ་རབས་བརྒྱད་ཅུ་ནས་དུས་རབས་བདུན་པའི་ལོ་རབས་ཉི་ཤུའི་ནང་རོ་མ་ཤར་མའི་རྒྱལ་ཁབ་（东罗马帝国）དང་མནའ་འབྲེལ་སྒོས་ལོ་བསྟུད་མར་པོ་སི（波斯）དང་འཐབ་མོ་མང་དུ་བཀྱེས་ཤིང་ཐུང་ཡེ་ཧོར་ཧན་（统叶护可汗619-628）གྱི་དུས་མཚམས་སུ་ཐུའུ་ཅེ་ནུབ་མའི（西突厥）ཆབ་སྲིད་སྟོབས་ཤུགས་རྩེར་སོན་ཆགས་ཤིང་ཤར་ཕྱོགས་ཨར་ཐེ་རི་བོའི་མཚམས་ལ་ཐུག་པ། ལྷོ་ནུབ་ཏེའུ་མོ་ལུའུ་གཙང་བོའི（抵末禄河）ལྷོ་རྒྱུད་དང་པར་སིག་ལ་ཐུག་པ། ལྷོ་རྒྱ་གར་ཆུ་བོའི་ལྷོ་རྒྱུད་ཀྱི་ཁུ་བྷོར་（喀布尔河）ལ་ཐུག་གི་བར་དུ་རྒྱ་བསྐྱེད་བྱུང་ཡོད[146] དེའི་ཕྱིས་སུ་པོ་སི་（波斯）དང་རོ་མ་ཤར་མའི་（东罗马帝国）རྒྱུན་རིང་གི་འཐབ་རྩོད་དེས་སྟག་གཟིག་ཨ་རབ་པ（阿拉伯人）རྣམས་རྒྱ་བསྐྱེད་ལ་མཐུན་རྐྱེན་གལ་ཆེན་བསྐྲུན་ཡོད་པ་ཞིག་རེད[147] མདོར་དེད་ནས་བཤད་ན་ཐུའུ་ཅེ་ཞེས་པ་ནི་སྟག་གཟིག་གམ་སྟོད་ཧོར་གྱི་ཡུལ་སྡེ་རྣམ་ལ་འཇུག་ཅིང་བོད་ཀྱི་ཡིག་ཚངས་སུའང་མངའ་རིས་མང་ཡུལ་ནས་ཕྱིན་ན་སྟོད་ཧོར་གྱི་རྒྱལ་ཁམས་དང་སོག་སྡེ་མང་བར་[148]བཤད་པ་དང་ཨོ་རྒྱན་པ་རྣམས་ཀྱིས་ཧོར་སོག་རྣམས་ལ་སྟག་གཟིག་དུ་འབོད་པ[149]དང་ཧོར་ཀླ་ཀློ[150]རྣམས་སུའང་འབོད་པ་ནི་མིང་འདོགས་སོ་སོར་སྣང་བ་མ་གཏོགས་དོན་ལ་སྟག་གཟིག་གི་ཁྱབ་ཁོངས་ལ་བརྒལ་མེད་པ་ཞིག་རེད། དེར་བརྟེན་ཡུལ་དེའི་ཆོས་ལུགས་ཀྱང་བོན་ལ་སྤྱོད་པ་ཁོ་ན་ཡིན་ལ་སྟོན་པ་གཤེན་རབ་མི་བོ་ཆེ་ཡི་འཁྲུངས་ཡུལ་ཡང་སྟག་གཟིག་གི་ས་ཆ་འདི་ཡིན་པ་ནི་<<ཁྱུང་ཕོའི་རྒྱལ་རྒྱུད་ཤེལ་དཀར་མེ་ལོང།>>[151]ལས་སྟོན་པ་གཤེན་རབ་ཁོང་ལ་སྟག་གཟིག་གི་མི་ཐམས་ཅད་ཀྱིས་ཆགས་ཤིང་སྤྱིར་འགྲོ་བ་ཡོངས་ཀྱི་ལྷ་སྐལ་ལས་སུ་བབས་པ་ཤེས་ནས་ཕྱག་འཚལ་ལོ། སྐོར་བ་བྱེད་དོ། མཆོད་པ་འབུལ་ལོ༑ ཁམས་དྲི་བྱས་སོ་ཞེས་བཀོད་པ་ལས་གསལ་བོར་ཤེས་ཐུབ་ཅིང་ཁོང་གིས་བོན་ཆོས་ཐོག་མར་གསུངས་ཡུལ་སྟག་གཟིག་གི་ཡུལ་འདི་ཡིན་ལ་བཅོམ་ལྡན་རིག་པའི་རལ་གྲིའི<<གྲུབ་མཐའ་རྒྱན་གྱི་མེ་ཏོག།>>[152]ནའང་བོན་པོ་རྣམས་དང་སོག་པོའི་གྲུབ་མཐའ་རྣམས་ནི་སྟག་གཟིག་གི་ཡུལ་ནས་བྱུང་བ་ཡིན་ཞེས་བཀོད་ཡོད་པས་ཀྱང་དེའི་ཆ་རྣམས་ལ་ངེས་ཤེས་གསལ་པོ་འདྲོངས་ཐུབ་པ་མ་ཟད་བོན་གྱི་འོལ་མོ་ལུང་རིང་ཡང་སྟག་གཟིག་གི་སའི་ཆ་ཤས་ཞིག་ཏུ་ཡོད་པས་ལོ་རྒྱུས་ཡིག་ཚངས་སུ་སྟག་གཟིག་འོལ་མོ་ལུང་རིང་ཞེས་འབོད་པ་རེད། འདི་ནི་བོན་པོའི་དག་ཞིང་སྟེ་བསམ་པའི་སྟེང་གི་འོལ་མོ་ལུང་རིང་ལ་བཤད་པ་མིན་སྟེ་དེ་ནི་འཇིག་རྟེན་འདིར་བཙལ་ནས་སྟོན་རྒྱུ་ཡོད་པའི་ཞིང་ཁམས་ཤིག་མ་ཡིན་པས་ཡིད་གཟབ་བྱེད་དགོས། ཕྱིས་སུ་དུས་འགྱུར་གྱི་དབང་གིས་སྟག་གཟིག་པའི་སྟོབས་ཤུགས་ཉམས་རྨས་སུ་ཕྱིན་ནས་ས་ཆ་སོ་སོར་འཐོར་ཞིང་དེའི་རིག་གནས་ཀྱི་ཤུགས་རྐྱེན་ཁ་ཤས་ཨ་རབ་（阿拉 伯）དང་པོ་སི་（波斯）སོགས་ཀྱི་རིག་གནས་ཁྲོད་དུ་མངོན་ཐུབ་ཀྱི་ཡོད། དེ་འདྲ་ཡིན་ཚང་ཕྱིས་ཀྱི་བོན་པོ་ཚོས་སྟོན་པ་ཤཱཀྱ་ཐུབ་པ་རྒྱ་གར་གྱི་མི་ཡིན་པ་ནང་བཞིན་བོན་གྱི་སྟོན་པའང་ཕྱིའི་རྒྱལ་ཁབ་པོ་སི་དང་ཏ་ཧྲི་ལྟ་བུ་ཞིག་ལ་སྒྲུབ་ཅི་ཐུབ་བྱས་ཡོད། བོན་དུ་གྲགས་ཆེ་བའི་སྟག་གཟིག་དེ་བོད་རང་གི་ཡུལ་ལུང་ཞིག་དང་སྟོན་པ་གཤེན་རབ་མི་བོ་ཆེ་དེའང་བོད་རང་སའི་ཡུལ་གྱི་བསམ་བློ་བ་སྐད་གྲགས་ཅན་དེ་ཡིན། ཡིན་ནའང་པོ་སིའི་རིག་གནས་དང་བོན་གྱི་རིག་གནས་ལ་འབྲེལ་བ་ཡོད་པའི་རྒྱུ་མཚན་ནི་སྟག་གཟིག་གི་རིགས་རྒྱུད་དེ་པོ་སི་སོགས་ས་ཆ་གང་སར་འཐོར་ཞིང་སྟག་གཟིག་གི་རིག་གནས་དེས་ཕར་རྒྱལ་ཁབ་དེ་དག་ལ་ཤུགས་རྐྱེན་ཐེབས་པ་ཞིག་རེད། སྐབས་ཁ་ཤས་སུ་སྟག་གཟིག་གི་མིང་ལ་མི་རིགས་གཞན་གྱིས་དུ་རུ་ཀ་ཞེས་ཀྱང་འབོད་པ་ནི་<<རྣམ་ཐར་ཡི་གེ་གསུམ་ལྡན།>>[153]ལས་བཤད་ལ་རང་རེའི་བོད་ཀྱི་སྐད་དུ་དུ་རུ་ཀ་སྒྲ་འགྱུར་བྱས་ནས་གར་ལོག་དང་སྐབས་ཁ་ཤས་སུ་ཏ་ཟིག་ཅེས་ཀྱང་འབོད་ཅིང<<ཁྱུང་ཕོའི་རྒྱལ་རྒྱུད་ཤེལ་དཀར་མེ་ལོང།>>[154]ལས་སྒ་རིགས་ཏ་ཟིག་ཅེས་སྟག་གཟིག་གི་རུས་སྒ་ཡིན་པར་བཤད་ཡོད་པས་དེ་ནི་བསམ་གཞིགས་བྱེད་དགོས་པའི་གནས་ཤིག་ཡིན། ཕྱིས་སུ་ཏ་ཟིག་གམ་སྟག་གཟིག་ཕྱིའི་རྒྱལ་ཁབ་ཅིག་ལ་ངོས་འཛིན་པའི་ལྟ་ཚུལ་ནི་དགེ་ཆོས་ཀྱི་སྲིད་ལུགས་<<དེབ་ཐེར་དཀར་བོ།>>[155]རུ་བཀོད་ཡོད་པས་དེར་གཟིགས་པར་ཞུ། ད་སྟག་གཟིག་གི་སྐོར་ལ་ཞུ་བྱ་མང་ཡང་དེ་ཙམ་གྱིས་ཆོག་པར་བྱོས།(ཉན་མཁན་གྱི་ཐལ་མོ་རྡེབ་སྒྲ)

			(འདིའི་བར་གྱི་དྲི་བ་གཅིག་སྒྲ་ཕབ་འཕྲུལ་ཆས་ལས་མ་གསལ་བས་འགོད་ཐབས་མ་བྱུང་།)

			 བོད་ཀྱི་ཡི་གེའི་སྐོར་གྱི་དྲིས་ལན།

			 ལྷ་སའི་སྐད་ཀྱི་ངག་དྲི།

			ད་ཁྱེད་རང་གི་གསུང་བཤད་ཀྱི་བརྒྱུད་རིམ་ནང་བོད་ཀྱི་ཡི་གེ་དེ་ཐོན་མིའི་སྔོན་ལ་ཡོད་པ་དེ་ལུང་རིགས་ཀྱིས་སྒྲུབ་ནས་ཁ་ཚོན་བཅད་ཆོག་པ་ཞིག་རེད་ཅེས་གསུངས་སོང་། དེའི་ཡར་སྔོན་ལ་བོད་ཀྱི་ཡིག་གཟུགས་དེ་ཡང་སྙིང་ག་འདྲ་ཞིག་ཡིན་པ་དང་གལ་སྲིད་ནཱ་ག་རའི་ཡི་གེ་དང་ལན་ཛ་དང་ཝ་རྟུ་སོགས་ནས་བརྒྱུད་པ་དེ་འདྲ་ཞིག་ཡོད་པ་རེད། དེར་མ་ཟད་ཞང་ཞུང་གི་སྨར་ཆེན་སྨར་ཆུང་དང་སྟག་གཟིག་སྤུངས་ཡིག་ནས་བརྒྱུད་པའི་ཡི་གེ་རྣམ་པ་མི་འདྲ་བ་ཞིག་ཡོད་པ་རེད། ཡིན་ན་ཡང་ངོས་འཛིན་གྱིས་བརྟག་དཔྱད་བྱས་པའི་བརྒྱུད་རིམ་གྱི་ནང་དུ་འདི་དག་ནི་ཞང་ཞུང་ཡིག་རིགས་རེད་ཅེས་ངོས་འཛིན་ཞིག་མེད་པར་བསམ་གི་འདུག ཁྱེད་རང་ཚོས་གཟི་ཡིག་ཟེར་བ་དེར་ལོ་ལྔ་སྟོང་གི་ལོ་རྒྱུས་ཡོད་ཟེར་བཞིན་འདུག ཁ་སང་རྒན་ཚེ་རིང་ཐར་ནས་ཀྱང་ལི་ཡུལ་ནས་བྲིས་པའི་ཡི་གེ་དེར་ལོ་སུམ་སྟོང་གི་ལོ་རྒྱུས་ཡོད་ཅེས་གསུངས་སོང་། ཡིན་ནའང་སྐབས་དེར་ཡིག་གཟུགས་ལ་བལྟས་པ་རེད་དམ་ཤོག་བུ་ལ་བལྟས་པ་རེད། ཕྱིས་སུ་ཡིག་གཟུགས་ཤོག་བུ་ལ་བཀོད་པ་ནི་ཡིན་སྲིད་པ་རེད། ཡིག་གཟུགས་དེ་དུས་དེར་དུས་མཉམ་དུ་བྱུང་བ་རེད་ཟེར་ན་ཧ་ཅང་མི་བདེ་བ་འདྲ་ཞིག་ཆགས་འགྲོ་གི་རེད། ཁྱེད་ཀྱིས་བསམ་ན་དེ་ག་འདྲ་རེད། 

			དྲིས་ལན། དྲི་བ་ཞེ་དྲག་ཡག་པོ་རང་བཏང་སོང་། བོད་ལ་སྲོང་བཙན་ཡར་སྔོན་དུ་ཡི་གེ་ཡོད་པའི་སྐོར་གོང་ནས་ཅུང་ཟད་ཞུས་སོང་ལ་ད་ལྟའི་དུས་མཚམས་སུ་ཕྱི་རོལ་རྒྱང་འཕེན་པ་ལྟར་མངོན་སུམ་མིག་གི་སྤྱོད་ཡུལ་མིན་ན་ཁས་མི་ལེན་པའི་སྤྱོད་སྟངས་ཤིག་དར་ཁྱབ་ཏུ་འགྲོ་བཞིན་ཡོད་ཀྱང་སྔར་འདས་ཟིན་པའི་ལོ་ངོ་སྟོང་ཕྲག་རིང་གི་བྱུང་བ་ཡོད་ཚད་མིག་ལམ་དུ་འགྲེམས་ཐུབ་རྒྱུ་ནི་ཧ་ཅང་ཁག་པོ་ཡིན། དཔེར་ན་སངས་རྒྱས་ཆོས་ལུགས་ཀྱི་མདོ་ལས་བྱུང་བའི་ཡིག་རིགས་ཇི་སྙེད་ཅིག་འདུག་པ་རྣམས་ཡོད་པར་ཐེ་ཚོམ་མེད་ཀྱང་ད་ལྟའི་དུས་མཚམས་སུ་མིག་ལམ་དུ་འགྲེམས་དགོས་ན་ཧ་ཅང་ཁག་པོ་ཞིག་ཆགས་བསྡད་ཡོད་པ་རེད།

			ཐང་རྒྱལ་རབས་ཀྱི་རྒྱ་ནག་གི་བཙུན་པ་སྐད་གྲགས་ཅན་ཞོན་ཙང་གིས་དངོས་སུ་བསྐྱོད་ནས་བྲིས་པའི་ལམ་ཡིག་སྟེ་<<ཆེན་པོ་ཐང་གུར་དུས་ཀྱི་རྒྱ་གར་ཞིང་གི་དཀར་ཆག།>>[156]བྱ་བར་སྐབས་དེའི་ཚོ་བ་ཞིག་གི་ནང་དུ་ཡི་གེ་ཀཱ་ལི་སུམ་ཅུ་ལྷག་ཙམ་ལ་གྲེ་བསྒྱུར་གྱིས་སྤེལ་མ་ཅན་ཕན་ཚུན་གང་བྱུང་སློབ་ཅིང་དཔོན་སློབ་ཀྱི་ཐ་སྙད་ཆུང་ཞེས་བཀོད་ཡོད་ལ་གུང་ལོ་ཙཱ་བས་ཚོ་བ་དེ་ཉིད་བོད་རིགས་ཡིན་པ་གཞིར་བཞག་གི་ཆ་ནས་ཀཱ་ལི་སུམ་ཅུ་ཞེས་བསྒྱུར་གནང་མཛད་ཡོད་པ་ནི་རྒྱུ་མཚན་ཆེར་ལྡན་པ་ཞིག་ཡིན་ཏེ་དེ་ནི་ཕྱིས་ཀྱི་བོད་ཡིག་གི་འཕེལ་རྒྱས་ཆེ་བའི་གནས་ཚུལ་གྱིས་སྔོན་གྱི་ཡི་གེ་རྙིང་བ་བསྒྱུར་དུས་སུ་ཤུགས་རྐྱེན་ཐེབས་པ་ཞིག་ཡིན་ནའང་རྒྱའི་མ་ཡིག་རང་ན[157]字源简略，本二十余言，转而相生ཞེས་གསལ་བྱེད་དམ་ཀཱ་ལི་ཉི་ཤུ་ལྷག་ཀློག་དུས་གཅིག་འཕྲོར་གཅིག་མཐུད་ནས་སྤེལ་མར་ཀློག་ཅིང་གུང་ལོ་ཙ་བས་སྤེལ་མ་ཅན་ཞེས་བསྒྱུར་བ་དང་དོན་གཅིག་ལ་འདི་ནི་ཀ་ཁ་ག་ང་ཞེས་སྡེ་བ་གཅིག་རེ་ཀློག་དུས་ཁོག་པ་ནས་ཡར་མགྲིན་པ་བརྒྱུད་དེ་མཐའ་མའི་གསལ་བཤད་དེ་ཉིད་ཀྱི་སྒྲ་ཁ་ནས་ཐོན་པར་ཟེར་ཞིང་སྤེལ་མ་ཞེས་པ་ནི་སྐབས་འདིར་ཀ་ཁ་ག་ང་ཞེས་ཀློག་དུས་སྒྲ་གདངས་བསྟུད་མར་ཐོན་པར་གོ་ཞིང་སྐབས་འདི་དུས་སུ་བོད་ཀྱི་ཡི་གེ་དེ་འདྲའི་ཆ་ཚང་ཞིག་མིན་པར་ངེས་པ་ནི་བོད་ཀྱི་ལོ་རྒྱུས་ཁ་ཤས་སུ་ཐོག་མར་གསལ་བྱེད་ཉེར་བཞི་ཡོད་པའི་གནས་ཚུལ་དང་ཤིན་ཏུ་དོན་འདྲ་བས་དཔྱད་གཞི་གལ་ཆེན་ཞིག་ཡིན་ལ་འདི་དུས་སུ་ཞོན་ཙང་རྒྱ་གར་ལ་འགྲོ་སྐབས་སློབ་དཔོན་ཐོན་མི་རྒྱ་གར་ལ་སོང་མྱོང་ཡོད་པར་ཆ་འཇོག་བྱས་སྟེ་དཔྱད་ནའང་དེ་དུས་ཐོན་མིས་ད་དུང་བོད་ཀྱི་ཡི་གེ་གསར་བཟོ་བྱས་མེད་པ་ནི་མཁས་དབང་ཚེ་ཏན་ཞབས་དྲུང་གི་<<བསྟན་རྩིས་ཀུན་བཏུས།>>[158]ཁོ་ན་ཁུངས་སུ་བྱས་ནས་དཔྱད་ན་དེ་ལས་སྤྱི་ལོ629ལོར་ཐང་སང་རྒྱ་གར་དུ་ཆས་པ་དང་སྤྱི་ལོ643ལོར་ཐང་སང་བླ་མ་རྒྱ་གར་ནས་ཕྱིར་རྒྱ་ནག་ཏུ་ལོག ལོ་དེར་ཕ་བོང་ཁར་ཕོ་བྲང་མ་རུ་བཞེངས་པར་གསུངས་ཡོད། གནས་ཚུལ་འདི་གཞིར་བཞག་ནས་བཤད་ན་གོང་གསལ་སྡེ་སྣོད་གསུམ་པ་ཞོན་ཙང་གིས་བཀོད་པའི་ཀཱ་ལི་སུམ་ཅུ་ལྷག་གྲེ་བསྒྱུར་བྱེད་པའི་བོད་ཧོར་གྱི་ཚོ་བ་དེ་ཉིད་མ་མཐའ་ཡང་སྤྱི་ལོ629-643བར་གྱི་གནས་ཚུལ་ཤིག་ཡིན་དགོས་པ་ཧ་ཅང་གསལ་ཞིང་དེ་དང་དུས་མཐུན་པ་ཞིག་གི་ཚེ་ན་ལི་ཡུལ་ནས་རྙེད་པའི་བོད་ཀྱི་ཁྲམ་ཤིང་ཡི་གེ[159]རུ་བཀོད་པ་ལྟར་ལྷོ་བྲག་ཕྱོགས་སུ་སྣམ་བུ་ལ་ཡི་གེ་བཏགས་ནས་བཀོལ་སྤྱོད་བྱེད་བཞིན་ཡོད་ལ་ཡང་<<བསྟན་རྩིས་ཀུན་བཏུས།>>[160]ལས་སྤྱི་ལོ646ལོར་ཐོན་མིས་ཡི་གེ་བཟོས་པར་གསུངས་ཡོད་པས་ལོ་ཚིགས་འདི་དག་གུང་བསྒྲིགས་ནས་དཔྱད་ན་སྐབས་དེ་དུས་ཐོན་མིས་བོད་ཀྱི་ཡི་གེ་གསར་བཟོ་མཛད་པར་ཆ་འཇོག་ཙམ་བྱས་ནའང་ད་དུང་བཟོས་ནས་གྲུབ་མེད་པ་མངོན་སུམ་གྱིས་ཤེས་ནུས་པས་མང་པོ་ཞུ་མ་དགོས་པར་གསལ་རྟོགས་བྱེད་ནུས་ཤིང་སྤྱིར་བཏང་རྒྱལ་རབས་ལོ་ཚིགས་སོགས་ཡར་འདེད་མར་འདེད་ཀྱིས་གུང་བསྒྲིགས་ན་དཔྱད་པ་ཉི་ཚེ་བའི་སྐབས་འབྱུང་སྲིད་ཀྱང་ཁོ་བོ་ཐབས་ལམ་རྙིང་བ་དེར་ཡིད་འཐད་ཆེར་མེད་ཀྱང་དེར་མོས་པ་རྣམས་ལ་ངོ་ཆེན་གྱི་ཚུལ་དུ་གོང་གསལ་དེ་དག་སྐྱེས་སུ་ཕུལ་ཅིང་ཡང་ཁ་ཅིག་གིས <<འཇམ་དཔལ་རྩ་རྒྱུད།>>[161] ཞེས་པའི་བལ་བོའི་རྒྱལ་རབས་ཀྱི་ལུང་བསྟན་དེ་ཉིད་ལས་བྱུང་བའི་མི་ཡི་བདག་པོ་དེ་ཡང་འགྲུབ།ལོ་ནི་བརྒྱད་ཅུར་རྒྱལ་སྲིད་བྱེད་ཅེས་པའི་ལུང་ཚིག་སྐམ་པོ་དེ་བོད་ཀྱི་རྒྱལ་པོ་སྲོང་བཙན་སྒམ་པོ་ལ་བཙན་ཤུགས་ཀྱིས་སྦྱར་བས་སྲོང་བཙན་གྱི་འཁྲུངས་འདས་ལོ་ཚིགས་ཀྱང་ཡར་འདེད་མར་བསྣུར་མང་པོ་ཞིག་བྱེད་དགོས་བྱུང་ཡོད་ལ་དེས་བོད་ཀྱི་རྒྱལ་རབས་ཀྱི་ལོ་ཚིགས་ཁུངས་མ་རྣམས་སུས་ཀྱང་ཡིད་ཆེས་དཀའ་བའི་ཚད་དུ་དེད་ཡོད། གང་ལྟར་སྲོང་བཙན་དགུང་ལོ་སུམ་ཅུ་ལྷག་ལ་བཞུགས་པའི་ལུགས་དེ་གཞིར་བཞག་ནས་བོད་ཀྱི་རྒྱལ་རབས་ལོ་རྒྱུས་ལ་ཞིབ་འཇུག་བྱས་ན་འོས་ཤིང་མཚམས་པ་ཞིག་ལས་སངས་རྒྱས་ཆོས་ལུགས་པའི་ལོ་རྒྱུས་སྨྲ་བ་རྣམས་ཀྱིས་བཀོད་པའི་ལོ་ཚིགས་དག་ལ་མཐའ་གཅིག་ཏུ་ཡིད་ཆེས་བྱེད་རྒྱུ་ཆེར་མེད་པའི་ཁར་འཇམ་དཔལ་རྩ་རྒྱུད་ཀྱི་ལུང་བསྟན་དེར་དེ་བས་ཀྱང་ཡིད་ཆེས་བྱེད་རྒྱུ་མེད་པ་ནི་དེ་ཉིད་ལས་ཁ་བ་ཅན་གྱི་ནང་དག་ཏུ་ཞེས་པའི་ཁ་བ་ཅན་དེ་ནི།

			<<ཨཱརྱཱམཇུཉཤྲཱིམུལཀལྤཱ།>>[162]ཡི་མ་ཡིག་དངོས་ན་ནེ་པཱ་ལ་ཞེས་བཀོད་ཡོད་པས་དེ་ཉིད་བལ་ཡུལ་ཡིན་པ་ཤེས་སླ་བ་སོགས་རྫུན་ཚིག་གུང་བསྒྲིགས་པའི་ལོ་རྒྱུས་ལྟར་ཐང་སིན་ཞོན་ཙང་གི་ལོ་ཚིགས་ལ་པར་པུར་མང་པོ་བཤད་སྲིད་ཀྱང་དགེ་མཚན་ཤིན་ཏུ་ཆུངས་པ་སོགས་འདིའི་སྐོར་ལ་བཤད་བྱ་ཤིན་ཏུ་མང་ཡང་ཡིག་ཚོགས་བསྐྱུངས་ཕྱིར་བཞག་ལ་འདི་ནི་སྐབས་རྗེས་མར་ཞིབ་བཤད་ཀྱི་དུས་ཚོད་ཡོད་ལ་རྫུན་གྱི་སྒྲུབ་བྱེད་དུ་རྫུན་བཀོད་པའི་སངས་རྒྱས་ཆོས་ལུགས་པའི་ཆགས་སྡང་ཅན་གྱི་སེར་མོ་བའི་རང་བཟོས་ཀྱི་ལོ་རྒྱུས་ལས་ཡར་འདེད་མར་སྣུར་གྱི་གཡོ་ཁྲམ་དེ་ནི་ཡང་དག་པའི་རིག་གཞུང་ཞིབ་འཇུག་གི་ཐབས་ལམ་ལས་གཟུ་བོར་གནས་པ་རྣམས་ཀྱིས་ཡོངས་སུ་དོར་འོས་པའི་སྐབས་སུ་བབ་ཡོད། གང་ལྟར་ད་ལྟའི་དུས་སུ་ཡོད་ཚད་མིག་ལ་སྟོན་དང་ཟེར་བའི་དུས་རབས་ཤིག་ཡིན་ཞིང་ཞུང་ཞུང་གི་ཡིག་གཟུགས་དངོས་སུ་མིག་ལ་སྟོན་དགོས་ན་<<སྔ་རབས་བོད་ཀྱི་བྱུང་བ་བརྗོད་པའི་འབེལ་གཏམ་ལུང་གི་སྙིང་བོ།>>[163]རུ་བླ་མ་གཡུང་དྲུང་སྙིང་པོས་བྲིས་པའི་ཡིག་གཟུགས་དང་ཞང་རྒྱལ་ཐ་མ་ལིག་མིན་རྐྱའི་ཐམ་ཀ་སྨན་རིའི་བླ་བྲང་ལ་རྩིས་སྤྲད་དུ་ཡོད་པ་དེའི་ཞལ་ངོས་སུ་ཁ་ཚན་པ་ཤང་ལིག་ཞི་ར་ཙ་ཞེས་ཞང་ཞུང་སྐད་ཀྱིས་ཞང་ཞུང་གི་ཡིག་གཟུགས་བཀོད་ཡོད་པ་རེད། འདི་དག་ནི་ཞང་ཞུང་གི་ཡིག་གཟུགས་སམ་བོད་ཀྱི་ཡི་གེ་ཡི་ཕྱི་མོ་ཡིན་པར་འདོད་དེ་ཁ་ཅིག་གིས་འདི་ནི་བོད་ཀྱི་ཡིག་གཟུགས་རང་རེད་འདོད་ན་ཡིན་ཆོག་སྟེ་ཞང་ཞུང་གི་ཡིག་གཟུགས་དང་བོད་ཀྱི་ཡིག་གཟུགས་གཉིས་ཀྱི་མིང་འདོགས་སོ་སོར་སྣང་ནའང་ཕྱི་མོ་གཅིག་ཡིན་པས་ཞིབ་པར་དཔྱད་ན་རྩ་བ་ནས་འགལ་དགོས་པའི་ངེས་པ་ཁྱོན་ནས་མེད་པ་ཞིག་རེད། མཁས་པ་ལ་ལས་བོད་ཀྱི་ཀ་ཁར་སྨྲ་ར་བྲིས་ན་ཞང་ཞུང་གི་ཡིག་གཟུགས་སམ་བོན་པོའི་ཡི་གེ་རེད་ཅེས་དམའ་འབེབས་པར་བྱེད་མོད་ཡིག་གཟུགས་འདི་དག་ལ་དཔྱད་ན་ཞང་ཞུང་ལའང་ཐུན་མོང་མ་ཡིན་པའི་ཡིག་གཟུགས་ཤིག་ཡོད་ཆོག་པ་མ་ཟད་དེ་ཉིད་ཁ་ཚོན་བཅད་ནས་ཞང་ཞུང་གི་ཡིག་གཟུགས་ཡིན་པར་ངོས་འཛིན་བྱེད་ཐུབ་པ་ཞིག་མ་རེད་དམ། ལོ་ངོ་ལྔ་སྟོང་སྔོན་གྱི་གཟི་ཡིག་དེའི་གནས་ཚུལ་ད་ལྟ་རྒྱལ་སྤྱིའི་བོད་རིག་པ་མཁས་ཅན་མང་པོར་ཡོངས་ཁྱབ་ཏུ་གསལ་བསྒྲགས་བྱས་མེད་ཅིང་དེས་ཐོན་མིའི་ཡར་སྔོན་དུ་བོད་ལ་ཡི་གེ་མེད་ཅེས་པའི་སྤྱི་བརྟོལ་གྱི་བཤད་ཡམས་དེར་མཇུག་སྡོམ་བྱེད་སྲིད་པ་ཞིག་རེད། དེ་མ་གཏོགས་<<རྒྱལ་རོང་ལོ་རྒྱུས་རབ་གསལ་མེ་ལོང།>>[164]ན་རྒྱལ་རོང་ཕྱོགས་སུ་བྱ་ནག་གཟུགས་ཅན་གྱི་ཡིག་གཟུགས་རྙིང་བ་ཞིག་ཡོད་པར་བྲིས་འདུག་ཀྱང་དེའི་སྐོར་ལ་ཉམས་ཞིབ་ཡག་པོ་བྱེད་ཐུབ་མ་སོང་ལ་<<ཞང་བོད་གནའ་རབས་ལོ་རྒྱུས་ནོར་བུའི་མེ་ལོང།>>[165]ནའང་ལྷ་བབ་ཡི་གེ་ཡི་མ་དཔེར་བླངས་ནས་བཀོད་པའི་ཡིག་གཟུགས་ཀྱང་ཡོད་པས་དེ་དག་ལ་གཟིགས་ན་ཞང་ཞུང་གི་ཡིག་གཟུགས་ཡང་སྙིང་ཡོད་མེད་ཀྱི་ཆར་དོགས་པ་སེལ་ཐུབ་ཅིང་ཏུན་ཧོང་ཡིག་རྙིང་ལས་བོད་ལ་སྔ་ན་ཡི་གེ་མེད་པ་ཡང་བཙན་པོ་འདིའི་ཚེ་བྱུང་ནས་བོད་ཀྱི་གཙུག་ལག་བཀའ་ཁྲིམས་ཆེན་པོ་དང་བློན་པོའི་རིམ་པ་དང་། ཆེ་ཆུང་གཉིས་ཀྱི་དབང་ཐང་དང་། ལེགས་པ་ཟིན་པའི་བྱ་དགའ་དང་། ཉེས་པ་ཡོ་བའི་ཆད་པ[166]ཞེས་འབྱུང་བའི་སྐབས་ཀྱི་ཡི་གེ་དེ་ནི་སྔར་བོད་ལ་ཁྲིམས་མེད་པས་རྒྱལ་ཕྲན་དག་གཅིག་ཟེར་གཅིག་གིས་མ་ཉན་ཞེས་ཁྲི་སྲོང་བཙན་སྒམ་པོའི་སྐབས་སུ་བོད་ལ་ཁྲིམས་བྱུང་བར་ཡི་གེ་བྱུང་ཞེས་ཁྲིམས་ལ་ཡི་གེར་བཏགས་པ་ཞིག་ལས་ང་ཚོས་ཀ་མད་སུམ་ཅུར་ཡི་གེ་ཞེས་བཏགས་པའི་ཡི་གེ་ཡི་གོ་བ་དེ་གཏན་ནས་མིན་པ་གོང་གསལ་དུ་བཀོད་པའི་ལུང་ཚིག་དེའི་ཚིག་འགྲོས་ཕྱི་མ་དག་ལ་དཔྱད་ནའང་ཤེས་པར་འགྱུར་ལ་ཨུ་ཚུགས་ཀྱིས་བོད་ཀྱི་ཡི་གེ་དངོས་གནས་པ་ཡིན་པར་བཤད་ན་བོད་ལ་སྔ་ན་ཡི་གེ་མེད་པ་བཙན་པོ་འདིའི་རིང་ལ་བྱུང་ཟེར་བ་ནི་བོད་ལ་ཡི་གེ་མེད་ཟེར་བ་མ་གཏོགས་ཞང་ཞུང་ལ་ཡི་གེ་མེད་ཅེས་བཤད་པ་ཞིག་ཁྱོན་ནས་མ་རེད་ཅེས་ན་ཅི་སྨྲ། ཞང་ཞུང་ཡི་གེ་ནི་དེའི་ཡར་སྔོན་ནས་ཡོད་ཅིང་ཞང་བོད་ཀྱི་ཡི་གེ་ནི་མ་བུའི་འབྲེལ་བ་ཁོ་ན་རང་རེད། བོན་གྱི་<<ལེགས་བཤད་རིན་པོ་ཆེའི་གཏེར་མཛོད།>>[167]ཀྱི་བཤད་སྟངས་ལྟར་དང་པོ་དག་པ་ལྷའི་ཡི་གེ་སྟག་གཟིག་སྤུངས་ཡིག་ཏུ་བསྒྱུར། དེ་ཞང་ཞུང་གི་ཡིག་རྒན་དུ་བསྒྱུར། དེ་སྨར་སྦྲག་ཏུ་བསྒྱུར། དེ་སྨར་ཆེ་ཆུང་དུ་བསྒྱུར། སྨར་ཆེན་དབུ་ཆེན་ནམ་གཟབ་ཏུ་བསྒྱུར། སྨར་ཆུང་འབྲི་མར་བསྒྱུར། ཡིག་སྣ་འབྲུ་མ་ལས་བརྩམས་ཞེས་པའི་གོ་རིམ་དེ་ནི་ཞང་ཞུང་གི་ཡིག་གཟུགས་བོད་ལུགས་ཀྱི་ཡིག་གཟུགས་སུ་བསྒྱུར་བའི་དུས་རིམ་ཞིག་རེད། ཕྱིས་སུ་ནཱ་ག་རའི་ཡིག་གཟུགས་དང་ཝ་རྟུ་སོགས་རྒྱ་གར་གྱི་ཡིག་གཟུགས་ལ་ལད་མོ་བྱས་ཤིང་དེའི་ལག་ཆ་བླངས་ནས་བོད་ཀྱི་ཡིག་གཟུགས་ལ་འགྱུར་བ་གང་འཚམས་རེ་བཏང་ཡོད་པ་མ་ཟད་དེ་ནི་བོད་ཀྱི་ཡིག་གཟུགས་འཕེལ་རྒྱས་ཆེ་བའི་དུས་རིམ་ཞིག་ལ་ངོས་འཛིན་བྱེད་ཆོག་པ་རེད། ལྟ་ཚུལ་འདིའི་ཐད་དུ་མཁས་པའི་དབང་བོ་དུང་དཀར་རིན་པོ་ཆེ་མཆོག་གིས་ཀྱང་ཐོན་མི་སམ་བྷོ་ཊ་སོགས་ཀྱིས་རྒྱ་གར་གྱི་མཁས་པ་བྲམ་ཟེ་ལི་བྱིན་དགེ་རྒན་དུ་བསྟེན་ཏེ་ཡིག་རིས་མི་འདྲ་བ་མང་པོ་སློབ་སྦྱོང་བྱས་ནས་བོད་དུ་ལོག་རྗེས་སྐབས་དེའི་བོད་ཀྱི་སྐད་ལ་བརྟག་དཔྱད་ཞིབ་འཇུག་བྱས་ནས་སྔར་ཡོད་བོད་ཡིག་རྙིང་པ་དེར་ཆ་མ་ཚང་བ་རྣམས་ཁ་སྐོང་དང་ལེགས་བཅོས་བྱས་ཏེ་ད་ལྟའི་བོད་ཡིག་གི་ཡིག་གཟུགས་གསར་གཏོད[168]བྱས་ཡོད་པར་གསུངས་ཡོད་པ་དང་ང་ཚོས་ཁོང་གི་དགོངས་པར་ཞིབ་དཔྱད་བྱས་ནས་བོད་ཡིག་གི་ཡིག་གཟུགས་དེ་རྒྱ་གར་གྱི་ཡི་གེ་ལ་དཔེ་བྱས་ནས་ཆ་ཇེ་ཚང་དུ་བཏང་བ་ཞིག་ལ་ངོས་འཛིན་བྱེད་དགོས་རྒྱུ་རེད་མ་གཏོགས་བོད་ཡིག་རྒྱ་གར་གྱི་ཡི་གེ་ལ་བལྟས་ནས་གསར་བཟོ་བྱས་པ་རེད་ཟེར་བའི་དོན་ནི་མིན་པར་བསམ་ཡོད། ད་ཁྱེད་ཀྱི་དྲི་བ་དེ་ཙམ་གྱིས་འགྲིག་པར་བྱོས། (ཉན་མཁན་གྱི་ཐལ་མོ་རྡེབ་སྒྲ)

			 བོད་ཀྱི་ས་དབྱིབས་སྲིན་མོ་གན་རྐྱལ་སྐོར་གྱི་དྲིས་ལན།

			 དབུ་མེད་ཀྱི་ཡིག་དྲི།

			སྐུ་ཉིད་ནས་གོང་གི་གཉའ་ཁྲིའི་ལོ་རྒྱུས་གསུང་སྐབས་སུ་འཕྲོས་པའི་སྲིན་མོ་གན་རྐྱལ་གྱི་ས་དབྱིབས་དེའི་སྐོར་ངོ་སྤྲོད་ཅུང་ཟད་གནང་རོགས་ཞུ།

			དྲིས་ལན། ཆོས་འབྱུང་དང་ལོ་རྒྱུས་མང་པོ་ཞིག་གི་ནང་དུ་བོད་ཀྱི་ས་དབྱིབས་ནི་སྲིན་མོ་གན་རྐྱལ་དུ་ཉལ་བ་ལྟ་བུའི་གཟུགས་རིས་ཤིག་ཡིན་པར་གསུངས་ཡོད། ད་ལྟའི་ཆར་ས་དབྱིབས་འདིའི་སྐོར་ལ་དཔྱད་པ་གཏོང་མཁན་ཕྱི་གླིང་བ[169]ཁ་ཤས་དང་ནང་སའི་མི[170]རེ་གཉིས་ལས་མེད་ལ་འདི་ནི་ལོ་རྒྱུས་བྱུང་བ་མཚོན་པའི་དཔྱད་གཞི་གལ་ཆེན་ཞིག་ཡིན་པ་ནི་བཤད་མ་དགོས་པ་ཞིག་རེད། ངས་བལྟས་པའི་ལོ་རྒྱུས་ཀྱི་ཡིག་ཆ་རྣམས་ལས་ས་དབྱིབས་འདིའི་སྐོར་ལ་ལྟ་ཚུལ་མི་མཐུན་པ་གཉིས་བྱུང་ཡོད་པ་རེད། གཅིག་ནི་བོད་རང་སའི་ཡུལ་ན་གནའ་བོའི་དུས་ནས་བཟུང་ས་དཔྱད་སྣ་ཚོགས་དར་ཡོད་པ་མ་ཟད་ས་དགྲ་གནོན་པའི་ཆོ་གའང་སྣ་ཚོགས་ཤིག་དར་འདུག་པས་སྲིན་མོ་གན་རྐྱལ་གྱི་ས་དབྱིབས་ངོས་འཛིན་དང་དེའི་ས་དགྲ་གནོན་པའི་ལོ་རྒྱུས་ཀྱི་བྱུང་བ་འདི་ནི་མི་རིགས་གཞན་གང་ལའང་མིག་དཔེ་ལྟ་མ་དགོས་པར་ཡོད་ལ་རྒྱལ་པོ་སྲོང་བཙན་སྒམ་པོ་ཁོང་གིས་སྐྱིད་ཤོད་ཉང་བྲན་ཕ་བོང་ཁ་ཕོ་བྲང་མ་རུ་ཁ་ནས་སྐུ་མཚམས་མཛད་དེ་ཡི་དམ་གྱི་ལྷ་བསྒྲུབ་པས་ཆེས་ཆེར་གྲུབ་ནས་ལུང་བསྟན་ལྟར་སྲིན་མོ་གན་རྐྱལ་གྱི་ས་དགྲ་འདི་གཟིགས་རྟོགས་བྱུང་བ་ཡིན[171]ཅེས་བཤད་པ་ཁག་གཅིག་དང་ཐང་བོད་མཐུན་འགྱུར་གྱི་དུས་རབས་བདུན་པའི་ནང་ལ་རྒྱ་བཟའ་ཀོང་ཇོ་བོད་དུ་སླེབས་ནས་ལྷ་ཁང་བརྩིགས་སྐབས་སུ་ས་ཆ་གང་བཟང་སྤོར་ཐང་བརྒྱད་ཅུའི་གབ་རྩེ་ལ་བརྟེན་ནས་འདེམ་སྐབས་བོད་ཁམས་འདི་སྲིན་མོ་གན་རྐྱལ་གྱི་གཟུགས་དབྱིབས་ཤིག་ཡིན་པ་ཤེས་རྟོགས་[172]བྱུང་ཡོད་ཅེས་བཤད་པ་དེ་གཉིས་རེད།

			གང་ལྟར་བོད་ཁ་བ་ཅན་གྱི་ཡུལ་ལྗོངས་འདི་ཉིད་དུས་རབས་བདུན་པའི་ནང་གི་བོད་རྒྱལ་སྲོང་བཙན་སྒམ་པོའི་སྐབས་སུ་བོད་ཀྱི་ས་དཔྱད་མཁན་པོ་རྣམས་ཀྱི་བློ་གྲོས་ཀྱི་རྩལ་ལ་བརྟེན་ནས་སྲིན་མོ་གན་རྐྱལ་དུ་ཉལ་བ་ལྟ་བུའི་ས་དབྱིབས་ཤིག་ལ་ངོས་འཛིན་གསར་རྟོགས་བྱུང་ཞིང་འོ་ཐང་མཚོ་སྲིན་མོའི་སྙིང་ཁྲག་དང་དམར་ལྕགས་རི་སོགས་རི་གསུམ་པོ་སྲིན་མོའི་སྙིང་རུས་སོགས་ལ་ངོས་འཛིན་ཞིབ་པ་ཞུས་ནས་མཐའ་འདུལ་ཡང་འདུལ་གྱི་གཙུག་ལག་ཁང་ཧ་ཅང་མང་པོ་ཞིག་གསར་བཞེངས་མཛད་ཡོད་པ་རེད། སྲིན་མོ་གན་རྐྱལ་དུ་ཉལ་བའི་ས་དབྱིབས་ཀྱི་དཔེ་རིས་ཁུངས་བཙུན་ཞིག་སྔོན་ཆད་ནོར་གླིང་རིག་རྫས་ཀྱི་ཁོངས་སུ་མཇལ་རྒྱུ་ཡོད་པ་དང་渡་ལིའི་ཧྭ་ཡི<<བོད་ཀྱི་རིག་གནས་ལོ་རྒྱུས་ཀྱི་གཏམ་རྒྱུད་ཐུན་མཚམས་བཅོ་ལྔ་བ།>>[173]ཅེས་པའི་དེབ་གཞིའི་ནང་དུའང་མཐོང་རྒྱུ་ཡོད། གོང་གསལ་ཞལ་ཐང་ཐོག་མ་དེ་རིགས་ཀྱི་ནང་དུ་མཐའ་འདུལ་གྱི་གཙུག་ལག་ཁང་བཞི། ཡང་འདུལ་གྱི་གཙུག་ལག་ཁང་བཞི། རུ་གནོན་གྱི་གཙུག་ཁང་བཞི་བཅས་ཚུད་ཡོད།

			དེ་ཡང་འདིའི་སྐོར་ལ་ལུགས་མི་མཐུན་པ[174]འགའ་རེ་ཡོད་ནའང་<<རྒྱལ་རབས་གསལ་བའི་མེ་ལོང།>>[175]ལས་བྱུང་བའི་ལུགས་དེ་ཡོང་གྲགས་ལྟ་བུ་ཞིག་ཆགས་ཡོད་སྟབས་འདིར་དེའི་ལུགས་བཞིན་ཅུང་ཟད་ཞིབ་པར་བཤད་ན་སྐྱིད་ཤོད་འོ་ཐང་མཚོ་སྲིན་མོའི་སྙིང་ཁྲག་ཡིན་པས་དེ་གསུབས་ནས་དེའི་སྟེང་དུ་ར་ས་འཕྲུལ་སྣང་གཙུག་ལག་ཁང་བཞེངས་པ་དང་ཡན་ལག་དང་སུག་ལག་རྣམས་ནོན་པར་བྱེད་ཆེད་མཐའ་འདུལ་དང་ཡང་འདུལ་གྱི་གཙུག་ལག་ཁང་བརྒྱད། རུ་གནོན་གྱི་གཙུག་ལག་ཁང་བཞི་བཅས་བསྡོམས་པས་གཙུག་ལག་ཁང་བཅུ་གཉིས་བཞེངས་ཡོད་ལ་དེར་མི་འགྱུར་བའི་གཟེར་བཅུ་གཉིས་ཞེས་ཀྱང་འབོད་སྲོལ་བྱུང་ཡོད།

			དེ་རྣམས་ལས་སྔོན་ལ་དབུས་གཙང་རུ་བཞིར་མཐའ་འདུལ་གྱི་གཙུག་ལག་ཁང་བཞི་བཞེངས་ཡོད་པ་ལས་དང་པོ་ནི་སྲིན་མོའི་དཔུང་མགོ་གཡོན་པའི་སྟེང་དུ་གཡོ་རུ་ཁྲ་འབྲུག་གཙུག་ལག་ཁང་བཞེངས་ཡོད་ལ་དེ་ནི་ད་ལྟའི་རྩེད་ཐང་གྲོང་བརྡལ་གྱི་སྣེ་གདོང་རྫོང་གི་ཁོངས་སུ་ཡོད། གཉིས་པ་སྲིན་མོའི་དཔུང་མགོ་གཡས་པའི་སྟེང་དུ་དབུ་རུ་ཀ་ཚལ་གྱི་གཙུག་ལག་ཁང་བཞེངས་ཡོད་ལ་དེ་ནི་ད་ལྟའི་ལྷ་ས་གྲོང་ཁྱེར་མལ་དྲོ་གུང་དཀར་རྫོང་ཁོངས་སུ་ཡོད། གསུམ་པ་སྲིན་མོའི་དཔྱི་མགོ་གཡོན་མའི་སྟེང་དུ་གྲོམ་པ་རྒྱང་གཙུག་ལག་ཁང་བཞེངས་ཡོད་ལ་དེ་ནི་ད་ལྟའི་གཞིས་ཀ་རྩེའི་གྲོང་ཁྱེར་གྱི་ལྷ་རྩེ་རྫོང་དང་ཕུན་ཚོགས་གླིང་གི་འབྲེལ་མཚམས་སུ་ཡོད། བཞི་བ་སྲིན་མོའི་དཔྱི་མགོ་གཡས་པའི་སྟེང་དུ་གཡས་རུ་གཙང་འགྲམ་གཙུག་ཁང་བཞེངས་ཡོད་ལ་དེ་ནི་གཞིས་ཀ་རྩེའི་གྲོང་ཁྱེར་གྱི་རྣམ་གླིང་རྫོང་གི་ཤར་ལྷོའི་མཚམས་ཀྱི་ཐོབ་རྒྱལ་ཞེས་པར་ཡོད།

			དེའི་རྗེས་ལ་ཡང་འདུལ་གྱི་གཙུག་ལག་ཁང་བཞི་བཞེངས་ཡོད་པ་ལས་དང་པོ་ནི་སྲིན་མོའི་གྲུ་མོ་གཡོན་མའི་སྟེང་དུ་ལྷོ་བྲག་མཁོ་མཐིང་ལྷ་ཁང་བཞེངས་ཡོད་ལ་དེ་ནི་ད་ལྟའི་ལྷོ་ཁ་ས་ཁུལ་གྱི་ལྷོ་བྲག་ཤར་ཆུ་དང་ནུབ་ཆུ་འདྲེས་མཚམས་སུ་ཡོད། གཉིས་པ་སྲིན་མོའི་གྲུ་མོ་གཡས་པར་ཀོང་པོ་བུ་ཆུ་ལྷ་ཁང་བཞེངས་ཡོད་པ་དང་དེ་ནི་ད་ལྟའི་ཉིང་ཁྲི་ས་ཁུལ་གྱི་བུ་ཆུ་ཞེས་པའི་ས་ཆར་ཡོད། གསུམ་པ་ནི་སྲིན་མོའི་པུས་མོ་གཡོན་མའི་སྟེང་དུ་བྱང་པྲ་དུན་རྩེ་ལྷ་ཁང་བཞེངས་ཡོད་ལ་དེ་ནི་ད་ལྟའི་གཞིས་ཀ་རྩེའི་གྲོང་ཁྱེར་འབྲོང་པ་རྫོང་ཁོངས་སུ་ཡོད། བཞི་བ་ནི་སྲིན་མོའི་པུས་མོ་གཡས་པའི་སྟེང་དུ་བྱམས་སྤྲིན་དགེ་རྒྱས་ལྷ་ཁང་བཞེངས་ཡོད་ལ་དེ་ནི་གཞིས་ཀ་རྩེའི་གྲོང་ཁྱེར་སྐྱིད་གྲོང་རྫོང་གི་ལྷོ་ངོས་བལ་བོད་ས་མཚམས་སུ་གནས་ཡོད།

			དེའི་རྗེས་ལ་རུ་གནོན་གྱི་གཙུག་ལག་ཁང་བཞི་བཞེངས་ཡོད་པ་ལས་དང་པོ་སྲིན་མོའི་ལག་མཐིལ་གཡོན་མའི་སྟེང་དུ་ཁམས་ཀློང་ཐང་སྒྲོལ་མ་ལྷ་ཁང་བཞེངས་ཡོད་ལ་དེ་ནི་ད་ལྟའི་ཟི་ཁྲོན་ཞིང་ཆེན་སྡེ་དགེ་རྫོང་ཁོངས་སུ་ཡོད། གཉིས་པ་ནི་སྲིན་མོའི་ལག་མཐིལ་གཡས་མའི་སྟེང་དུ་མོན་སྤ་གྲོ་སྐྱེར་ཆུ་ལྷ་ཁང་བཞེངས་ཡོད་ལ་དེ་ནི་ད་ལྟའི་འབྲུག་ཡུལ་སྤ་གྲོའི་ས་ཆར་ཡོད། གསུམ་པ་ནི་སྲིན་མོའི་རྐང་མཐིལ་གཡོན་མའི་སྟེང་དུ་མཚལ་རིགས་སྒྲོལ་མ་ལྷ་ཁང་བཞེངས་ཡོད་ལ་དེ་ནི་ད་ལྟའི་ལ་དྭགས་ས་ཁུལ་དུ་ཡོད། བཞི་བ་ནི་སྲིན་མོའི་རྐང་མཐིལ་གཡས་པའི་སྟེང་དུ་བྱང་ཚངས་རླུང་གནོན་ལྷ་ཁང་བཞེངས་ཡོད་ལ་དེ་ནི་ད་ལྟའི་ལྷ་ས་གྲོང་ཁྱེར་ཆུ་ཤུར་རྫོང་གི་མཉེས་ཐང་ས་ཆར་ཡོད། དེ་ལས་གཞན་ཉི་ཟླ་གཟའ་སྐར་གཏན་ལ་འབེབས་པར་ཀ་ཆུ་དང་ཀང་ཆུ། གླིང་ཆུ་གསུམ་བཞེངས་ཡོད་པ་དང་མེ་དགྲ་ཁ་གནོན་པའི་ཆེད་དུ་སྙལ་སྣང་གྲོ་ལྷ་ཁང་དང་གླིང་ཐང་བཞེངས་པ། བལ་བོད་ཀྱི་ས་མཚམས་སྲུང་ཞིང་ཆུ་དགྲ་ཁ་གནོན་པའི་སླད་དུ་གུ་ལང་དང་ཤིང་ཁུན་གཉིས་བཞེངས་པ་དང་ལྷ་ཀླུ་འདྲེ་སྲིན་དམ་འདོགས་དང་རླུང་གི་ཁ་གནོན་པའི་སླད་དུ་དགེ་རི་དང་དཔལ་རི་གཉིས་བཞེངས་པ་སོགས་གཙུག་ལག་ཁང་ཆུང་གྲས་མང་དག་ཅིག་བཞེངས་ཡོད་པས་ད་ལྟའི་ཆར་དེ་དག་རེ་རེ་བཞིན་ངོས་འཛིན་བྱེད་པར་དཀའ་ཁག་ཆེན་པོ་ཡོད་པ་ཞིག་རེད། གང་ལྟར་ནུབ་ཕྱོགས་ལ་དྭགས་ལ་ཐུག་པ་དང་ལྷོ་ཕྱོགས་འབྲུག་ཡུལ་ལ་ཐུག་པ། ཤར་ཕྱོགས་ཟི་ཁྲོན་འདན་ཁོག་ལ་ཐུག་པ་དང་བྱང་ཕྱོགས་བོད་བྱང་ཐང་ཆེན་མོར་ཐུག་ཡོད་པའི་བོད་ཀྱི་ས་དབྱིབས་སྲིན་མོ་གན་རྐྱལ་གྱི་གཟུགས་རིས་འདི་ནི་དཔྱད་གཞི་རྒྱ་ཆེ་བ་ཞིག་ཡིན་པར་སྣང་ནའང་དེ་རིང་དུས་ཚོད་ཀྱི་དབང་གིས་ངོ་སྤྲོད་འདི་ཙམ་གྱིས་ཆོག་པར་བྱོས།(ཉན་མཁན་གྱི་ཐལ་མོ་རྡེབ་སྒྲ)

			[٨]<<བཻ་རོའི་རྣམ་ཐར་འདྲ་འབག་ཆེན་མོ།>>རྗེ་བཙུན་ཐམས་ཅད་མཁྱེན་པ་བཻ་རོ་ཙ་ནའི་རྣམ་ཐར་འདྲ་འབག་ཆེན་མོ། གཏེར་སྟོན་པ་གཡུ་སྒྲ་སྙིང་པོ༑ པར་སྐྲུན་ཁང་། ཟི་ཁྲོན་མི་རིགས་དཔེ་སྐྲུན་ཁང་། ١٩٩٥ལོ།

			[٩]<<སྲིད་པ་སྤྱི་སྐོང་སྣང་སྲིད་སྤྱི་མདོས།>>མཛད་པ་པོ། ར་སངས་ཁྲི་ནེ་ཁོད།(དུས་རབས་བརྒྱད་པ)བོན་གྱི་དཔེ་རྙིང་ཕྱོགས་བསྒྲིགས <<ཁུ་བྱུག་སྔོན་མོའི་གསུང་སྙན།>>ཁྲོད་བསྡུས་ཡོད། སྒྲིག་པ་པོ། མཁར་རྨེའུ་བསམ་གཏན། དཔེ་སྐྲུན་ཁང་། ཉི་ཧོང་གི་མི་རིགས་རིག་པའི་དངོས་མང་བཤམས་མཛོད་ཁང་། ٢٠٠٢ལོ།

			[١٠]<<སྲིད་པའི་མཛོད་ཕུག།>>སྲིད་པའི་མཛོད་ཕུགས་ཐམས་ཅད་འབྱུང་བའི་སྒོ་མོའང་ཟེར། གསུངས་པ་པོ། སྟོན་པ་གཤེན་རབ་མི་བོ་ཆེ།(གཏེར་སྟོན་པ། གྱེར་མི་ཉི་འོད་དང་རྨ་སྟོན་སྲིད་འཛིན། གཏེར་ཐོན་ལོ། ١١٠٨ལོ། ལག་བྲིས་མ།

			[١١]<<ཤ་རིའི་སྒྲ་མདོ།>>མཛད་པ་པོ་སོགས་མི་གསལ། རྒྱལ་རོང་ཁོག་གི་དཔེ་རྙིང་ལག་བྲིས་མ།

			[١٢]<<གསུང་འབུམ་དཀར་ཆག།>>ཞྭ་སེར་བསྟན་པའི་སྒྲོན་མེ་རྗེ་ཙོང་ཁ་བ་ཆེན་པོས་གཙོས་སྐྱེས་ཆེན་དམ་པ་རིམ་བྱུང་གི་གསུང་འབུམ་དཀར་ཆག་ཕྱོགས་གཅིག་ཏུ་བསྒྲིགས་པའི་དྲི་མེད་ཟླ་ཤེལ་གཙང་མའི་མེ་ལོང་ཞེས་བྱ་བ། སྒྲིག་པ་པོ། བོད་ལྗོངས་པོ་ཏ་ལ་རིག་དངོས་སྲུང་སྐྱོབ་སོའོ། དཔེ་སྐྲུན་ཁང་། བོད་ལྗོངས་མི་དམངས་དཔེ་སྐྲུན་ཁང་། ١٩٩٠ལོ།

			[١٣]<<现代印度哲学•人的精神།>>作者：拉达克里希南 电子版

			[١٤]<<贝多芬语录>>作者：贝多芬 电子版

			[١٥]<<འདུལ་བའི་ལེགས་བཤད་སྐལ་བཟང་ནོར་བུའི་ཕྲེང་བ།>>མཛད་པ་པོ། པཎ་ཆེན་བདེ་ལེགས་ཉི་མ། དཔེ་སྐྲུན་ཁང་། ཀྲུང་གོའི་བོད་རིག་པ་དཔེ་སྐྲུན་ཁང་། ٢٠٠٧ལོ།

			[١٦]<<འདུལ་བའི་གླེང་འབུམ་ཆེན་མོ།>>ལེགས་པར་གསུངས་བའི་དམ་པའི་ཆོས་འདུལ་བའི་གླེང་གཞི་དང་རྟོགས་པ་བརྗོད་པ་ལུང་སྡེ་བཞི་ཀུན་ལས་བཏུས་པ་རིན་པོ་ཆེའི་མཛོད་ཅེས་བྱ་བ་བཞུགས་སོ། མཛད་པ་པོ། རྗེ་དགེ་འདུན་གྲུབ། པར་སྐྲུན་ཁང་། མཚོ་སྔོན་མི་རིགས་དཔེ་སྐྲུན་ཁང་། ١٩٩٠ ལོ།

			[١٧]<<ཆོས་འབྱུང་མཁས་པའི་དགའ་སྟོན།>>དམ་པའི་ཆོས་ཀྱི་འཁོར་ལོས་བསྒྱུར་བ་རྣམས་ཀྱི་བྱུང་བ་གསལ་བར་བྱེད་པ་ཆོས་འབྱུང་མཁས་པའི་དགའ་སྟོན་ཞེས་བྱ་བ། མཛད་པ་པོ། དཔའ་བོ་གཙུག་ལག་ཕྲེང་བ། དཔེ་སྐྲུན་ཁང་། པེ་ཅིན་མི་རིགས་དཔེ་སྐྲུན་ཁང་། ١٩٨٦ལོ།

			[١٨]<<མུ་ཡེ་པྲ་ཕུད་ཕྱའི་མཐར་ཐུག།>>བོན་གྱི་དཔེ་རྙིང་ཕྱོགས་བསྒྲིགས<<ཁུ་བྱུག་སྔོན་མོའི་གསུང་སྙན།>>ཁྲོད་བསྡུས་ཡོད། སྒྲིག་པ་པོ། མཁར་རྨེའུ་བསམ་གཏན། དཔེ་སྐྲུན་ཁང་། ཉི་ཧོང་གི་མི་རིགས་རིག་པའི་དངོས་མང་བཤམས་མཛོད་ཁང་།٢٠٠٢ལོ།

			[١٩]<<དབུ་ནག་མིའུ་འདྲ་ཆགས།>>བོན་གྱི་དཔེ་རྙིང་ཕྱོགས་བསྒྲིགས<<ཁུ་བྱུག་སྔོན་མོའི་གསུང་སྙན།>>ཁྲོད་བསྡུས་ཡོད། སྒྲིག་པ་པོ། མཁར་རྨེའུ་བསམ་གཏན། དཔེ་སྐྲུན་ཁང་། ཉི་ཧོང་གི་མི་རིགས་རིག་པའི་དངོས་མང་བཤམས་མཛོད་ཁང་།٢٠٠٢ལོ།

			[٢١]<<བོད་ཀྱི་རིག་གནས་ལྔའི་རྣམ་གཞག།>>མཛད་པ་པོ། བཙུན་པ་ཚུལ་ཁྲིམས་རིན་ཆེན། དཔེ་སྐྲུན་ཁང་། པེ་ཅིན་མི་རིགས་དཔེ་སྐྲུན་ཁང་། ١٩٨١ལོ།

			[٢٢]<<རིག་གནས་ཀུན་ཤེས་ནས་བདག་མེད་གྲུབ་པ་ཞེས་བྱ་བའི་བསྟན་བཅོས་དང་དེའི་དོན་རྣམ་པར་བཤད་པ་ཉུང་གསལ་ཀུན་དགའ།>>སྟག་ཚང་ལོ་ཙཱ་བ་ཤེས་རབ་རིན་ཆེན་གྱི་གསུང་རྩོམ་པོད་དང་པོའི་ནང་དུ་བསྡུས་ཡོད། མཛད་པ་པོ། སྟག་ཚང་ལོ་ཙཱ་བ་ཤེས་རབ་རིན་ཆེན། སྒྲིག་པ་པོ། དཔལ་བརྩེགས་བོད་ཡིག་དཔེ་རྙིང་ཞིབ་འཇུག་ཁང་། དཔེ་སྐྲུན་ཁང་། ཀྲུང་གི་བོད་རིག་པ་དཔེ་སྐྲུན་ཁང་། ٢٠٠٧ལོ།

			[٢٣]<<ཐ་སྙད་རིག་གནས་ལྔའི་བྱུང་ཚུལ་བློ་གསལ་མགྲིན་རྒྱན།>>མཛད་པ་པོ། འདར་སྟོད་དགྲ་འདུལ་དབང་པོ། དཔེ་སྐྲུན་ཁང་། བོད་ལྗོངས་མི་དམངས་དཔེ་སྐྲུན་ཁང་།١٩٨٨ལོ།

			[٢٤]<<རྒྱལ་རབས་གསལ་བའི་མེ་ལོང།>>མཛད་པ་པོ། ས་སྐྱ་བསོད་ནམས་རྒྱལ་མཚན། དཔེ་སྐྲུན་ཁང་། པེ་ཅིན་མི་རིགས་དཔེ་སྐྲུན་ཁང་། ١٩٨١ལོ།

			[٢٥]<<བཀའ་བརྒྱུད་པའི་བརྒལ་ལན་དང་དྲིས་ལན་ཕྱོགས་བསྒྲིགས།>>མཛད་པ་པོ། ཀུན་མཁྱེན་རྣམ་གཉིས་སོགས། དཔེ་སྐྲུན་ཁང་། མི་རིགས་དཔེ་སྐྲུན་ཁང་། ٢٠٠٩ལོ།

			[٢٦]<<བྱམས་མ།>>བྱམས་མ་སྐྱོན་གྱི་འཇིགས་སྐྱོབ་ཅེས་ཀྱང་བྱ། གཏེར་སྟོན་པ། ཁྲོ་ཚང་འབྲུག་ལྷ། དཔེ་སྐྲུན་ཁང་། སི་ཁྲོན་ཞིང་ཆེན་མི་རིགས་ཞིབ་འཇུག་སོའུ་ཡི་བོད་ཀྱི་རིག་གནས་ཞིབ་འཇུག་གི་གློག་དཔར་སྣ་རིང་མ།

			[٢٧]<<བོད་ཡུལ་ལ་མགྲོན་དུ་ཕེབས་པའི་གོ་ལ་གཞན་གྱི་མྱི།>>རྩོམ་པ་པོ། ལྡོང་ཕྲུག པར་སྐྲུན་ཁང་། གངས་ཅན་པ་ཚོང་འཕྲིན་ཇུས་འགོད་ཞབས་ཞུ་ལྟེ་གནས་ནས་དཔར།

			[٢٨]<<གཉའ་ཁྲི་བཙན་པོ་ནི་བོད་རང་གི་མི་ཞིག་རེད།>>ཆབ་སྤེལ་ཚེ་བརྟན་ཕུན་ཚོགས་ཀྱི་གསུང་རྩོམ་ཕྱོགས་བསྒྲིགས་སུ་བསྡུས་ཡོད། དཔེ་སྐྲུན་ཁང་། ཀྲུང་གི་བོད་རིག་པ་དཔེ་སྐྲུན་ཁང་དང་བོད་ལྗོངས་བོད་ཡིག་དཔེ་རྙིང་དཔེ་སྒྲིག་ཁང་གི་མཉམ་འབྲེལ་དཔར་མ། ٢٠٠٩ལོ།

			[٥٧]<<རྒྱ་བོད་ཀྱི་ནོར་རྫས་ཀྱི་རིས་བརྟགས་ཤིང་དཔྱད་པའི་དཔྱད་དོན་ཡིད་ཀྱི་འདོད་འཇོ་ཞེས་བྱ་བ་བཞུགས་སོ།>>བཟོ་རིག་ཉེར་མཁོ་བདམས་བསྒྲིགས་ཞེས་པར་བསྡུས་ཡོད། དཔེ་སྐྲུན་ཁང་། བོད་ལྗོངས་བོད་ཡིག་དཔེ་རྙིང་དཔེ་སྐྲུན་ཁང། ١٩٩٠ལོ།

			[٥٨]<<རྒྱལ་རབས་གསེར་གྱི་ཕྲེང་བ།>>བོད་ཀྱི་རྒྱལ་རབས་གསེར་གྱི་ཕྲེང་བར་གྲགས་པ་ལས་མངའ་རིས་སྟོད་མར་ཡུལ་བདག་པོའི་དེབ་ཐེར་ཞེས་ཀྱང་བྱ། ཀ་ཐོག་རིག་འཛིན་ཚེ་དབང་ནོར་བུའི་གསུང་འབུམ་པོད་གསུམ་པར་བསྡུས་ཡོད། དཔེ་སྐྲུན་ཁང་། ཀྲུང་གི་བོད་རིག་པ་དཔེ་སྐྲུན་ཁང་། ٢٠٠٦ལོ།

			[٥٩]<<ལ་དྭགས་རྒྱལ་རབས།>>མཛད་པ་པོ་མི་གསལ། པར་སྐྲུན་ཁང་། བོད་ལྗོངས་མི་དམངས་དཔེ་སྐྲུན་ཁང་། ١٩٨٧ལོ།

			[٦٠]<<བཙན་པོ་ཁྲི་སྲོང་ལྡེ་བཙན་དང་མཁན་པོ་སློབ་དཔོན་པདྨའི་དུས་མདོ་སྔགས་སོ་སོར་མཛད་པའི་སྦ་བཞེད་ཞབས་བཏགས་མ།>>མཛད་པ་པོ། སྦ་གསལ་སྣང་། དཔེ་སྐྲུན་ཁང་། ཟི་ཁྲོན་མི་རིགས་དཔེ་སྐྲུན་ཁང་། ١٩٩٠ལོ།

			[٦١]<<གུ་རུའི་བཀའ་ཐང་རྒྱས་པ།>>མཛད་པ་པོ། རིག་འཛིན་རྒོད་ལྡེམ། དཔེ་ཆའི་ཐོན་ཁུངས། དམངས་ཁྲོད་ལག་བྲིས་མ།<<གུ་རུའི་བཀའ་ཐང་དུམ་ཆུང།>>མཛད་པ་པོ། ཨ་ཡ་བོན་པོ་ལྷ་འབུམ། དཔེ་ཆའི་ཐོན་ཁུངས།དམངས་ཁྲོད་ལག་བྲིས་མ།<<སློབ་དཔོན་པདྨ་ཚེ་དབང་རིག་འཛིན་གྱི་རྣམ་ཐར་བོན་ལུགས་མ།>>བསྡོམས་པས་པོད་བརྒྱད་ཡོད། དཔེ་ཆའི་ཐོན་ཁུངས། དབུ་མེད་ཕྱག་བྲིས་མ། <<གུ་རུའི་བཀའ་ཐང་ས་གཏེར་མ།>>གཏེར་སྟོན་པ། དུམ་རྒྱ་ཞང་ཁྲོམ། དཔེ་ཆའི་ཐོན་ཁུངས། དམངས་ཁྲོད་ལག་བྲིས་མ་སོགས་སྣ་མི་འདྲ་བ་ཧ་ཅང་མང་པོ་ཡོད།

			[٦٢] <<རྦ་བཞེད་ཕྱོགས་བསྒྲིགས།>>སྒྲིག་པ་པོ། བདེ་སྐྱིད། དཔེ་སྐྲུན་ཁང་། མི་རིགས་དཔེ་སྐྲུན་ཁང་། ٢٠٠٩ལོ།

			[٦٣] [٩٠]<<བདུད་འཇོམས་ཆོས་འབྱུང།>>གངས་ལྗོངས་རྒྱལ་བསྟན་ཡོངས་རྫོགས་ཀྱི་ཕྱི་མོ་སྔ་འགྱུར་ཐེག་པའི་བསྟན་པ་རིན་པོ་ཆེ་ཇི་ལྟར་བྱུང་བའི་ཚུལ་དག་ཅིང་གསལ་བར་བརྗོད་པ་ལྷ་དབང་གཡུལ་ལས་རྒྱལ་བའི་རྔ་བོ་ཆེའི་སྒྲ་དབྱངས་ཞེས་བྱ་བའང་ཟེར། མཛད་པ་པོ། བདུད་འཇོམས་འཇིགས་བྲལ་ཡེ་ཤེས་རྡོ་རྗེ། དཔེ་བསྐྲུན་ཁང་། སི་ཁྲོན་མི་རིགས་དཔེ་བསྐྲུན་ཁང་། ١٩٩٦ལོ།

			[٦٤]<<དམ་པའི་ཆོས་ཀྱི་བྱུང་ཚུལ་བསྟན་པའི་རྒྱ་མཚོར་འཇུག་པའི་གྲུ་ཆེན།>>ས་སྐྱའི་ཆོས་འབྱུང་གཅེས་བསྡུས་དེབ་བཞི་བར་བསྡུས་ཡོད། མཛད་པ་པོ༑ ངོར་ཆེན་དཀོན་མཆོག་ལྷུན་གྲུབ། དཔེ་སྐྲུན་ཁང་། ཀྲུང་གོ་བོད་རིག་པ་དཔེ་སྐྲུན་ཁང་ནས་དཔར། ٢٠٠٩ལོ།

			[٦٥]<<རྒྱ་ནག་ཆོས་འབྱུང།>>མཛད་པ་པོ། སོག་པོ་ལོ་ཙཱ་བ་མགོན་པོ་སྐྱབས། དཔེ་སྐྲུན་ཁང་། ཟི་ཁྲོན་མི་རིགས་དཔེ་སྐྲུན་ཁང་།١٩٨٣ལོ།

			[٦٦]<<རྒྱའི་བཙུན་པ་ཧྥ་ཤན་གྱི་རྒྱ་གར་ལམ་ཡིག།>>བོད་འགྱུར་མ། མཛད་པ་པོ། ཆོས་ཀྱི་སྣང་བ（334-420）དཔེ་ཁུངས། གློག་རྡུལ་ཡིག་ཚགས།

			[٦٧] <<ཆེན་པོ་ཐང་གུར་དུས་ཀྱི་རྒྱ་གར་ཞིང་གི་བཀོད་པའི་དཀར་ཆགས།>>མཛད་པ་པོ། ཞོན་ཙང་། བསྒྱུར་པ་པོ། ཆ་གན་བླ་མ་ཞབས་དྲུང་རྒྱལ་མཚན། དཔེ་སྐྲུན་ཁང་། ཉི་ཧོང་ཨོ་ཐ་ནི་སློབ་གྲྭ་ཆེན་མོའི་གློག་དཔར་སྤུས་ལེགས་མ། ٢٠٠٥ལོ།

			[٦٨] <<大唐西域求法僧传校注>> 作者：义净等 出版社：中华书局 1988年

			[٦٩]<<ཐེག་པ་ཆེན་པོ་ཅིག་ཅར་རིགས་པ་ཡང་དག་ངེས་པ།>>(顿悟大乘正理决叙) ཧྥ་རན་སིའི་བསྡུ་ཉར་གནང་བའི་ཏུན་ཧོང་ཡིག་རྙིང་ཁྲོད་བཞུགས་ཡོད། མ་དཔེ་རྒྱ་ཡིག གློག་རྡུལ་དཔེ་ཆ།

			[٧٠]<<ས་སྐྱའི་གདུང་རབས་ངོ་མཚར་བང་མཛོད།>>མཛད་པ་པོ། ས་སྐྱ་ཨ་མྱེས་ཞབས། དཔེ་སྐྲུན་ཁང་། པེ་ཅིན་མི་རིགས་དཔེ་སྐྲུན་ཁང་། ١٩٨٦ལོ།

			[٧١]<<ཀྲིན་ཡོན་དགག་སྒྲུབ་ཀྱི་ཐོ་ཡིག།>>གློག་རྡུལ་དཔེ་ཆ།

			[٧٢]<<ས་སྐྱའི་གསུང་འབུམ།>>པོད་བཅོ་ལྔ་བར་བསྡུས་ཡོད། སྡེ་དགེ་ཤིང་དཔར།

			[٧٣]<<ལོ་ཙིས་ཧུའུ་མར་བདམས་པ།>>གློག་རྡུལ་དཔེ་ཆ།

			[٧٤]<<ཡོན་རྒྱལ་རབས་ཀྱི་ལོ་རྒྱུས།>>པོད་བརྒྱ་དང་ཉི་ཤུ་རྩ་ལྔ་བར་གསལ། དེའི་ཁྲོད་དུ་བསྡུས་པའི་ཐེ་གེའི་རྣམ་ཐར་ཁྲོད་དུ་ཡོད། གློག་རྡུལ་དཔེ་ཆ༑

			[٧٥]<<བྱང་ཆུབ་ལམ་རིམ་ཆེན་མོ།>>མཛད་པ་པོ། རྗེ་བཙུན་བློ་བཟང་གྲགས་པ། དཔེ་སྐྲུན་ཁང་། མཚོ་སྔོན་མི་རིགས་དཔེ་སྐྲུན་ཁང་། ٢٠٠٠ལོ།

			[٧٦]<<དབུ་མའི་སྒོམ་རིམ།>>ཅེས་པ་<<རྒྱ་གར་གྱི་སློབ་དཔོན་ཆེན་པོ་ཀ་མ་ལ་ཤི་ལས་མཛད་པའི་བསྒོམ་རིམ་གསུམ་དང་རྣལ་འབྱོར་བསྒོམ་པ་ལ་འཇུག་པ་དང་བཅས་ཕྱོགས་སྡེབས་བཞུགས་སོ།>>རུ་བསྡུས་ཡོད། མཛད་པ་པོ༑ ཀ་མ་ལ་ཤི་ལ། པར་སྐྲུན་ཁང་། སེར་གཙུག་ནང་བསྟན་དཔེ་རྙིང་འཚོལ་བསྡུ་ཕྱོགས་སྒྲིག་ཁང་ནས་བསྐྲུན།

			[٧٧]<<སྡོམ་གསུམ་རབ་དབྱེ།>>སྡོམ་པ་གསུམ་རབ་ཏུ་དབྱེ་བའི་བསྟན་བཅོས་ཀྱང་ཟེར། ས་སྐྱའི་དཔེ་ཚོགས་ཀྱི་གྲས་སྡོམ་གསུམ་ཞེས་པར་བསྡུས་ཡོད། མཛད་པ་པོ། ས་པཎ་ཀུན་དགའ་རྒྱལ་མཚན། དཔེ་སྐྲུན་ཁང་། མཚོ་སྔོན་མི་རིགས་དཔེ་སྐྲུན་ཁང་། མི་རིགས་དཔེ་སྐྲུན་ཁང་། ٢٠٠٤ལོ།

			[٨٢] <<ཆོས་འབྱུང་དཔག་བསམ་ལྗོན་བཟང།>>མཛད་པ་པོ། སུམ་པ་ཡེ་ཤེས་དཔལ་འབྱོར། དཔེ་བསྐྲུན་ཁང་། ཀན་སུའུ་མི་རིགས་དཔེ་བསྐྲུན་ཁང་། ١٩٩٢ལོ།

			[٨٣]<<སྨན་དཔྱད་ཟླ་བའི་རྒྱལ་པོ།>>སྨན་དཔྱད་སོ་མ་ར་ཛའང་ཟེར། མཛད་པ་པོ། སློབ་དཔོན་ཀླུ་སྒྲུབ། བསྒྱུར་པ་པོ། ཧྭ་ཤང་མ་ཧྭ་ཡ་ན་དང་བཻ་རོ་ཙ་ན༑ དཔེ་སྐྲུན་ཁང་། མི་རིགས་དཔེ་སྐྲུན་ཁང་། ١٩٨٥ལོ།

			[٩١]<<བོད་ཀྱི་ཆོས་སྲིད་ཟུང་འབྲེལ་གྱི་སྐོར་བཤད་པ།>>དུང་དཀར་བློ་བཟང་འཕྲིན་ལས་ཀྱི་གསུང་རྩོམ་དུ་བསྡུས་ཡོད། དཔེ་སྐྲུན་ཁང་། ཀྲུང་གོ་བོད་རིག་པ་དཔེ་སྐྲུན་ཁང་། ١٩٩٧ལོ།

			[٩٤] [١١٦]<<ཆོས་སྲིད་ཟུང་འབྲེལ་དང་བོད་རིག་པའི་འཕེལ་ཕྱོགས་སྐོར་ལ་དཔྱད་པ།>>རྩོམ་པ་པོ། རྨེ་སྤྲུལ་བསྟན་འཛིན་རྒྱ་མཚོ། དཔེ་ཆའི་ཐོན་ཁུངས། ལྕགས་དཔར་དེབ་གཟུགས། དཔེ་སྐྲུན་ཁང་སོགས་མི་གསལ།

			[٩٧]<<ང་ཚོ་སད་རན།>>རྩོམ་པ་པོ། སྒོ་ཤེས་རབ་རྒྱ་མཚོ། དཔེ་སྐྲུན་ཁང་། ཀན་སུའུ་མི་རིགས་དཔེ་སྐྲུན་ཁང་། ٢٠٠٧ལོ།

			[١١٠]<<ཀླུ་ཡི་རྒྱལ་པོ་རྔ་སྒྲའི་ཚིགས་སུ་བཅད་པ་ཤོ་ལོ་ཀ་བརྒྱ་བ༑>>འགྱུར་བྱང་མེད། སྡེ་དགེ་བཀའ་འགྱུར་མདོ་མང་ལ་ཁྲོད་བཞུགས་ཡོད།

			[١٣٨]<<ལེགས་བཤད་གསེར་ཕྲེང།>>ཤེས་རབ་ཀྱི་ཕ་རོལ་དུ་ཕྱིན་པའི་མན་ངག་གི་བསྟན་བཅོས་མངོན་པར་རྟོགས་པའི་རྒྱན་འགྲེལ་བ་དང་བཅས་པའི་རྒྱ་ཆེར་བཤད་པ་ལེགས་བཤད་གསེར་གྱི་ཕྲེང་བ་ཞེས་བྱ་བ། མཛད་པ་པོ། རྗེ་བཙུན་བློ་བཟང་གྲགས་པ། དཔེ་སྐྲུན་ཁང་། མཚོ་སྔོན་མི་རིགས་དཔེ་སྐྲུན་ཁང་། ١٩٨٦ལོ།

			[١٣٩]<<དྲང་ངེས་ལེགས་བཤད་སྙིང་བོ།>>དྲང་བ་དང་ངེས་པའི་དོན་རྣམ་པར་འབྱེད་པའི་བསྟན་བཅོས་ལེགས་བཤད་སྙིང་བོ་ཞེས་བྱ་བ། མཛད་པ་པོ༑ རྗེ་བཙུན་བློ་བཟང་གྲགས་པ། དཔེ་སྐྲུན་ཁང་། སེར་གཙུག་ནང་བསྟན་དཔེ་རྙིང་འཚོལ་བསྡུ་ཕྱོགས་སྒྲིག་ཁང་ནས་བསྐྲུན།

			[١٤٠]<<གྲུབ་མཐའི་སྐོར་གྱི་རྣམ་བཤད།>>མཁས་དབང་དུང་དཀར་རིན་པོ་ཆེའི་གསུང་འབུམ་དུ་བསྡུས་ཡོད། མཛད་པ་པོ། དུང་དཀར་བློ་བཟང་འཕྲིན་ལས། སྒྲིག་པ་པོ། རྣམ་རྒྱལ་ར་འཕྲིན་ལས་རྒྱ་མཚོ། དཔེ་སྐྲུན་ཁང་། པེ་ཅིན་མི་རིགས་དཔེ་སྐྲུན་ཁང་། ٢٠٠٤ལོ།

			[١٤١][١٤٢]<<དཔལ་ལྡན་ཇོ་ནང་བའི་དཔེ་ཚོགས།>>དུ་བསྡུས་ཡོད། དཔེ་སྐྲུན་ཁང་། མི་རིགས་དཔེ་བསྐྲུན་ཁང་། ٢٠٠٩ལོ།

			[١٤٣]<<རྒྱུ་འབྲས་ཐེག་པ་མཆོག་གི་གནས་ལུགས་ཟབ་མོའི་དོན་རྣམ་པར་ངེས་པ་ཇོ་ནང་པ་ཆེན་པོའི་རིང་ལུགས་འཇིགས་མེད་གདོང་ལྔའི་ང་རོ༑>>ཇོ་ནང་ཆོས་འབྱུང་དང་རྗེ་ཇོ་ནང་པ་ཆེན་པོའི་རིང་ལུགས་བཞུགས་སོ་ཞེས་པར་བསྡུས་ཡོད། མཛད་པ་པོ། ངག་དབང་ཡོན་ཏན་བཟང་པོ། དཔེ་སྐྲུན་ཁང་། པེ་ཅིན་མི་རིགས་དཔེ་སྐྲུན་ཁང་། ٢٠٠٠ལོ།

			[١٤٤]<<ལོ་ཙཱ་བ་རིན་ཆེན་བཟང་པོའི་རྣམ་ཐར།>>ལོ་ཙཱ་བ་རིན་ཆེན་བཟང་པོའི་རྣམ་ཐར་འབྲིང་པོ་དཀའ་སྤྱད་སྒྲོན་མ་ཤེལ་ཕྲེང་ལུ་གུ་རྒྱུད་ཅེས་ཀྱང་བྱ༑ མཛད་པ་པོ། གུ་གེ་ཁྱི་ཐང་བ། ལག་བྲིས་མ།

			[١٤٥] [١٥٦]<<ཆེན་པོ་ཐང་གུར་དུས་ཀྱི་རྒྱ་གར་ཞིང་གི་བཀོད་པའི་དཀར་ཆགས།>> མཛད་པ་པོ། ཞོན་ཙང་། བསྒྱུར་པ་པོ། ཆ་གན་བླ་མ་ཞབས་དྲུང་རྒྱལ་མཚན། དཔེ་སྐྲུན་ཁང་། ཉི་ཧོང་ཨོ་ཐ་ནི་སློབ་གྲྭ་ཆེན་མོའི་གློག་དཔར་སྤུས་ལེགས་མ། ٢٠٠٥ལོ།

			[١٤٦]<<唐 吐蕃大食政治关系史>> 作者：王小捕 出版社：中国人民大学出版社 2009年

			[١٤٧]<<法苑珠林>> 作者：释道世（唐） 120卷 出版社：扬州，江苏广陵古籍刻印社（影印） 1990年

			[١٤٨]<<རྗེ་མར་ལུང་བ་བྱང་ཆུབ་སེང་གེའི་རྣམ་ཐར།>>ཐོན་ཀུན་དགའ་རིན་ཆེན་དང་བྱང་ཆུབ་འབུམ་གཉིས་ཀྱིས་བརྩམས། སྣ་ཐུང་ལག་བྲིས་མ༑

			[١٤٩]<<གྲུབ་ཆེན་ཨུ་རྒྱན་པའི་རྣམ་ཐར།>>གྲུབ་ཆེན་ཨུ་རྒྱན་པའི་རྒྱ་གར་ལམ་ཡིག་ཀྱང་ཟེར། དཔེ་སྐྲུན་ཁང་། བོད་ལྗོངས་བོད་ཡིག་དཔེ་རྙིང་དཔེ་སྐྲུན་ཁང། ١٩٩٧ལོ།

			[١٥٠]<<ཤམ་བྷ་ལའི་རྣམ་བཤད།>> གྲུབ་པའི་གནས་མཆོག་ཤམ་བྷ་ལའི་རྣམ་བཤད་འཕགས་ཡུལ་གྱི་རྟོགས་པ་བརྗོད་པ་ངོ་མཚར་བྱེ་བའི་འབྱུང་གནས་ཞེས་བྱ་བ། བཙན་པོ་ནོ་མོ་ཧན་གྱི་དོགས་ལན་ཀྱང་ཟེར། མཛད་པ་པོ། པཎ་ཆེན་དཔལ་ལྡན་བསྟན་པའི་ཉི་མ། པཎ་ཆེན་དྲུག་པ་བློ་བཟང་དཔལ་ལྡན་བསྟན་པའི་ཉི་མའི་གསུང་འབུམ(ཉ)བའི་ནང་དུ་ཡོད།

			[١٥١][١٥٤]<<ཁྱུང་ཕོའི་རྒྱལ་རྒྱུད་ཤེལ་དཀར་མེ་ལོང་ཞེས་བྱ་བའི་དབུ་ཕྱོགས་བཞུགས།>>ཉར་ཚགས་གནང་མཁན། ཚེ་དབང་རྒྱལ་མཚན། དཔར་སྒྲིག་པ། ལི་ཤུ་སྤྲུལ་སྐུ་གཤེན་རྒྱལ་བསྟན་འཛིན། དཔེ་ཁུངས། ཁྲོ་ཆེན་རྒྱལ་པོའི་ཡིག་ཚངས།

			[١٥٢]<<གྲུབ་མཐའ་རྒྱན་གྱི་མེ་ཏོག།>>བཅོམ་ལྡན་རིག་པའི་རལ་གྲི(١١٢٧-١٢٥٠)ཡིས་བརྩམས། ལག་བྲིས་མ།

			[١٥٣]<<ཡི་གེ་ཡིད་ཆེས་གསུམ་ལྡན།>>སློབ་དཔོན་ཆེན་པོ་པདྨ་འབྱུང་གནས་ཀྱི་རྣམ་པར་ཐར་བ་གསལ་བར་བྱེད་པའི་ཡི་གེ་ཡིད་ཆེས་གསུམ་ལྡན་ཞེས་བྱ་བ། རྣམ་ཐར་རྒྱ་ལུགས་མའང་ཟེར། མཛད་པ་པོ། ཏཱ་ར་ནཱ་ཐ། ཉང་ཉི་མ་འོད་ཟེར་གྱིས་གཏེར་ནས་བཏོན་པའི་སློབ་དཔོན་པདྨའི་རྣམ་ཐར་ཟངས་གླིང་མར་བསྡུས་ཡོད། དཔེ་སྐྲུན་ཁང་། སི་ཁྲོན་མི་རིགས་དཔེ་སྐྲུན་ཁང་། ١٩٨٩ལོ།

			[١٥٥]<<དེབ་ཐེར་དཀར་པོ།>>མཛད་པ་པོ། དགེ་འདུན་ཆོས་འཕེལ། མཁས་དབང་དགེ་འདུན་ཆོས་འཕེལ་གྱི་གསུང་རྩོམ་པོད་གསུམ་པར་བསྡུས་ཡོད། དཔེ་སྐྲུན་ཁང་། བོད་ལྗོངས་བོད་ཡིག་དཔེ་རྙིང་དཔེ་སྐྲུན་ཁང། ١٩٩٠ལོ།

			[١٥٧]<<大唐西域记>>注释：姚世珠 出版社：中央民族学院科研处 1984年

			[١٥٨][١٦٠]<<བསྟན་རྩིས་ཀུན་ལས་བཏུས་པ།>>མཉམ་མེད་ཤཱཀྱའི་རྒྱལ་བོ་འདས་འཁྲུངས་ཀྱི་ལོ་ཚིགས་གཙོར་གྱུར་པའི་བསྟན་རྩིས་སུམ་སྟོང་ཙམ་གྱི་རེའུ་མིག་གི་རྣམ་གཞག་མཐོང་ཚད་ཀུན་ལས་བཏུས་པ་ཡང་ཟེར། མཛད་པ་པོ། ཚེ་ཏན་ཞབས་དྲུང་། དཔེ་སྐྲུན་ཁང་། མཚོ་སྔོན་མི་རིགས་དཔེ་སྐྲུན་ཁང་། ١٩٨٢ལོ།

			[١٥٩]<<ལི་ཡུལ་ནས་རྙེད་པའི་བོད་ཀྱི་ཁྲམ་ཤིང་གི་ཡི་གེ།>>སྒྲིག་པ་པོ༑ དབང་རྒྱལ་དང་བསོས་ནམས་སྐྱིད་གཉིས་ཡིན། དཔེ་སྐྲུན་ཁང་། རིག་རྫས་དཔེ་བསྐྲུན་ཁང་ནས་དཔར་བསྐྲུན་བྱས། ١٩٨٦ལོ།

			[١٦١]<<འཇམ་དཔལ་རྩ་རྒྱུད།>>དཔལ་ལྷ་བཙན་པོ་ལྷ་བཙུན་པ་བྱང་ཆུབ་འོད་ཀྱི་བཀས་རྒྱ་གར་གྱི་མཁན་པོ་དགེ་བསྙེན་ཆེན་པོ་ཀུ་ལ་ར་ཤ་དང་སྒྲ་བསྒྱུར་ལོ་ཙཱ་བ་དགེ་སློང་ཤཱཀྱ་བློ་གྲོས་ཀྱིས་བསྒྱུར་ཅིང་ཞུས་ནས་གཏན་ལ་ཕབ་པ་ལགས། ཞོལ་བཀའ་འགྱུར། རྒྱུད་ཀྱི་སྡེ་ཚན་༼པོད་ཐ༽པར་བསྡུས་ཡོད།

			 བདེན་རྫུན་ཞིབ་མོར་འཐག་པའི་མཁས་མང་བདོག། །

			 བླུན་པོ་བླུན་པོར་འཆམ་ནས་དཔུང་རྡང་གིས། །

			 ར་གན་གསེར་དུ་སྒྲུབ་ལ་མཚར་ཅི་ཡོད། །

			 ཟོག་པོ་ཟོག་པོར་འདྲིས་ནས་ཕྲག་དོག་གིས། །

			 ཆུ་ཤེལ་ཚོན་གྱིས་བསྒྱུར་ལ་སྡང་ཅི་ཕན། །

			 ཐོས་དམན་ཨུ་ཚུགས་ཅན་གྱི་སྟོང་ལབ་དང་། །

			 མཁས་པ་ཕུགས་རྒྱང་ཅན་གྱི་རྒྱུས་གཏམ་ལས། །

			 སྔ་མ་གསེར་བཞིན་བྲིན་པའི་དུས་སྐབས་སུ། །

			 གཞན་ལ་ཕན་པའི་ཡིད་ཆེས་གང་ནས་རྙེད། །

			 དེ་ལྟ་ནའང་བྱང་ཕྱོགས་གངས་རིའི་ཁྲོད། །

			 གདོས་བཅས་ཕུང་བོ་གཡར་ནས་ད་ལྟའི་བར། །

			 སེམས་ལ་ལེགས་བཤད་གོམས་པའི་ཉེར་ལེན་ལས། །

			 དྲང་པོའི་གཏམ་འདི་དཔྱད་བཞིན་དཔྱད་བཞིན་བྲིས། །

			 བདག་བློ་རྣམ་དཔྱོད་རྒྱ་ཁབ་ཕྲ་མོའི་རྩེར། །

			 ཤེས་བྱའི་དེ་ཉིད་ཤོངས་པ་མི་སྲིད་པས། །

			 མགོ་མེད་གཞུག་རྡུམ་ནོར་འཁྲུལ་གོ་འཛོལ་སོགས། །

			 དངོས་སུ་སྣང་ན་མཁས་རྣམས་བཟོད་པར་གསོལ། །

			 པར་སྐྲུན་གྱི་མཇུག་བྱང་དུ་བཀོད་པའི་གཏམ་ཕྲེང་དཀར་བོ་དུས་ཀྱི་མཛེས་རྒྱན་ཞེས་བྱ་བ།

			དེབ་གཞི་འདི་ཉིད་ཀྱི་བརྗོད་དོན་གཙོ་གྲས་དག་ནི་ང་དང་བོད་ལྗོངས་སློབ་ཆེན་གྱི་སློབ་ཕྲུག་རྣམས་ཀྱིས་ཚ་འུར་གྱི་བཤད་ཁྲིད་དང་དཀྱེལ་ཡངས་ཀྱི་བགྲོ་གླེང་བརྒྱུད་ནས་གྲུབ་པ་ཞིག་ཡིན་ཞིང་ད་ལྟའི་བོད་སྤྱི་ཚོགས་ཀྱི་རིག་གནས་བགྲོ་གླེང་གི་ཁྱབ་ཁོངས་སུའང་ཟིང་ཆ་ཆེ་བའི་བརྗོད་གཞི་གཙོ་བོ་ཞིག་ཏུ་འགྱུར་བར་ཡིད་ཆེས་ཡོད་ལ་དེ་དང་ཆབས་ཅིག་རྣམ་དཔྱོད་ཀྱི་རྩལ་སྟོབས་འབར་ཞིང་གཟུར་གནས་ཀྱི་བློ་མིག་རྒྱས་པའི་ཉམས་ཞིབ་པ་དག་གིས་དོན་དང་མཐུན་པའི་གླེང་བརྗོད་དང་དགོངས་འཆར་གང་མང་འདོན་སྲིད་པ་དང་དུས་རབས་ཉི་ཤུ་རྩ་གཅིག་པའི་རིག་གནས་ཀྱི་ཕྱགས་ལུད་དུའང་མི་འགྲོ་བ་དག་གིས་ཁ་ཕོ་དང་ཕྲག་དོག་ཁོ་ནས་དཀྲོག་གཏམ་སྣ་ཚོགས་བཟོ་སྲིད་ནའང་ཁོ་བོ་ཡང་ནི་བསྟོད་པས་དགའ་བར་མི་འགྱུར་ཞིང་སྨད་པས་སྡུག་པར་ཡང་མི་འགྱུར་བས་ནམ་ཞིག་བདག་གི་ལྟ་ཚུལ་འདི་དག་ལ་བདེན་པའི་གནས་ལུགས་དང་རྒྱལ་ཁའི་དར་ཆ་མཐོན་པོར་བསྒྲེངས་པའི་དུས་སྐབས་ཤིག་འཆར་སྲིད་པར་ཡིད་ཆེས་བྱས་ཡོད།

			དེབ་གཞི་འདི་ཉིད་ཀྱི་བརྗོད་དོན་གཙོ་གྲས་དག་བཤད་ཁྲིད་བྱེད་པའི་སྐབས་སུ་འགོ་འཛིན་གནང་མཁན་གྱི་ཞིབ་འཇུག་སློབ་མའི་སློབ་དཔོན་དང་སྒྲ་ཕབ་ལས་ཡི་གེར་འགོད་དུས་སུ་གནས་སྐབས་ཀྱི་དཀའ་ཚེགས་ལ་མ་ལྟོས་པར་རོགས་རམ་གང་ལེགས་བརྒྱབ་མཁན་གྱི་གྲོགས་པོ་རྣམས་དང་དེབ་ཀྱི་མ་ཡིག་ལ་ཞིབ་གཟིགས་སྒོས་ནན་ཏན་གྱི་དཔྱད་གཏམ་འགོད་མཁན་དང་དགོངས་འཆར་སྣ་ཚོགས་འདོན་མཁན་གྱི་དཔྱོད་ལྡན་མཁས་པའི་ཚོགས་ལ་ཁ་ཞེ་གཉིས་མེད་སྒོས་ཐུགས་རྗེ་ཞུ་འབོད་གནང་རྒྱུ་ཡིན་པ་དང་ཆབས་ཅིག་དེབ་གཞི་འདི་ཉིད་ཀྱིས་བསྐྲུན་པའི་རྣམ་དཀར་དགེ་བའི་ཕན་འབྲས་རྣམས་ནི་ཐུན་མོང་གི་བགོ་སྐལ་དུ་འབུལ་རྒྱུ་ཡིན།

			དེབ་གཞི་འདི་ཉིད་གྲུབ་པའི་ཉམས་ཞིབ་ཀྱི་སྐབས་སུ་དད་པའི་འདུ་ཤེས་རྒྱབ་དུ་གཡུགས་ནས་སྐྲ་མདངས་དམར་སེར་སོགས་མི་རིགས་དང་ལྟ་གྲུབ་སྣ་ཚོགས་ཀྱི་དབྱེ་བར་མ་ལྟོས་པར་འགྲོ་བ་མིའི་རིགས་སྤྱིའི་འགྲོ་འདུག་སྤྱོད་གསུམ་དང་མཐུན་ཞིང་ཚུར་མཐོང་སྐྱེ་བོ་དག་གི་མིག་ལ་བསྟན་ཡོད་ཀྱི་གནས་ཚུལ་ལ་ཆེར་བསྟུན་ནས་བྲིས་ཡོད་སྟབས་མར་གཤམ་དུས་ཀྱི་མཐའ་མར་རིགས་ལམ་སྣ་གཅིག་ཙམ་ལའང་རྒྱུས་མངའ་མེད་པ་དག་ལ་འོས་སུ་མི་ཆེ་ཞིང་དེ་དག་གིས་སོ་སོའི་བློ་གྲོས་ཀྱི་ཁབ་མིག་དུ་མི་ཤོང་བ་རྒྱུ་མཚན་དུ་བྱས་ནས་སེམས་ཚེགས་སྐྱེས་སྲིད་ལ་སྐྱེས་ནས་ཀྱང་དུག་སྤྲུལ་གྱི་ཁ་རླངས་ནས་ཐོན་པ་ལྟ་བུའི་དམོད་མོས་གནམ་ས་ཁེངས་ནའང་ལམ་ཁའི་ཁྱི་རྒན་གྱི་ཚུལ་དུ་ཁ་ཡ་བྱེད་མི་སྲིད་པ་དང་ཆོས་དང་རིག་གཞུང་ལ་འཕེལ་རྒྱས་ཆེན་པོ་མེད་པའི་ད་ལྟའི་དུས་མཚམས་སུ་ན་ཟུག་ཁོངས་ན་མེད་ཀྱང་ནག་ཆང་གིས་ཚོར་བ་བསྐྲུན་ནས་སྙན་ངག་པར་ཁས་འཆེ་ཞིང་རང་ཚིག་སྔ་ཕྱི་དངོས་ཤུགས་གང་རུང་ནས་འགལ་བའང་རང་གི་ཁྱད་ཆོས་རུ་བརྩི་བའི་ལྐུགས་པ་རྣམས་ཀྱིས་དོན་མེད་པའི་ཡིག་སྙིགས་གངས་ཅན་གྱི་ཡུལ་གྲུ་སོ་སོར་འགྲེམས་སྲིད་ཀྱང་འཛུམ་དགོད་དང་བཅས་ལྟད་མོར་བལྟ་སྲིད་པ་དང་རྣམ་དཔྱོད་ཀྱི་གཡུ་རལ་མཁའ་ལ་འཕྱོ་ཞིང་ལུང་རིགས་ཀྱི་ང་རོས་དུས་མིན་གྱི་འཆལ་གཏམ་འཇོམས་པའི་མཁས་པ་གངས་སེང་དག་གིས་རྩོད་པའི་གྲྭ་བཤམས་པའི་ཚེ་ནའང་ཁོ་བོ་སོས་དལ་བག་ཕབ་ཀྱིས་དམ་བཅའི་བགྲོ་གླེང་ལ་ཞུགས་སྲིད་པས་བརྩེ་བའི་ཀློག་མཁན་དག་གིས་ལྟད་མོར་བལྟས་པས་ཀྱང་ཆོག་པས་སོ། །

			དེབ་གཞི་འདི་ཉིད་ཐོན་ཚར་རྗེས་དད་པ་མེད་པའི་དད་ལོག་པ་དང་སངས་རྒྱས་ཀྱི་ཆོས་ལ་ཞེན་པ་ལྡོག་པའི་ལྟ་ལོག་མཁན་པོ་སོགས་ཆོ་ལོ་སྣ་ཚོགས་འདོགས་སྲིད་ཀྱང་ལོ་ངོ་ཉིས་སྟོང་ལྔ་བརྒྱ་ལྷག་ཙམ་གྱི་གོང་རོལ་ནས་ཡུལ་གྲུ་དང་མི་རིགས་ཀྱི་རྭ་བ་ལས་བརྒལ་ཞིང་རིས་སུ་མ་ཆད་པའི་སངས་རྒྱས་ཀྱི་བསྟན་པ་རིན་པོ་ཆེར་བླུན་པོས་མིག་བཙུམས་པའི་དད་མོས་ཀྱི་ངང་ཚུལ་ཙམ་དང་མུན་ནག་མདའ་འཕེན་གྱི་དགའ་ཁ་འཁྱེར་ཕྱོགས་ཙམ་ཡང་མ་ཡིན་པར་ཁོ་བོ་ཡིད་ཆེས་བརྟན་པོ་ཡོད་པ་དང་གནའ་དེང་གི་དུས་རིམ་སྣ་ཚོགས་ཁྲོད་དེའི་རྗེས་འཇུག་གི་མཁས་དབང་གསེར་གྱི་ལྷུན་པོ་ལྟ་བུ་དག་ལའང་ཡོན་ཏན་མེད་པའི་ད་ལྟའི་བླུན་པོ་མཐར་ཐུག་གི་སྡེ་དག་དང་འདྲ་བར་འུ་ཐུག་ཐབས་ཟད་ཀྱི་མཆིལ་ཞགས་འདེབས་རྒྱུ་མ་ཡིན་པར་རྗེས་སུ་ཡི་རངས་དང་གུས་བཀུར་ཚད་མེད་ཞུ་རྒྱུ་ཡིན་པ་ནི་ངོས་ཀྱི་སྙིང་གི་རྡོ་ལ་བྲིས་པའི་དམ་བཅའ་ཡིན་སྲིད་ཀྱང་ད་ལྟའི་ཆར་ནང་བའི་བསྟན་པ་རིན་པོ་ཆེ་བེད་སྤྱད་ནས་ཁ་རྒྱབ་གསོ་བ་དང་མདོ་རྒྱུད་གཞུང་ལུགས་ཀྱི་རྣམ་གཞག་གཏན་ལ་འབེབས་བྱེད་ཀྱི་ཚད་མའི་རིགས་ལམ་ལག་ཆར་སྤྱད་ནས་རང་ལས་མཐོ་བ་རྣམས་ལ་ཕྲག་དོག་དང་ངན་སྨྲས་ཀྱི་གཏམ་ངན་རླུང་ལ་བསྐུར་བའི་འཐབ་ཀྲོལ་ཅན་རྣམས་ལ་ངོ་རྒོལ་དང་ནམ་ཡང་དེ་དག་གི་ཁ་གཏད་དང་ལྡོག་ཟླར་ལངས་རྩིས་ཡོད་ཅིང་བོད་གངས་ཅན་གྱི་ཐ་སྙད་རིག་གནས་ཀྱི་དཔེ་མང་ཁྲོད་ནས་ཉམས་ཞིབ་ཀྱི་འབྲས་བུ་བླ་ན་མཐོ་ཞིང་ཉེ་དུས་ཀྱི་རིག་གཞུང་འཕེལ་རྒྱས་ལ་རྔོ་ཆེས་ཆེར་ཐོགས་པའི་དཔྱོད་ལྡན་སྐྱེས་བུ་དག་ལ་དགའ་མགུ་ཡི་རངས་ཀྱིས་རྒྱབ་སྐྱོར་དང་འབྲེལ་འདྲིས་ཞིབ་པར་ཞུ་རྒྱུ་ཡིན་ལ་མདོ་སྟོད་སྨད་ཀྱི་ཆང་ཁང་དང་ཁོག་སྨད་ཀྱི་བརྗོད་པར་སྙན་ངག་དུ་བཏགས་ནས་རང་སེམས་རང་གིས་གསོ་མཁན་གྱི་སྐྱ་སེར་སྙན་ངག་པར་སྒྲོ་བཏགས་པ་རྣམས་ལ་རེ་རེ་བཞིན་རྩོད་པའི་གནས་ལུགས་བཤམས་ནས་དང་ལེན་བྱེད་ན་བགྲོ་གླེང་གི་གོ་སྐབས་འཆར་བར་སྒུག་ནས་སྙན་ངག་པའི་ཚད་གཞིར་ལོངས་མིན་ལ་ཉམས་ཚོད་ལེན་སྲིད་པ་དང་རྫུན་མའི་གཟུགས་བརྙན་འཆངས་པ་དང་ཚིག་སྒྲིག་མཁན་པོ་དག་ནི་འདི་དང་འདིའོ་ཞེས་རྣམ་དཔྱོད་གཟུར་གནས་པ་དག་གི་མདུན་སར་རྗེན་སྒྲོག་བྱེད་སྲིད་པས་ད་ནས་བརྩམས་སྟེ་ཁྲེལ་ཡོད་བྱ་བར་རིགས་ཤིང་དོན་ལ་གནས་པར་གྱིས་ཤིག་ཅེས་གསལ་འདེབས་ཀྱང་ཞུ་རྒྱུ་ཡིན་པ་བཅས་ནི་ཞོར་འཕྲོས་ཙམ་མོ། །

			དེབ་གཞི་འདིའི་ནང་དུ་འཁོད་པའི་བརྗོད་བྱ་དོན་གྱི་ཆ་རྣམས་ནི་རྒྱ་བོད་གཉིས་ཀྱི་དཔེ་ཚགས་དཀོན་གྲས་དག་ལ་གཞི་བཅོལ་ཡོད་ཅིང་དེ་དག་ལ་ཉམས་ཞིབ་སྒོས་གྲུབ་པ་ཞིག་ཡིན་པ་དང་རྗོད་བྱེད་ཚིག་གི་ཆའང་ཐ་སྙད་ཀྱི་བརྡ་དང་སྡེབ་སྦྱོར་གཙོ་བོར་བྱས་ན་ཕལ་བ་རྣམས་ཀྱིས་ཚིག་གི་མདུད་རྒྱ་གྲོལ་བའི་ཐད་དུའང་ཅུང་ཟད་དཀའ་བར་དོགས་ནས་ཧ་ཅང་གོ་བདེ་བའི་ཚུལ་དུ་བྲིས་ཡོད་མོད་ཁོ་བོའི་རྣམ་དཔྱོད་དང་ཤེས་རིག་གི་འཇོན་ཐང་ལ་ཚད་ངེས་ཅན་ཡོད་སྲིད་པ་ནི་སྨྲ་མི་དགོས་སྟབས་ནོར་འཁྲུལ་གྱི་ཆའང་ཐོན་སྲིད་པ་ཞིག་ཡིན་པས་ཤེས་ནས་སྨྲ་བ་རྣམས་ཀྱིས་གསེར་ལས་དཀོན་པའི་དགོངས་འཆར་དང་འཛུབ་མོས་རི་སྟོན་གྱི་བཀའ་གྲོས་གནང་བར་ཞུ་འབོད་གནང་རྒྱུ་དང་འོས་སུ་མ་བབས་པ་རྣམས་ནི་འོས་སུ་མ་བབས་པའི་ཚུལ་དུ་ཁུ་སིམ་མེར་བཞག་རྒྱུ་ཡིན་ནོ༑ །

			མཇུག་མཐར་བོད་གངས་ཅན་གྱི་ཀློག་མཁན་ཡོངས་ལ་ཕྲན་གྱི་དེབ་གཞི་འདིས་ཆོས་རབ་རྣམ་འབྱེད་ཀྱི་བློ་མིག་ཅུང་ཟད་རྒྱས་ཐུབ་པར་སྨོན་ལམ་འདེབས་རྒྱུ་ཡིན་པ་བཅས།

			༧ ཁམས་གསུམ་ཆོས་ཀྱི་རྒྱལ་པོ་མཉམ་མེད་ཙོང་ཁ་བ་ཆེན་པོའི་སྐུའི་བཀོད་པ་བསྡུས་པའི་ཚུལ་བསྟན་ནས་ལོ་འཁོར་དྲུག་བརྒྱ་དང་བཅུ་ཐམ་པ་འགོར་བའི་དུས་དྲན་གྱི་ཉིན་མོར་དབུས་འགྱུར་ལྷ་ལྡན་གཙུག་ལག་ཁང་གི་མདུན་ངོས་སུ་ཡིད་ཆེས་ཀྱི་སྨོན་ལམ་དང་བཅས་དེབ་གཞི་འདི་ཉིད་ཀྱི་མཇུག་བྱང་གི་ས་བོན་རྙེད་ཅིང་སྐབས་དེ་མ་ཐག་ནས་ཡིད་ཀྱི་ཟིན་བྲིས་སུ་བཏབ་པ་དང་ཕྱིས་སུ་དེ་ཉིད་རྐྱེན་བཟང་དུ་གོ་ནས་ཨ་མདོ་རིག་གནས་ཀྱི་ལུང་པའི་འབྲོག་སྡེ་ཞིག་ཏུ་སྨོན་ལམ་བཟང་པོ་དང་བཅས་གངས་རིའི་ཤར་ཕྱོགས་ཀྱི་སློབ་གཉེར་བ་ཆེན་པོ་བན་ཤུལ་དཔལ་མཁར་རྒྱལ་གྱིས་མཇུག་བྱང་དུ་བཀོད་པ་རེ་ཞིག་རྗོགས་སོ། །

			རྩོམ་པ་པོའི་རིག་གཞུང་ཉམས་ཞིབ་ཀྱི་རྩོམ་ཐོ།

			٢٠٠٢ལོ། << ལྷུག་རྩོམ་ལམ་དར་སྐུད་འདྲ་བོ་འཐེན་ལ་ཤོག་ཅེས་པར་ཅུང་ཟད་དཔྱད་པ།>>

			٢٠٠٣ལོ། << རྩོམ་རིག་གསར་རྩོམ་ཁྲོད་ཀྱི་ལད་འབྲིའི་སྒྱུ་རྩལ་ལམ་ཚུར་ལེན་རིང་ལུགས་སྐོར་ཅུང་ཟད་གླེང་བ།>>

			٢٠٠٤ལོ། << སྙན་ངག་གི་སྐད་ཆའི་སྒྱུ་རྩལ་སྐོར་ཅུང་ཙམ་གླེང་བ།>>

			٢٠٠٥ལོ། << ཏུན་ཧོང་ཡིག་རྙིང་ཁྲོད་ཀྱི་ཤ་ཁྱི་དང་ཉ་ཁྱི་ཞེས་པའི་མཚན་འདོགས་སྟངས་སྐོར་ལ་དཔྱད་པ།>>

			٢٠٠٥ལོ། <<གདོང་དམར་ཞེས་པའི་ཐ་སྙད་ཀྱི་ཐོགས་དོན་ལ་དཔྱད་པ༑>>

			٢٠٠٥ལོ། <<མདོ་སྨད་བན་ཤུལ་གྱི་གཞི་བདག་གཉན་པོ་ཨ་མྱེས་གླང་ཆེན་གྱི་སྐོར་ཅུང་ཟད་གླེང་བ།>>

			٢٠٠٥ལོ། <<བོད་ཀྱི་ཡི་གེ་ལས་ཝ་བཏགས་ཅན་གྱི་ཡི་གེ་ལ་དཔྱད་པ༑>>

			٢٠٠٥ལོ། <<ནོར་ནག་ཅེས་པའི་ཐ་སྙད་ཀྱི་དཔྱད་གླེང་།།>>

			٢٠٠٥ལོ། <<ཕྱི་ནང་གྲུབ་མཐའི་ཁྱད་པར་འབྱེད་སྟངས་སྐོར་ལ་རགས་ཙམ་དཔྱད་པ།>>

			٢٠٠٦ལོ།<<བོན་གྱི་བྱམས་མ་ཉེར་གཅིག་དང་སངས་རྒྱས་ཆོས་ལུགས་ཀྱི་སྒྲོལ་མ་ཉེར་གཅིག་གཉིས་ཞིབ་བསྡུར་བྱས་པའི་སྙན་ཞུ།>>

			٢٠٠٦ལོ།<<བདེན་དོན་གྱིས་བཙུགས་པའི་གསེར་བུམ་གྱི་ཁ་རྒྱན།>>དཔལ་དོན་གྲུབ་རྒྱལ་སྐུ་གཤེགས་ནས་ལོ་འཁོར་ཉི་ཤུ་ལོན་པའི་རྗེས་དྲན་གྱི་དཔྱད་གཏམ།>>

			٢٠٠٦ལོ། <<རྡོ་སྦིས་དགེ་བཤེས་ཤེས་རབ་རྒྱ་མཚོ་དང་རྡོ་བྲག་སྤྲུལ་སྐུ་དགེ་འདུན་ཆོས་འཕེལ་གཉིས་ཀྱི་འབྲེལ་བའི་དོགས་གནས་འགར་དཔྱད་པ༑>>

			٢٠٠٦ལོ། <<རྟོག་འཇུག་གི་དཔྱོད་ཤེས་པ་ཞེས་པའི་ལན་དུ་སྨྲས་པ་འཁྲུལ་སེལ་འོད་ཀྱི་ཟེར་མ།>>

			٢٠٠٦ལོ། <<རིག་འཛིན་ཚངས་དབྱངས་རྒྱ་མཚོ་དགུང་གྲངས་ཉེར་ལྔར་འདོད་པའི་དོགས་དཔྱོད།>>

			٢٠٠٧ལོ། <<ནང་བའི་ཆོས་འབྱུང་དུ་བཀོད་པའི་བོན་གྱི་སྟོན་པ་གཤེན་རབ་དང་བོན་གཞུང་སྐོར་གྱི་དཔྱད་པ།>>

			٢٠٠٧ལོ།<<བཙན་མོ་སད་མར་ཀར་དང་འབྲེལ་བའི་དཔྱད་པ།>>

			٢٠٠٧ལོ། <<མདོ་སྨད་བན་ཤུལ་ཚོ་བའི་སྐྱེས་ཁམས་ཁོར་ཡུག་ལ་བརྟག་དཔྱད་བྱས་པའི་སྙན་ཞུ།>>

			٢٠٠٧ལོ།<<སུམ་ལན་དམིགས་བརྩེ་མའི་བཞི་ལན་དམིགས་བརྩེའི་སྤྲིན་དཀར་དཀྲིགས་པའི་ཆར་སྙིང་བོ་ཞེས་བྱ་བ།>>

			٢٠٠٧ལོ། <<ལྷ་བླ་མ་ཡེ་ཤེས་གར་ལོག་ཏུ་འདས་མིན་ལ་དཔྱད་པ༑>>

			٢٠٠٨ལོ།<<ལོ་རྒྱུས་ཉམས་ཞིབ་པ་ཞིག་གི་དྲག་པོའི་འོས་ལངས།>>

			٢٠٠٨ལོ།<<དྲི་གུམ་བཙན་པོའི་སྤུར་འཛིན་མཁན་ཀླུ་སྲིན་བྱེ་མ་ལག་རིངས་སྐོར་གྱི་དཔྱད་པ།>>

			٢٠٠٨ལོ། <<གངས་དཀར་ཏི་སེའི་འདབས་རོལ་གྱི་སྟག་གཟིག་འོལ་མོ་ལུང་རིང་གི་དཔྱད་པ།>>

			٢٠٠٨ལོ།<<ཡང་ལན་དུ་སྨྲས་པའི་གཏམ་གནམ་ལྕགས་ཐོག་གི་འཁོར་ལོ་ཞེས་བྱ་བ།>>

			٢٠٠٨ལོ།<<ཚངས་དབྱངས་རྒྱ་མཚོའི་མགུར་གླུ་རྒྱ་འགྱུར་མའི་ཁྲོད་ཀྱི་རྒྱ་བོ་ཞེས་པའི་ཐ་སྙད་ཀྱི་འགྱུར་སྟངས་ལ་དཔྱད་པ།>>

			٢٠٠٨ལོ།<<ནང་བའི་ཆོས་སྤེལ་གྱི་ལྒིགས་བམ་ཐོག་མ་གཉན་པོ་གསང་བའི་སྐོར་གྱི་དཔྱད་པ།>>

			٢٠٠٨ལོ།<<བསམ་བློ་དང་བསམ་བློ་བའི་སྐོར་གྱི་དཔྱད་པ།>>

			٢٠٠٨ལོ།<<བོད་ཀྱི་བོན་པོའི་རིག་གནས་སྐོར་གྱི་འབེལ་གཏམ་ཉུང་ངུ་༑>>

			٢٠٠٨ལོ།<<བོད་ཀྱི་རྩོམ་པ་པོའི་རང་མཚང་རང་སྦས་ཀྱི་རང་ལུགས་ལ་ངོ་རྒོལ་བྱེད་དགོས།>>

			٢٠٠٨ལོ།<<བཙན་ཞེས་པའི་ཐ་སྙད་དང་བཙན་མཆོད་ཀྱི་ཆོ་གར་དཔྱད་པ༑>>

			٢٠٠٨ལོ།<<ཐུའུ་བཀྭན་གྲུབ་མཐའ་ལས་བྱུང་བའི་བོན་གྱི་འཕེལ་རིམ་ཁག་གསུམ་ལ་དཔྱད་པ།>>

			٢٠٠٩ལོ།<<དཔལ་དོན་གྲུབ་རྒྱལ་རྩོམ་རིག་གསར་བའི་ཤིང་རྟའི་སྲོལ་འབྱེད་ཡིན་མིན་གྱི་ཆ་དང་འབྲེལ་བའི་རྩོམ་རིག་གསར་བའི་དཔྱད་པ་ཉུང་བསྡུས་མིག་གི་ཐུར་མ།>>

			٢٠٠٩ལོ།<<བོན་ལུགས་ཀྱི་གཤེན་ཞེས་པའི་ཐ་སྙད་ཀྱི་གོ་དོན་དང་འཕེལ་རིམ་ལ་དཔྱད་པ།>>

			٢٠٠٩ལོ།<<གནའ་བོའི་ཞང་ཞུང་ཞེས་པའི་ཐ་སྙད་ཀྱི་འཇུག་ཡུལ་ལ་དཔྱད་པ།>>

			٢٠٠٩ལོ།<<སངས་རྒྱས་ཆོས་ལུགས་བོད་ཡུལ་དུ་དར་བའི་ལོ་ཚིགས་ཐོག་མའི་སྐོར་གྱི་དཔྱད་པ།>>

			٢٠٠٩ལོ།<<གནའ་བོའི་ཐེའུ་བྲང་ཞེས་པའི་ཐ་སྙད་དང་ཐེའུ་བྲང་སྐྱས་འདེབས་ཀྱི་ཆོ་གར་དཔྱད་པ།>>

			٢٠٠٩ལོ།<<བོན་གྱི་རིག་གནས་ཉམས་ཞིབ་ལས་འགྱན་སངས་ཀྱི་དོགས་ལན་བསྡུས་པའི་སྐོར།>>

			٢٠٠٩ལོ།<<གནའ་བོའི་ཡིག་ཚངས་ཁ་ཤས་གོ་བསྡུར་ནས་བོན་གྱི་འཕེལ་རིམ་ཁག་གསུམ་ལ་ཡང་བསྐྱར་དབྱེ་ཞིབ་བྱས་པའི་དཔྱད་གཏམ།>>

			٢٠٠٩ལོ།<<སྲིད་པའི་ལྷ་རྒོད་འོ་དེ་གུང་རྒྱལ་གྱི་དད་མོས་དང་འབྲེལ་ཏེ་འཇིག་རྟེན་མི་སྐྱའི་ཆབ་སྲིད་རིག་གནས་ཀྱི་འགྱུར་རིམ་ལ་དཔྱད་པ།>>

			٢٠٠٩ལོ།<<དྲི་གུམ་བཙན་པོའི་དྲི་ཡིག་ལས་འཕྲོས་པའི་ལོ་རྒྱུས་ཀྱི་གནད་དོན་འགའི་སྣོན་དཔྱད།>>

			٢٠١٠ལོ།<<བོན་གྱི་གནའ་དཔེ་གཏམ་ཤུལ་ཡིག་རྙིང་ལས་བྱུང་བའི་ཡ་ཐོག་སྲིད་པ་རྒྱུད་ཀྱི་བོན་པོ་བཞིའི་ཆོ་གའི་དོན་སྙིང་ལ་ཞིབ་འཇུག་བྱས་པའི་དཔྱད་གཏམ།>>

			٢٠١٠ལོ།<<གནའ་བོའི་ཀླུ་ཞེས་བྱ་བའི་ཐ་སྙད་དང་ཀླུ་མཆོད་ཀྱི་ཆོ་གར་དཔྱད་པ།>>

			٢٠١٠ལོ།<<ཡུལ་གངས་ཅན་བོད་ཀྱི་ལོ་རྒྱུས་ལས་འཁྱོག་པོར་བྲིས་པའི་ལྟ་ཚུལ་ཁ་ཤས་དྲང་པོའི་གཏམ་ལ་གསར་དུ་བརྗེ་བའི་ལེགས་བཤད་གཟི་ཡི་ཐང་མ་ཞེས་བྱ་བ།>>

			٢٠١٠ལོ།<<གླུད་ཅེས་པའི་ཐ་སྙད་ཀྱི་གོ་དོན་འཇོག་ཚུལ་ལ་དཔྱད་པ༑>>

			٢٠١٠ལོ།<<གླུད་ཀྱི་ཆོ་གའི་འབྱུང་ཁུངས་འཚོལ་ཞིབ་སྐོར་གྱི་དཔྱད་པ༑>>

			٢٠١٠ལོ།<<བཙོན་ནས་བླངས་པའི་མགུར་གྱི་བརྡ་དོན་རྣམས་གོ་བདེར་ཕབ་པའི་འབྲུ་འགྲེལ་གཟི་ཡི་ཕྲེང་བ་ཞེས་བྱ་བ།>>

			٢٠١١ལོ།<<སྤུ་རྒྱལ་བཙན་པོའི་དུས་སྐབས་ཀྱི་གཡག་ཅེས་པའི་ཐ་སྙད་ཀྱི་གོ་དོན་དང་བོད་ཁ་གཡག་དྲུག་གི་སྐོར་ལ་གསར་དུ་དཔྱད་པ།>>

			٢٠١١ལོ།<<སྤུ་རྒྱལ་ཞེས་པའི་ཐ་སྙད་ཀྱི་གྲུབ་ཆ་ལས་སྤུ་ཡི་གོ་དོན་ལ་གསར་དུ་དཔྱད་པ།>>

			٢٠١١ལོ།<<སྤུ་རྒྱལ་བཙན་པོའི་རྒྱལ་རབས་ལས་ཉག་ཁྲིའི་བྱུང་བ་བརྗོད་པའི་ལོ་རྒྱུས་ཀྱི་གཏམ་རྒྱུད་ཅིག་ལ་གསར་དུ་དཔྱད་པ།

